
MANIFFESTO 2003 





Rhaglen gynhwysfawr ac amgenach ar gyfer
llywodraethu ein gwlad sydd gan Blaid
Cymru yn y maniffesto hwn. Mae’n ddogfen
radical ei hamcanion a realistig ei pholisïau,
sy’n cynnig cyfle unigryw i adfywio Cymru -
rhywbeth y mae cymaint o’n pobl ni mor
awyddus i’w weld.

Mae’r polisïau hyn yn ffrwyth ymgynghori hir
a dwfn gydag arbenigwyr, aelodau’r blaid, a’r
cyhoedd yn gyffredinol - proses sydd ynddi’i
hun yn brawf o ymroddiad Plaid Cymru i
ddarparu llywodraeth well a mwy cynhwysol
i’n gwlad.

Mae’r polisïau hyn wedi cael eu costio’n
fanwl, ac maen nhw’n gweithredu o fewn
cyfyngiadau’r setliad ariannol presennol.
Byddwn yn gwneud y defnydd gorau posibl
o’r adnoddau cyfyngedig hynny. Rydym yn
benderfynol hefyd o ddefnyddio pwerau
presennol y Cynulliad i’r eithaf, ac o fewn y
tudalennau hyn fe gewch hyd i bolisïau clir i
drawsnewid ein gwasanaethau cyhoeddus,
adfywio’n heconomi, a chreu cymunedau
diogelach.

Ar yr un pryd rydym yr un mor glir ein barn
fod pwerau presennol y Cynulliad yn
annigonol ar gyfer cyflawni’r math o
drawsnewid trylwyr sydd ei angen ar ein
gwlad. I’r perwyl hwn fe fyddwn ni’n sefydlu
Confensiwn Cenedlaethol i gasglu ynghyd yr
holl wahanol agweddau o’r farn wleidyddol,
sifig a chymdeithasol yng Nghymru i
benderfynu ar strwythur mwy effeithiol a
rhesymegol i lywodraethu’n gwlad.

Trawsnewid Cymru a dim byd llai na hynny
yw nod Plaid Cymru. Mae’r maniffesto hwn
yn amlinellu sut y byddwn ni’n cyflawni hyn.

I YR HER O’N BLAENAU

(1) CYFLE A GOLLWYD:
Y PEDAIR BLYNEDD CYNTAF

Croesawyd sefydlu Cynulliad Cenedlaethol
Cymru ym mis Mai 1999 fel arwydd o ddechrau
newydd i’n cenedl. Roedd yn digwydd law yn
llaw ag ymchwydd mewn ymwybyddiaeth
genedlaethol dros gyfnod o sawl blwyddyn - ac i
raddau helaeth yn deillio ohono.

Digwyddodd hyn wedi bron i ugain mlynedd
o lywodraeth Geidwadol, pryd y
gweithredwyd cyfres eang o bolisïau yn erbyn
ewyllys pobl Cymru. Bellach, am y tro cyntaf
mewn chwe chan mlynedd, roedd gan Gymru
ryw gymaint o hunan-lywodraeth.Wele felly
gyfle na chafwyd erioed o’r blaen i ddatblygu
rhaglen bolisi wedi ei llunio i gwrdd ag
anghenion Cymru, i fynd i’r afael â’i
phroblemau ac i ryddhau ei photensial.

Roedd gobeithion mawr y byddai sefydlu’r
Cynulliad Cenedlaethol yn arwain at welliant
sylweddol ym mywydau pobl, yn enwedig yn
rhai o’n cymunedau mwyaf difreintiedig.

Pan gaiff y gobeithion uchel hynny a welwyd
yn 1999 eu cyferbynnu â realiti heddiw, dyw’r
rhwystredigaeth, hyd yn oed y dadrithiad, a
deimlir gan lawer, yn ddim syndod. Mae
canfyddiad eang fod bodolaeth Llywodraeth y
Cynulliad wedi methu gwireddu’r
disgwyliadau am welliant ym mywydau pobl
ac yng nghyflwr eu cymunedau.

Mae dwy ffactor yn benodol wedi cyfrannu at
y teimlad helaeth o siom.

Yn gyntaf, dechreuodd Llafur ar y dasg o
lywodraethu Cymru yn 1999 heb unrhyw
rhaglen bolisi a haeddai’r enw. Roedd eu hynni
wedi cael ei ddihysbyddu gyda’u brwydro
mewnol ymddinistriol, doedd ganddyn nhw
p’run bynnag ddim unrhyw draddodiad o
ddatblygu polisi wedi ei lunio’n arbennig ar
gyfer Cymru. O dan Alun Michael,
nodweddwyd y weinyddiaeth Lafur gan dindroi
dibenderfyniad, ac roedd hi’n gwbl amlwg mai
eu prif flaenoriaeth oedd gweithredu polisïau
Llafur Newydd San Steffan yng Nghymru heb
amrywio fawr ddim arnyn nhw.

Fe ddaeth cyfle am ddechrau newydd gyda’r
glymblaid Lafur-Democratiaid Rhyddfrydol.
Fodd bynnag, mae anawsterau mewnol,
ynghyd â diffyg unrhyw synnwyr clir o
gyfeiriad, wedi rhwystro cynnydd.

Ym maes allweddol yr economi y gwelwyd y
methiant gwaethaf. Mynnodd y Prif Weinidog
newydd, Rhodri Morgan, gyfuno’i ddyletswydd
fel arweinydd â’r portffolio Datblygu
Economaidd. Dilynwyd hyn gan gyfnod o
ddeng mis pryd y cymerodd arweinydd y
Democratiaid Rhyddfrydol, Mike German y
cyfrifoldeb am Ddatblygu Economaidd hyd
nes iddo gael ei orfodi i adael ei swydd tra’r
oedd yn destun ymchwiliad yr heddlu.Am
wyth mis arall, cymerodd y Prif Weinidog y
cyfrifoldeb am yr economi unwaith eto, hyd
nes i Mike German ddychwelyd, nid i’w
bortffolio blaenorol ond fel Gweinidog dros
Ddatblygu Gwledig a Chymru Dramor. Daeth
Andrew Davies yn drydydd Gweinidog
Datblygu Economaidd, a Mike German y
trydydd Gweinidog Amaethyddiaeth, mewn
pedair blynedd. Pa ryfedd fod y Gymru
ddiwydiannol a gwledig fel ei gilydd wedi
profi’r fath ddiflastod a chyn lleied o obaith.

Fel hyn yr afradodd Llywodraeth newydd
Cymru yr ewyllys da helaeth iawn a oedd
ganddi.

Er gwaethaf y record hon o ddiffyg
penderfyniad a thindroi, does gan Blaid Cymru
ddim amheuaeth na fu sefydlu’r Cynulliad
Cenedlaethol yn gam mawr ymlaen yn y ffordd
y caiff Cymru ei llywodraethu o’i gymharu â’r
rhith o ddemocratiaeth a fodolai gynt.

Mae sawl blaengaredd polisi pwysig wedi bod,
llawer  wedi eu hysgogi gan Blaid Cymru, na
allasai fyth ddeillio o’r hen Swyddfa Gymreig.
Hefyd canolbwyntir meddyliau o’r diwedd ar
anghenion Cymru fel y gellir datblygu polisïau
penodol Cymreig.Ac nid rhywbeth i’w fychanu
yw’r ffaith y bydd yn rhaid i Lywodraeth Cymru
gyda hyn wynebu dyfarniad yr etholwyr ar eu
record. Mae hyn yn gyferbyniad llwyr i’r 1980au
a’r 1990au pan gaem ein llywodraethu gan
gyfres o Ysgrifenyddion Gwladol heb unrhyw
fandad poblogaidd yng Nghymru.

Mae’r ffaith fod ein system newydd o
lywodraeth yn llawer mwy agored a thryloyw
na’r hyn oedd o dan yr hen system yn ennill
mawr. Hyn sydd wedi galluogi Plaid Cymru i
ddatgelu’r ffordd yr oedd Cymru’n cael cam o
du Trysorlys y DG lle’r oedd Cronfeydd
Strwythurol Ewrop yn y cwestiwn. O
ganlyniad mae Cymru gannoedd o filiynau o
bunnau’r flwyddyn ar ei hennill.

Fodd bynnag, yr hyn sydd wedi dod yn fwyfwy
amlwg yw fod y Cynulliad Cenedlaethol yn
fodel diffygiol iawn o lywodraeth. Dyma’r ail
reswm am y siom eang a grybwyllir uchod.

Dadleuodd Plaid Cymru o’r dechrau fod
pŵerau’r Cynulliad, sydd wedi eu seilio’n gyfan
gwbl ar ddeddfwriaeth eilaidd, yn ddifrifol o
annigonol, ac mae profiad y pedair blynedd
ddiwethaf wedi cyfiawnhau’r farn hon.

Ar ben hyn, mae dryswch ynghylch pa bŵerau
sydd wedi eu datganoli mewn gwirionedd,
wedi bod hyd yn oed yn fwy na’r disgwyl.

Mae’r dryswch hwn yn deillio o ddiffygion
sylfaenol Deddf Llywodraeth Cymru 1998.Yn
hytrach na rhoi i’r Cynulliad alluoedd
cyffredinol ym meysydd ei gyfrifoldeb,
trosglwyddodd y Ddeddf bŵerau penodol yn
dameidiog tra’n dal gafael ar eraill, naill ai’n
gyfan neu’n rhannol.Y canlyniad yw
cymhlethdod anferth, ac ansicrwydd parhaus
ynghylch a oes gan y Cynulliad y grym neu
beidio i weithredu mewn ffordd neilltuol.

Daeth trydydd achos rhwystredigaeth i’r
amlwg o ganlyniad i’r cynnydd mewn
tryloywder a ddaeth yn sgîl creu’r Cynulliad
Cenedlaethol. Hwn yw’r anghyfiawnder
difrifol yn y ffordd y caiff Cymru ei chyllido
gan San Steffan.

Mae’r dull cyllido’n seiliedig ar y fformiwla
Barnett bondigrybwyll. Drwy iddi gael ei
chyflwyno fel dyfais dros-dro i symleiddio’r
broses o benderfynu’r  grant bloc blynyddol i
Gymru a’r Alban dros ugain mlynedd yn ôl,
mae’n gwbl analluog i adlewyrchu’r ffordd y
mae anghenion Cymru wedi newid yn
ddramatig dros y cyfnod hwnnw. Canlyniad hyn
yw fod Cymru’n cael ei than-gyllido o tua £800
miliwn y flwyddyn. Effaith hyn yw brwydr

barhaus i ddal i fyny gyda safon darpariaeth
gwasanaethau a datblygiadau newydd yn Lloegr.

(2) CYFLWR Y GENEDL

Pan graffwn ni ar realiti Cymru 2003, fe
welwn ni ba mor fawr yw’r her a wynebwn
wrth adfywio’n gwlad.

A hithau wedi tra-arglwyddiaethu ar
wleidyddiaeth Cymru dros y rhan fwyaf o’r
ugeinfed ganrif, rhaid i Lafur dderbyn
cyfran helaeth o’r cyfrifoldeb am gyflwr ein
cenedl heddiw.

O gadw mewn cof yr anawsterau cronig yn
ein gwasanaeth iechyd, tan-berfformiad ein
heconomi, annhegwch dwfn ein cymdeithas a
thlodi gormod o lawer o’n pobl, prin mai gor-
ddweud yw disgrifio Cymru yn y flwyddyn
2003 fel gwlad mewn argyfwng.

Mae’n ffaith drist fod y bwlch ffyniant rhwng
Cymru a gweddill y DG wedi lledu ymhellach
ers i Lafur ddod i rym yn San Steffan yn 1997
ac yng Nghaerdydd yn 1999.

• Disgynnodd cyflogau yng Nghymru o 89.1%
o gyfartaledd y DG yn 1998 i 86% yn 2002.

• Mae bron i chwarter ein pobl yng
nghategori Tlodi Sylfaenol yr UE, ac yn ôl
y Comisiynydd Plant mae traean o’n plant
yn byw mewn tlodi.

• Dioddefodd Cymru golled net o 14,000 o
swyddi gweithgynhyrchu rhwng Tachwedd
2001 a Tachwedd 2002.

• Cynyddodd anweithgaredd economaidd
yng Nghymru 5% o dan Lafur, sef
dwywaith y raddfa yn y DG yn ei
chyfanrwydd dros yr un cyfnod, ac mae
yna bellach 17,000 yn fwy o bobl ifanc
16-24 anweithgar yn economaidd nag
oedd yn 1999.

Yn dilyn dinistrio’n diwydiannau trwm
traddodiadol bron yn llwyr, mae 20 mlynedd
o esgeulustod wedi troi’r cymunedau a’u
cynhaliodd nhw’n rhai o ardaloedd tlotaf yr
Undeb Ewropeaidd.

Mae hyn wedi arwain at lefelau o uchel o
waeledd ac afiechyd yn yr ardaloedd hyn.



Yno, ac yn wir trwy Gymru, mae pobl yn
dioddef darpariaeth annigonol o ofal iechyd.

Gwaethygir y broblem gan ddiffyg
cynhwysedd digonol i ddelio â hi. Mae
prinder dybryd o weithwyr proffesiynol
iechyd, gyda recriwtio a chadw meddygon
teulu a nyrsus  yn broblem ddifrifol. Mae
digon o dystiolaeth o forâl isel ymysg staff
sy’n deillio o amodau gwaith anfoddhaol.

Yn hytrach na chanolbwyntio ar y broblem
sylfaenol hon, mae Llafur wedi rhoi ei sylw i
gyflwyno newidiadau strwythurol i’r GIG yng
Nghymru.Yn hytrach na symleiddio’r
strwythur, fe fydd y newidiadau’n arwain at
fwy o gymhlethdod a mwy o fiwrocratiaeth -
a thrwy hynny afradu miliynau o bunnau o
arian prin y GIG y gellid fel arall fod wedi ei
wario ar ofal cleifion.

Yn ystod ei phedair blynedd mewn grym, mae
llywodraeth Lafur y Cynulliad wedi methu’n
llwyr â gosod yn ei lle strategaeth ddatblygu
economaidd gredadwy ar gyfer codi Cymru
o’r cylch milain o ddirywiad economaidd.
Mae’r ddogfen ag iddi’r teitl optimistaidd
Cymru’n Ennill  wedi cael ei beirniadu’n
helaeth fel rhywbeth nad yw fawr mwy na
rhestr-ddymuniadau gyda thargedau
anobeithiol o afrealistig.

Ar ben hyn, mae yna ddiffyg cydbwysedd
difrifol o ran datblygiad a ffyniant o fewn
Cymru ei hun. Mae rhai ardaloedd yn dioddef
drwg-effeithiau gordwymo a gorddwysedd.
Mewn ardaloedd eraill, dirywiad economaidd
sy’n nodweddu gwlad a thref fel ei gilydd - o
hen gymoedd glofaol y de i Wynedd a
Cheredigion wledig.

Mae’r dirywiad mewn amaethyddiaeth yn cael
effaith drychinebus ar ein cefn gwlad. Mae
diffyg dewis arall o gyflogaeth yn achosi
allfudiad gan bobl ifanc a’r rhai economaidd
weithgar; tra bod llawer o’r rhai sy’n aros yn
eu cymunedau yn cael eu hallgáu o’r farchnad
dai sy’n mynd ymhell allan o’u cyrraedd. Mae
hyn yn cael effaith ddinistriol ar fywiogrwydd
y cymunedau hynny ac mae’r effaith yn cael ei
theimlo’n neilltuol o ddwfn yn yr ardaloedd
hynny lle mae’r Gymraeg yw iaith naturiol y

gymuned. Mae hyn yn gosod bygythiad mawr
ar unrhyw strategaeth ar gyfer adfywio’r iaith
ac adeiladu Cymru wirioneddol ddwyieithog.

Mae Cymru hefyd yn dioddef effeithiau
isadeiledd anobeithiol o hynafol. Mae ein
rhwydwaith ffyrdd, yn enwedig yn fewnol, yn
gwbl annigonol, ac mae cysylltiadau
cyfathrebu electronaidd yn llusgo ar ôl. Mae
ein gwasanaethau rheilffyrdd wedi cael eu
hamddifadu o fuddsoddiad, ac ni ellir
diystyru’r posibilrwydd o ddirywiad pellach.

Yn syfrdanol, cyflwynir cyflwr Cymru heddiw
fel stori o lwyddiant gan y Llywodraeth Lafur-
Democratiaid Rhyddfrydol yn y Cynulliad
Cenedlaethol - enghraifft berffaith o
fuddugoliaeth sbin dros realiti ar y naill law, ac
arwydd clir o wacter eu gweledigaeth dila ar
gyfer Cymru ar y llall.

(3) RHYDDHAU’R POTENSIAL

Un o swyddogaethau allweddol Plaid Cymru
yw herio a gorchfygu’r fath wacter a diffyg
uchelgais am ddyfodol Cymru.

Mae Plaid Cymru’n ymwrthod yn llwyr â
syniad Llafur o Gymru fel gwlad sydd wedi’i
thynghedu i ddibyniaeth a statws eilradd.

Rydym ni’n gweld Cymru fel gwlad ag iddi
botensial diderfyn. Dydym ni ddim yn twyllo’n
hunain am faint y dasg o weddnewid ein
gwlad, ond yr hyn sy’n ein gyrru yw’r
argyhoeddiad y gall ein pobl gwrdd â’r her o
adeiladu gwell dyfodol.

Nid ydym yn dioddef unrhyw brinder
adnoddau naturiol, yn enwedig ym maes
allweddol ynni cynaliadwy.

Mae gennym sefydliadau addysgol o fri
rhyngwladol.Yn hytrach na bod ar yr ymylon,
rydym mewn sefyllfa dda i gyrraedd
marchnadoedd pwysig ac mae gennym
gysylltiadau da ag Iwerddon, un o economïau
teigr Ewrop. Mae ein traddodiad cymunedol
cryf, a’n hamgylchedd naturiol godidog, gyda
gwlad a thref o fewn cyrraedd hawdd i’w gilydd,
yn asedau gwerthfawr. O gyfuno’r rhain â’n
treftadaeth ddiwylliannol gyfoethog, gan
gynnwys ein hiaith unigryw, maent yn cyfrannu
at ymdeimlad cynyddol o hunaniaeth a balchder

cenedlaethol a all ryddhau ynni ar gyfer
gwelliant a datblygiad. Credwn y gallai Cymru
ddod yn fodel o ddatblygu cynaliadwy, gan ddod
â llwyddiant economaidd a chyfiawnder
cymdeithasol ynghyd, tra’n gwarchod yr
amgylchedd naturiol sy’n sail i’n holl gyfoeth.

Yr her fawr sy’n wynebu Cymru heddiw yw
rhyddhau potensial ein gwlad a’i phobl oll. Er
mwyn llwyddo, mae’r ffactorau canlynol yn
allweddol.

• Agwedd gadarnhaol tuag at Gymru fel
cenedl

• Rhaglen bolisi sy’n canolbwyntio ar
gwrdd â sialensau allweddol

• Y grym mwyaf posibl ar lefel Gymreig

• Adnoddau ariannol digonol.

Ym mhob un o’r ffactorau hyn, mae Llafur
wedi methu’n druenus â chwrdd â’r her, ac
mae ei phartneriaid clymblaid, y
Democratiaid Rhyddfrydol wedi cydfodloni
yn y methiant hwnnw.

Mae hi’n bryd i Lywodraeth Cymru gael ei
harwain gan blaid wleidyddol sy’n ymroddedig
i’r dasg o drawsnewid ein gwlad ac o ryddhau
ei gwir botensial.

II RHAGLEN PLAID CYMRU
AR GYFER LLYWODRAETH

A EGWYDDORION
SYLFAENOL

Mae ein rhaglen radical ond realistig ar gyfer
llywodraeth yn seiliedig ar ein hegwyddorion
creiddiol o gyfiawnder cymdeithasol,
cynaliadwyedd amgylcheddol a datblygiad
cenedlaethol, ynghyd ag ymrwymiad i
gyfleoedd cyfartal a dinasyddiaeth gyfartal i
holl drigolion Cymru.

Y ddwy dasg y bydd yn rhaid i lywodraeth
nesaf Cymru fod daeraf yn eu cylch yw

• Diogelu a gwella ein gwasanaethau
cyhoeddus; a

• Gosod strategaeth yn ei lle ar gyfer
datblygu economaidd cynaliadwy.

Mae gwasanaethau cyhoeddus, gan gynnwys
gofal iechyd teilwng a chyfleoedd addysg teg i
bawb, ymysg hanfodion cymdeithas wâr. Mae
rhai o’r gwerthoedd sylfaenol hyn o dan
fygythiad ar hyn o bryd, ac rydym yn ymrwymo
i’w hamddiffyn rhag cynlluniau Llafur Newydd
ar gyfer preifateiddio llechwraidd.

Rydym yn ailddatgan ein gwrthwynebiad i
breifateiddio gwasanaethau cyhoeddus a’n
hymrwymiad i ddarparu’r cyfryw wasanaethau
yn effeithlon trwy gyllido o’r pwrs cyhoeddus
i bawb yn ddiwahân.Ar yr un pryd, fe fyddwn
ni’n rhoi pwyslais cryf ar leihau
biwrocratiaeth, ac ar sicrhau’r defnydd gorau
o arian y cyhoedd.

Rydym yn ymwrthod â’r obsesiwn gyda
defnyddio’r farchnad fewnol yn y
gwasanaethau cyhoeddus - sy’n gallu creu
aneffeithlonrwydd ac annhegwch.

Yn sicr fe fyddwn ni’n rhoi terfyn ar y ffordd
sinigaidd y mae Llafur yn llurgunio
blaenoriaethau a chynllunio trwy osod
targedau parhaus a thrwy sbin gwleidyddol.

Gresynwn lawn gymaint at ddibyniaeth Llafur
Newydd ar y Fenter Cyllid Preifat (MCP) ar
gyfer datblygiadau mewn isadeiledd, fel
rhywbeth neilltuol o niweidiol a drud.

Rydym yr un mor ymroddedig i’r her o
drawsnewid rhagolygon economi Cymru. Fe
fydd ein dyheadau i greu gwell dyfodol i
Gymru a’i phobl yn dibynnu yn y pen draw ar
lwyddiant economaidd.

Mae lledaenu ffyniant a bywiogrwydd
economaidd i holl ranbarthau Cymru yn
hanfodol i hyn.

Fodd bynnag, credwn y dylai twf economaidd
cynaliadwy wella ansawdd bywyd yn ogystal â
chynyddu ffyniant materol. Mae cyfiawnder
cymdeithasol a chyfoethogi’r amgylchedd yn
greiddiol i’n strategaeth.

Rhaid i’r dasg o adfywio’n cymunedau fynd
law yn llaw â datblygiad cynaliadwy. Fe fydd
hyn yn golygu cyfranogiad gweithredol a
grymuso pobl yn y broses ddatblygu.

Ystyriwn fywiogrwydd diwylliannol a

chreadigedd fel cyfranwyr allweddol at
adfywiad economaidd yn ogystal ag fel
gweithgareddau sy’n gwella ansawdd bywyd.
Tra’n ymroddedig i’r gwaith o gryfhau’r iaith
Gymraeg ac adeiladu cenedl ddwyieithog,
rydym hefyd yn gwerthfawrogi, a byddwn yn
hyrwyddo’r traddodiad Saesneg ei iaith yng
Nghymru. Rydym yn croesawu, a byddwn yn
hyrwyddo, cyfraniad diwylliannol cynyddol
cymunedau lleiafrifoedd ethnig i fywyd Cymru.

Rydym yn ymroddedig i hyrwyddo cyfle
cyfartal. Byddwn yn prif-ffrydio hyrwyddo
cyfartalrwydd ar draws holl agweddau
llywodraeth, gan gynnwys gwaith y Cyrff
Cyhoeddus a Noddir gan y Cynulliad
(CCNC) y gosodir targedau ar eu cyfer a’u
cefnogi lle bo rhaid gan sansiynau priodol.
Byddwn yn sefydlu dulliau effeithiol o
ymgynghori â grwpiau yr arferwyd eu hallgáu,
gan sicrhau bod cyrff sy’n cynrychioli’r cyfryw
grwpiau yn atebol.

Ystyriwn fod grymuso Cymru a’i phobl
ymhellach yn hanfodol i’n dyfodol fel cenedl.
Fe fyddwn ni’n defnyddio pŵerau presennol y
Cynulliad Cenedlaethol i’r eithaf. Fodd bynnag,
fe fyddwn ni bob amser yn gweithredu ar y
rhagdybiaeth y dylai penderfyniadau gael eu
cymryd yng Nghymru onid oes rhesymau da
iddynt gael eu cymryd ar lefel uwch.

O fewn cyd-destun gweledigaeth ehangach
am ddyfodol Cymru, mae’r maniffesto hwn yn
canolbwyntio yn anad dim ar raglen Plaid
Cymru ar gyfer llywodraeth i’r dyfodol agos.
Gellir gweithredu llawer o’n cynlluniau o
fewn pŵerau presennol y Cynulliad; fe fydd
angen deddfwriaeth gynradd ar gyfer eraill.

(B) EIN GWASANAETHAU
CYHOEDDUS

(1) TUAG AT GYMRU
IACHACH

Fe fydd ymroddiad i adeiladu cenedl iachach ar
frig blaenoriaethau llywodraeth Plaid Cymru.

Mae’n her anferth a does dim atebion sydyn
nac iachâd gwyrthiol. Mae gan Gymru hanes
hir o afiechyd cronig, yn enwedig yn rhai o’n
cymunedau tlotaf. Mae’n ffaith drist fod

Cymru’n dioddef rhai o’r lefelau uchaf o
afiechyd y galon, problemau anadlol a chancr
yn y byd gorllewinol.

Yn ogystal â sicrhau y darperir gwasanaethau
iechyd yn well ac yn gyflymach, mae adeiladu
Cymru iachach yn golygu mesurau tymor-
hirach sy’n anelu at well a iechyd a lles
cyffredinol pawb o’n pobl

Golyga iechyd lawer mwy nag absenoldeb
afiechyd, mae hefyd yn ymhlygu ymdeimlad o
hoen, ynni a bodlonrwydd. Dylanwadir ar
hoen corfforol, meddyliol ac emosiynol gan
amrywiaeth helaeth o ffactorau, a rhan yn
unig - rhan gwbl hanfodol mae’n wir - yw
darpariaeth gwasanaethau iechyd.

Mae creu cenedl iach yn brosiect sy’n gorfod
cynnwys pawb o’n pobl, ein holl wasanaethau,
a phob adran o lywodraeth. Mae’n gofyn am
frwydro yn erbyn tlodi, cryfhau ein heconomi,
adeiladu cymdeithas decach a chymunedau
diogelach, tai da ac amgylchedd ddymunol, a
bywyd diwylliannol cyfoethog.

Am y rheswm hwn fe fydd rheidrwydd ar i
bob adran yn llywodraeth Plaid Cymru
ddangos sut mae ei gwaith a’i
phenderfyniadau’n cyfrannu at y dasg hon.

Bydd angen gweithredu ar o leiaf dair
gwahanol lefel:

• Mynd i’r afael â’r tlodi sy’n achosi cymaint
o afiechyd;

• Cynyddu cynhwysedd a gallu’n
gwasanaethau iechyd i ddarparu triniaeth
gyflym ac effeithiol i’r claf a’r anghenus;

• Hyrwyddo ffyrdd iach o fyw.

(a) Tlodi ac afiechyd
Mae bellach dystiolaeth ddiymwâd o’r
cysylltiad rhwng tlodi ac afiechyd.Y tlotaf yn
ein cymdeithas yw’r gwaelaf o ran iechyd ac
mae afiechyd ei hun hefyd yn un o achosion
allweddol tlodi.

Cafwyd tystiolaeth glir o’r cysylltiad hwn yn
Adroddiad Black yn 1980, ond dewisodd
llywodraeth Geidwadol y cyfnod anwybyddu
ei gasgliadau a gwaethygodd  y problemau.

Mae ymchwil ddiweddarach wedi amlygu’r
cysylltiad, a hefyd ddyfnder y problemau a
achosir gan dlodi.

Fe fydd llywodraeth Plaid Cymru’n sicrhau y
bydd dealltwriaeth lawn o’r synergedd
dinistriol hwn sydd rhwng tlodi ac afiechyd yn
cael ei phrif-ffrydio i holl benderfyniadau a
pholisïau’r llywodraeth.

Mae ymchwil bellach wedi dangos yn ogystal
fod graddau’r anghydraddoldeb mewn
cymdeithasau hefyd yn cael effaith
uniongyrchol ar lefelau afiechyd. Felly rhaid i’r
gwaith o greu cymdeithas decach fod yn rhan
sylfaenol o’r gyriant tuag at Gymru iachach.
Fe fyddwn ni’n sicrhau y bydd ein holl
bolisïau economaidd yn anelu at gyrraedd
mwy o gydraddoldeb, ac felly’n atgyfnerthu’n
hymdrechion i fynd i’r afael â’r holl
benderfynyddion afiechyd yng Nghymru.

(b) Iechyd a Gwasanaethau
Cymdeithasol

Yn y tymor byr i’r tymor canol, fe fydd ein
hymdrechion i sicrhau Cymru iachach yn
dibynnu’n helaeth iawn ar wella’n
gwasanaethau iechyd a chymdeithasol. Dyma
yw blaen y gad yn y frwydr yn erbyn
gwaeledd ac afiechyd.

Dylai’r gwasanaethau hyn gael eu llywio gan
egwyddorion cydraddoldeb, parch ac
urddas at bawb. Darparu ar gyfer pobl yw
gwaith cyfundrefnau, a’u cyfrifoldeb bob
amser yw ymroi i alluogi a hyrwyddo
iechyd a lles, gan ymateb bob amser i
fuddiannau a dewis unigolion.

Mae camwahaniaethu wrth ddarparu
gwasanaethau yn annerbyniol, a byddwn yn
gweithredu’n rhagweithiol i hyrwyddo
triniaeth gyfartal; gan sicrhau er enghraifft
bod cymheiriaid o’r un rhyw yn cael eu
cydnabod fel perthnasau agosaf pan fo
penderfyniadau meddygol yn cael eu gwneud.

Cyfrifoldeb am iechyd yw un o brif
swyddogaethau’r Cynulliad Cenedlaethol.
Mae’r GIG yn cyfrif am tua 35% o gyllideb y
Cynulliad, sy’n golygu y bydd £4,158,448 yn
cael eu gwario yn 2003-4.Y GIG hefyd yw

cyflogwr mwyaf Cymru, gyda chyfanswm o
87,000 o aelodau staff llawn-amser a rhan-
amser, sy’n cyfrif am 7% o holl weithlu Cymru.

Mae pawb ohonom yn edmygu ymroddiad ei
feddygon, nyrsus, gweithwyr cymdeithasol a
gweithwyr proffesiynol eraill ynghyd â’r staff
cynorthwyol sy’n cyflawni gwyrthiau’n
ddyddiol o dan amgylchiadau anodd iawn.

Maen nhw a’u cleientau fel ei gilydd wedi cael
eu gadael i lawr yn enbyd gan lywodraethau
dros y blynyddoedd. Mae ein gwasanaeth
iechyd heddiw’n dioddef effeithiau 20
mlynedd a mwy o esgeulustod a than-gyllido
o dan y Ceidwadwyr a Llafur Newydd.Yng
Nghymru, er mai yma y mae’r mynychder
uchaf o afiechyd, gennym ni y mae’r lleiaf o
gapasiti i’w drin mewn unrhyw ran o’r DG.

Nid yw fformiwla Barnett a ddefnyddir i gyfrifo
grant bloc y Cynulliad Cenedlaethol yn rhoi
unrhyw ystyriaeth i’n poblogaeth sy’n heneiddio.

Dydy hi ddim ychwaith yn ystyried y cynnydd
mewn lefelau o amddifadedd, a thrwy hynny
waeledd, a achoswyd gan gwymp diwydiannol
mewn llawer o gymunedau.

Y canlyniad yw ei bod hi fwy neu lai’n
amhosibl i wariant ar gyfer gwell darpariaeth
ddal i fyny gyda lefelau yn Lloegr heb fod ar
draul meysydd polisi eraill, fel tai, cludiant neu
ddatblygu economaidd, sydd  eu hunain yn
gwbl allweddol ar gyfer gwella iechyd a lles.

Darlunir effaith hyn gan y ffaith nad oedd neb
yn aros dros 18 mis am lawdriniaeth yn
Lloegr ddechrau 2003, tra mai’r ffigwr
cyfatebol yng Nghymru oedd 5,391.A hyn er
gwaethaf y ffaith nad oes gan Gymru ond 5%
o boblogaeth y DG!

Ar ben hyn, mae’n gwasanaeth iechyd ni’n dal i
ddioddef oherwydd bolisïau cyfeiliorn
llywodraethau Ceidwadol y gorffennol, a
wnaeth gymaint o ddrwg wrth gyflwyno’r
farchnad fewnol i’r GIG. Cafwyd ergyd arall i
wasanaethau iechyd yng Nghymru yn 1993,
pryd y diddymwyd cynllunio strategol
cenedlaethol i bob pwrpas gan John Redwood.

Heddiw, mae cleifion yng Nghymru’n talu’n
ddrud am benderfyniad llywodraeth Tony

Blair i gadw at gynlluniau gwario’r Torïaid am
ei phedair blynedd gyntaf.

Tra’n bod ni’n sicr yn croesawu’r
buddsoddiad ychwanegol sydd o’r diwedd ar
ei ffordd i’r Gwasanaeth Iechyd, ystyriwn ef i
fod yn annigonol o hyd, a gresynwn at y ffaith
ei fod o leiaf pedair blynedd yn rhy hwyr. Mae
diffyg gwario ar iechyd yn anghymesur yn y
ffordd y mae tan-wario mewn un flwyddyn yn
effeithio ar flynyddoedd dilynol.Am bob punt
nas gwariwyd ddiwedd y 1990au rhaid i lawer
mwy gael ei wario’n awr.

Yn 1999, addawodd Llafur na fyddai raid i neb
yng Nghymru orfod disgwyl mwy na chwe mis
am apwyntiad claf allanol.Ym mis Chwefror
roedd y ffigwr yn 76,400 o gymharu â 676 yn
Lloegr. Rhaid i Lafur gymryd cyfrifoldeb llwyr
am fethu â gwireddu ei haddewidion. Na foed
inni gael ein twyllo mwyach gan ei dulliau o
gelu’r gwir â sbin a dwbl-gyfrif.

Y gwirionedd yw amserau aros cynyddol,
isadeiledd diffygiol, methiannau mewn
triniaethau, a phrinder personél meddygol gan
gynnwys nyrsus, meddygon teulu ac
ymgynghorwyr, a gweithlu ymroddedig yn cael
ei lethu gan bwysau gwaith.

Yn 2003 rydym yn wynebu bygythiad pellach
i’r Gwasanaeth Iechyd gyda’r chweched ail-
strwythuro mewn 13 blynedd. Rydym wedi
gwrthwynebu’r ‘diwygiadau’ honedig hyn
oherwydd eu bod nhw’n dargyfeirio adnoddau
a sylw oddi wrth y gwir angen o gynyddu
capasiti, ac oherwydd na chredwn y bydd y
strwythurau newydd hyn yn addas i’r pwrpas.

Mae’r rhesymeg y tu ôl i ddiddymu’r pum
awdurdod iechyd a 22 Fwrdd Iechyd Lleol
(BILl) newydd ymhell o fod yn amlwg, ac mae
wedi ennyn pryderon ac amheuon dwfn
ymysg gweithwyr iechyd proffesiynol.Yn
ogystal â’r BILl, fe fydd amryw o gyfundrefnau
eraill yn cael eu sefydlu, gan ddod â
chyfanswm nifer y cyrff sy’n gyfrifol am ofal
iechyd yng Nghymru i 52.

Mae gwir bryder am allu llawer o’r BILl hyn i
gyflawni eu dyletswyddau’n effeithiol ac
effeithlon, tra bydd eu lluosogrwydd yn lleihau’r
posibilrwydd o gynllunio strategol. Gan fod yr

Ymddiriedolaethau’n parhau, mae elfen allweddol
o farchnad fewnol y Ceidwadwyr yn dal yn ei lle,
er gwaethaf honiadau Llafur mai un o amcanion
yr ad-drefnu oedd mynd i’r afael â hynny.

Fe fydd costau sefydlu a rhedeg strwythur mor
gymhleth yn dod i filiynau lawer o bunnoedd,
beth bynnag yw’r honiadau camarweiniol a
wneir gan Weinidog Iechyd y Cynulliad.

Fe fydd llywodraeth Plaid Cymru felly’n
etifeddu gwasanaeth iechyd wedi ei dan-
gyllido ac a fydd hefyd newydd gael ei daflu i
anhrefn ad-drefnu anaddas.

Mwy o feddygon, nyrsus a gwelyau

Y flaenoriaeth gyntaf un fydd datblygu mwy o
gapasiti yn nhermau mwy o feddygon, nyrsus,
gweithwyr iechyd proffesiynol eraill a
gwelyau. Fe fydd llywodraeth Plaid Cymru’n
gosod yn ei lle strategaeth fanwl a chydlynol
tuag at y nod hwn, ac fe fyddwn ni’n
cydweithio â gweithwyr iechyd proffesiynol i
ddod o hyd i’r ffyrdd gorau a mwyaf effeithlon
o ddarparu’r gwasanaethau hyn.

Unwaith y byddwn mewn grym byddwn yn
cychwyn yn ddiymdroi ar awdit o gynhwysedd
presennol y GIG yng Nghymru, gan gynnwys y
rhyngwynebau  allweddol gyda gwasanaethau
cymdeithasol, trwy ddiwygio’r cylch gorchwyl
a roddwyd i Derrick Wanless yn Hydref 2002.

Unwaith y bydd hwn wedi ei gwblhau, fe
fyddwn ni, gan ymgynghori â chynrychiolwyr o’r
proffesiynau meddygol a gofal, yn llunio Cynllun
Cynhwysedd Cenedlaethol. Fe fydd y cynllun
hwn yn darparu strategaeth Cymru-gyfan gyda
chyrchnodau tymor byr, canol a hir o ran:

• Mwy o feddygon, nyrsus, deintyddion,
ffisiotherapyddion a gweithwyr iechyd
proffesiynol eraill;

• Darparu mwy o welyau ac offer priodol
mewn ysbytai; a

• Darparu gofal nyrsio a phreswyl digonol
ac addas ar gyfer yr henoed.

• Fe fydd hefyd yn cynnwys ymgyrch ar
gyfer cadw staff cymwys yn eu swyddi.

Gydag ysbytai’n chwarae rhan mor amlwg yn
ymwybyddiaeth y cyhoedd, ac felly mewn

unrhyw ddadl ar y GIG, ffaith na sylwir arni’n
aml yw fod 90 y cant o gysylltiadau gofal
iechyd yn dal i ddigwydd ar y lefel gynradd.

Gan gydnabod pwysigrwydd allweddol gofal
cynradd, fe fyddwn ni’n gosod pwyslais
neilltuol ar recriwtio meddygon teulu fel rhan
o’n Cynllun Cynhwysedd Cenedlaethol.Yn
wyneb yr ystadegau brawychus am argyfwng
sydd o’n blaenau o ran niferoedd meddygon
teulu, ac adroddiadau am restrau aros o fis a
mwy am apwyntiad meddyg, mae’n amlwg fod
yn rhaid gweithredu ar frys.

Yn ogystal â gweithredu’r cytundeb newydd
i feddygon teulu, fe fyddwn ni’n cynnig
pecyn deniadol i annog meddygon teulu,
gan gynnwys yr opsiwn o feddygon teulu
cyflogedig, i wasanaethu mewn ardaloedd
difreintiedig lle mae anghenion dybryd o
ran iechyd.

Fe fyddwn ni’n ceisio ffyrdd o dynnu ymaith y
beichiau biwrocrataidd ar staff. Rhaid i
feddygon a nyrsus a gweithwyr proffesiynol
eraill mewn gwasanaethau iechyd a
chymdeithasol allu canolbwyntio’u hamser ar
ofalu am gleifion yn lle cael eu clymu i lawr
gan waith papur dianghenraid.

Mewn ymgynghoriad â chynrychiolwyr o’r
proffesiynau nyrsio a meddygol, fe fyddwn ni
hefyd yn ceisio ffyrdd dychmygus ac effeithiol
o gymysgu sgiliau.

Bydd hyn nid yn unig yn rhyddhau amser i
feddygon allu canolbwyntio ar wneud defnydd
llawn o’u sgiliau proffesiynol, ond hefyd yn
gwneud y gorau o botensial staff nyrsio
hyfforddedig.

Mae Plaid Cymru bob amser wedi mynnu
bod yn rhaid i ddarpariaeth iechyd, yn ogystal
â chael ei harwain gan y lefel gynradd, fod yn
seiliedig ar y gymuned yn ei holl agweddau.
Rydym yn awyddus i annog, lle bo hynny’n
briodol, integreiddiad llawnach o ganolfannau
iechyd ac ysbytai cymunedol. Fe fyddwn hefyd
yn cymryd camau i sicrhau bod y gofal a’r
gefnogaeth a ddarperir gan wasanaethau
cymdeithasol yn hygyrch mewn canolfannau
iechyd a meddygfeydd. Fe fydd hyn yn rhan o
ymgyrch i ddatblygu partneriaeth waith

glosiach rhwng gwasanaethau iechyd a
chymdeithasol, ac mae gan awdurdodau lleol
ran amlwg i’w chwarae yn hyn.

Mae gan y sector gwirfoddol hefyd ran
hanfodol i’w chwarae, er enghraifft trwy’r
mudiad hosbis. Fe fyddwn ni’n gweithio’n agos
gyda’r sector hwn er mwyn sicrhau y bydd
cyllido yn ddibynadwy ac yn gadarn.

O sylweddoli’r tarfu ar y GIG a achoswyd gan
yr ad-drefnu cyson dros y blynyddoedd
diwethaf, fe fydd llywodraeth Plaid Cymru yn
gwneud popeth posibl i osgoi ailstrwythuro
pellach. Er gwaethaf ein hamheuon, fe fyddwn
yn gwneud popeth a allwn i wneud i’r system
newydd weithio cystal ag sy’n bosibl.

Fodd bynnag, fe fyddwn yn cadw llygad fanwl
ar y sefyllfa, gan weithio’n agos gyda chyrff
proffesiynol a chleifion. Fe fyddwn yn annog
cydweithio ymysg y BILl a’r amcan yn y tymor
hwy fydd integreiddio eu gwaith gydag
Ymddiriedolaethau’r GIG, gan gadw at yr
egwyddor o gyd-ffinio, a thrwy hynny symud i
ffwrdd oddi wrth yr elfennau sydd ar ôl o’r
farchnad fewnol.

Caiff rhai swyddogaethau eu cyflawni orau ar
y lefel genedlaethol, gan gynnwys cynllunio, a
strategaeth sy’n anelu at gynhyrchu arbedion
sylweddol trwy resymoli presgripsiynau.

(c) Pobl hŷn
Mae’n hanfodol ac yn holl bwysig fod y
cyfraniad enfawr a wneir gan bobl hŷn i’n
cymdeithas yn cael ei gydnabod yn llawn.
Mae eu doethineb a’u profiad a gronnwyd
dros y blynyddoedd yn gyfystyr ag ased
amhrisiadwy a all fod o fudd neilltuol i blant
a phobl ifanc. Fe fyddwn yn gweithio gyda
chyrff perthnasol i geisio ffyrdd o ymestyn y
cyfraniad hwn i’r eithaf.

Mae stereoteipio’r henoed fel pobl ddibynnol
a methedig yn annerbyniol yn ogystal â bod
yn anghywir. Fodd bynnag, mae treigl y
blynyddoedd yn dod ag anghenion neilltuol yn
ei sgîl o ran gofal, ac un o hanfodion
cymdeithas wâr yw fod y rhain yn cael eu
diwallu’n briodol, petai ond fel ffordd o
gydnabod oes o ymroddiad i les eraill.

Ystyriwn y gwahaniaethu artiffisial rhwng
anghenion nyrsio a gofal personol fel
rhywbeth neilltuol o niweidiol. Gall lesteirio
darpariaeth ymyriad meddygol cynnar i osgoi
afiechyd ac efallai’r angen i fod mewn ysbyty.
Yn ogystal ag anghyfiawnder noeth sefyllfa o’r
fath, mae hefyd yn gosod pwysau diangen ar
allu’r gwasanaeth iechyd i drin cleifion.

Dyna pam yr ydym yn gresynu at wrthodiad
llywodraeth y DG i weithredu argymhelliad
allweddol ei Chomisiwn Brenhinol ei hun ar
Ofal Tymor Hir yr Henoed i ddileu’r
gwahaniaethu rhwng gofal nyrsio a gofal
personol.Yn wahanol i Senedd yr Alban, nid
oes gan y Cynulliad Cenedlaethol y pŵerau ar
hyn o bryd i weithredu argymhellion y
Comisiwn Brenhinol, tra byddai anghyfiawnder
Fformiwla Barnett yn ei gwneud hi’n hynod o
anodd i gwrdd â’r gost. Fe fydd llywodraeth
Plaid Cymru’n pwyso am gywiro’r ddau ddiffyg
hyn fel y gellir trin pobl hŷn yng Nghymru
gyda chyfiawnder ac urddas.

Yn y cyfamser gellir cyflawni llawer trwy
ffyrdd eraill.

Fe fyddwn ni’n brwydro yn erbyn pob ffurf o
ragfarn oed, er enghraifft trwy sicrhau y
gwneir asesiad ar gyfer gwasanaethau yn ôl
angen ac nid yn ôl oed, a thrwy ddatblygu
eiriolaeth ac ymgynghoriad gyda defnyddwyr
gwasanaethau a gofalwyr.Yn hyn fe fyddwn ni’n
gweithio gyda Chynghorau Iechyd Cymunedol
a Fforwm Gofal Cymru. Er mwyn mynd i’r
afael â’r baich ar ofalwyr, fe fyddwn ni’n edrych
ar ffyrdd o ddarparu adnoddau digonol i’r
Strategaeth Genedlaethol i Ofalwyr.

Dylai pobl hŷn ag anghenion gael y
gefnogaeth i’w galluogi nhw i wneud eu
dewisiadau eu hunain ynglŷn â’r sefyllfaoedd y
maen nhw’n ystyried i fod fwyaf addas, a dylid
anelu gwasanaethau’n unol â’r amcan hwn.

Fe fyddwn ni’n pwysleisio’r angen am
ddarganfod anghenion yn gynnar ac am ymyriad
di-oed. Fe fydd hyn yn helpu i leihau’r
derbyniadau i gartrefi preswyl a nyrsio ac i
ysbytai, a’r angen i bobl hŷn gael eu diwreiddio
wrth i’w hanghenion newid. I’r perwyl hwn fe
fyddwn ni’n edrych ar ffyrdd o ddatblygu timau

integredig aml-ddisgyblaeth gofal tymor-hir i
ddarparu ar gyfer anghenion gofal llym, adferiad
ac asesiad pobl hŷn.

Pwnc a fydd angen sylw’n ddi-oed yw’r argyfwng
yn y sector cartrefi gofal sy’n bygwth niweidio
darparwyr a chleientau fel ei gilydd, yn ogystal â
gwaethygu problemau yn ein hysbytai. Mae’n
achosi pryder arbennig fod cartrefi a redir gan
deuluoedd, ac sy’n darparu’r math o amgylchedd
cartrefol a werthfawrogir gymaint gan gleientau,
yn wynebu anawsterau neilltuol. Fe fydd angen
cynnwys hyn yn adolygiad Wanless.

Mae gan bobl hŷn yr hawl i ddal gafael ar
gymaint o annibyniaeth ag sy’n bosibl a dylid
anelu darpariaeth gwasanaethau gyda’r amcan
hwn mewn golwg. Fe fyddwn ni’n darparu’r
adnoddau i awdurdodau lleol dalu am ofal
cymdeithasol rhad ac am ddim yn y cartref,
fel cymorth cartref.

(ch) Anghenion Gofal Tymor Hir Eraill
Gall pobl o bob oed fod ag anghenion gofal
tymor-hir. Dylid cwrdd â’r rhain yn unol â’r
egwyddorion a amlinellwyd uchod.

(d) Iechyd Meddwl
Fyddwn ni’n goddef dim stigmateiddio o’r rhai
sy’n dioddef oddi wrth afiechyd meddwl.
Maent ymysg yr aelodau o gymdeithas sydd
fwyaf agored i niwed, a rhaid iddynt gael gofal
iechyd a thriniaeth o safon uchel.

Byddwn yn parhau i wrthwynebu’r Ddeddf
Iechyd Meddwl arfaethedig, yn benodol am fod
ei chynigion adweithiol am gaethiwo’r claf eu
meddwl a gorfodi triniaeth arnyn nhw’n
tramgwyddo hawliau dynol sylfaenol. Does iddi
ddim sail wyddonol gadarn, a bydd yn gostus
i’w gweithredu, gan nad yw’r adnoddau ar gael.

Rydym o blaid hyrwyddo ac ehangu’r Timau
Iechyd Meddwl Cymunedol. Fodd bynnag,
mae angen inni ochel rhag unrhyw resymoli a
lleihau nifer y gwelyau yn eu sgîl, gan arwain
at ganoli eu gwasanaethau.Yn wir mae angen
taer am fwy o welyau.

(dd) Gwasanaethau Plant
Fe fydd ein cynllun i sefydlu Adran Addysg a
Gwasanaethau Plant a Phobl Ifanc  yn cryfhau

cydweithrediad wrth wasanaethu plant.
Fe fyddwn ni’n:

• pwysleisio’r angen i weithio gyda phlant a
theuluoedd i rwysto camdriniaeth rhag
digwydd

• sicrhau systemau effeithiol a chyflym i
amddiffyn plant.

Gan weithio mewn partneriaeth ag
Awdurdodau Lleol, byddwn yn gwneud
gwarchod plant yn flaenoriaeth uchel ac yn
ymroi i sicrhau na fydd unrhyw ran o’r
system yn gallu esgeuluso’n plant mwyaf
clwyfadwy. Byddwn yn gweithio gyda’r
Comisiynydd Plant a chyrff gwirfoddol a
chymunedol i symud ymlaen yr egwyddorion
a amlinellir ym Maniffesto’r Plant.

(e) Methedigedd 
Dros y blynyddoedd diwethaf cafwyd cynnydd
mawr o ran agweddau at, a darpariaeth ar
gyfer, y methedig. Fodd bynnag mae
camwahaniaethu yn dal yn gyffredin a
rhwystrir pobl fethedig rhag cyflawni eu
potensial a chyfrannu’n llawn i gymdeithas
mewn amryw ffyrdd. Rydym yn cydnabod mai
mater o gydraddoldeb yn y bôn yw
cwestiynau ynghylch methedigedd, a dyna
pam y mae rhai o’r argymhellion isod yn
mynd ymhell y tu hwnt i gwmpas iechyd a
gofal cymdeithasol.

Bydd Llywodraeth Plaid Cymru yn gweithredu
ar sail y “model cymdeithasol” sy’n cydnabod
mai cymdeithas sy’n rhoi’r unigolyn dan
anfantais. Mae cydnabod y realiti yma yn
allweddol er mwyn rhoi grym i gyfle cyfartal.

2003 yw Blwyddyn Ewrop i’r Methedig a
byddwn yn nodi hyn drwy ymrwymo o’r
newydd i ddileu’r rhwystrau i wir
gyfartalrwydd. Byddwn yn gweithio gyda
mudiadau’r methedig i gael gwelliannau mewn
meysydd allweddol megis

• rhaglenni cefnogi a chreu hyder a
gwasanaethau eiriolaeth a chynghori

• mynediad cyfartal i wasanaethau iechyd a
gweithgareddau cymunedol a hamdden

• cyfleoedd addysgol i wella ansawdd bywyd

• grymuso defnyddwyr gwasanaethau drwy
hyrwyddo taliadau uniongyrchol

Byddwn yn cydnabod Iaith Arwyddion
Prydeinig (BSL) yn iaith yn ei rhinwedd ei hun
ac yn hwyluso’i defnyddio.

(f) Recriwtio a Chadw Staff mewn
Gwasanaethau Cymdeithasol

Fel gyda’r GIG, mae anawsterau gyda
recriwtio a dal gafael ar staff Gwasanaethau
Cymdeithasol yn llesteirio’r gallu i ddarparu
gwasanaethau cyson o ansawdd uchel.Tra
bod lefelau tâl yn cyfrannu at hyn, tanseilir
morâl hefyd gan feichiau biwrocratiaeth a’r
diwylliant gosod-targedau, sy’n dargyfeirio
amser ac adnoddau oddi wrth y dasg
hanfodol o ddiwallu anghenion cleientau, a
hefyd yn dargyfeirio blaenoriaethau.

FE FYDD LLYWODRAETH PLAID
CYMRU’N:

• Pwysleisio a lledaenu arfer da

• Gweithio gyda Chyngor Gofal Cymru a’r
Partneriaethau Gofal Rhanbarthol ar
gynllunio a recriwtio gweithluoedd

• Pwysleisio hawl gweithwyr i fanteisio ar
gyfleoedd hyfforddi a datblygu gyrfa

• Ceisio gwella sicrwydd swydd ac amodau
gwaith

• Hybu cyfleoedd gwaith hyblyg er mwyn
hyrwyddo cyfleoedd cyfartal, lleihau
straen, gwneud y defnydd gorau o’r sgiliau
sydd ar gael, ac ymateb yn well i
anghenion defnyddwyr

(ff) Hyrwyddo Byw’n Iach
Nid yn unig y mae rhwystro afiechyd yn
well na’i drin, mae hefyd yn arbed arian yn
y pen draw.

Fe fydd llywodraeth Plaid Cymru’n ceisio’r
pŵerau angenrheidiol ac wedyn yn cyflwyno
profion llygaid a phrofion dannedd rhad ac am
ddim i bawb. Gellid mwy na  chyfiawnhau’r
gwario ychwanegol - o safbwynt dynol ac
ariannol - oherwydd yn ei sgîl byddai afiechyd
yn cael ei ddarganfod yn gynnar.

Byddwn yn datblygu rhaglen effeithiol o

hyrwyddo iechyd. Mae blaengareddau presennol
ar gyfer lleihau ysmygu ac annog bwyta
ffrwythau a llysiau ffres, er yn ddigon
canmoladwy, yn canolbwyntio’n rhy gyfyng ar yr
unigolyn. O ganlyniad, ychydig o effaith y maent
wedi ei chael lle mae eu hangen fwyaf.

Fe fydd ein rhaglen ni ar gyfer hyrwyddo
iechyd yn seiliedig ar dystiolaeth ac yn
canolbwyntio ar gymunedau. Fe fyddwn ni’n
dysgu gwersi oddi wrth wledydd a
rhanbarthau eraill Ewrop lle mae
blaengareddau sy’n seiliedig ar y gymuned
wedi bod yn llwyddiannus iawn wrth fynd i’r
afael â phroblemau iechyd a oedd wedi eu
gwreiddio’n ddwfn.

Yn neilltuol, fe fydd ein rhaglen yn adeiladu ar
y rhaglen Cymunedau’n Gyntaf. Fe roddir y
pwyslais ar sicrhau buddion gweladwy mewn
iechyd yn y cant o wardiau mwyaf
difreintiedig, a fydd yn cael eu dynodi’n
Ardaloedd Gweithredu Iechyd Cymunedol.

Fe fydd byw’n iach yn cael ei hyrwyddo trwy
ein rhaglen addysgofal i’r blynyddoedd cynnar.

Byddwn yn gweithredu ar benderfyniad y
Cynulliad Cenedlaethol i geisio deddfwriaeth
gynradd benodol i Gymru i wahardd ysmygu
mewn rhai adeiladau cyhoeddus.

Byddwn hefyd yn cyflwyno canllawiau i
ysgolion i’w hannog i beidio â gwerthu
diodydd llawn siwgr a bwydydd llawn braster
i’n plant, ac i sicrhau bod prydau ysgol yn iach,
maethlon a deniadol. O ddysgu gwersi oddi
wrth Flaengaredd Bwyd Powys, fe fyddwn
hefyd yn gweithio gydag awdurdodau lleol i
ddatblygu polisïau pryniant er mwyn ffafrio
ffynonellau lleol o gynnyrch o ansawdd dda.

Fe fyddwn ni’n adeiladu ar, ac yn ehangu’r
blaengareddau presennol i roi mynediad am
ddim i byllau nofio a chanolfannau hamdden,
yn enwedig i blant a phobl ifanc ac mewn
cymunedau sy’n dioddef anfanteision.

BYDD LLYWODRAETH 
PLAID CYMRU’N:

• Sicrhau bod holl adrannau’r llywodraeth
yn gweithio tuag at Gymru iachach trwy
fynd i’r afael â’r tlodi sy’n achosi afiechyd

• Llunio Cynllun Cynhwysedd
Cenedlaethol i gyflogi a chadw mwy o
feddygon, nyrsus a gwelyau

• Pwyso am gyllido digonol i gwrdd â’r
anghenion sy’n fwy yng Nghymru

• Ceisio dewisiadau amgen i’r MCP a’r
cynlluniau eraill sy’n arwain at
‘breifateiddio llechwraidd’

• Lleihau’r fiwrocratiaeth a’r lluosogi
strwythurau sy’n gosod ffiniau rhwng
asiantaethau, yn enwedig rhwng iechyd,
gwasanaethau cymdeithasol a’r sector
wirfoddol

• Cyllido’r darparu gofal rhad ac am ddim
yn y cartref

BYDDWN YN CEISIO
DEDDFWRIAETH GYNRADD:

• I alluogi gweithredu argymhellion y
Comisiwn Brenhinol ar ofal tymor hir i’r
henoed

• I ddarparu profion llygaid a phrofion
dannedd rhad ac am ddim i bawb

• I weithredu gwaharddiad ar ysmygu
mewn rhai adeiladau cyhoeddus yng
Nghymru

(2) CENEDL SY’N DYSGU

Fe fydd llywodraeth Plaid Cymru’n
benderfynol o wella cyfleoedd addysg i bobl o
bob oed, cefndir cymdeithasol a grŵp ethnig.
Ystyriwn fod addysg yn gwbl sylfaenol i’r dasg
o greu dyfodol gwell, tecach a mwy ffyniannus
i’n gwlad.

Yn ogystal â bod yn hanfodol ar gyfer
galluogi datblygu cynaliadwy, mae addysg yn
bwysig o ran cyfoethogi bywydau pobl - fel
unigolion ac fel aelodau o’u cymunedau ac o
gymdeithas.Yn ogystal â diwallu anghenion
yr economi trwy ddarparu amrediad o
sgiliau trosglwyddadwy i’n pobl, dylai addysg
anelu at feithrin unigolion meddylgar a
chreadigol sy’n gallu cwestiynu a herio, yn
ogystal â gwasanaethu cymdeithas fel
dinasyddion gweithgar.

Mae gan addysg rôl allweddol yn ein datblygiad

cenedlaethol trwy helpu plant a phobl ifanc i
ddatblygu gwell dealltwriaeth ohonynt eu
hunain, eu cymunedau, eu hanes a’u diwylliant.

Lawn cyn bwysiced, rhaid iddi hefyd feithrin
ynddynt ymwybyddiaeth o ddinasyddiaeth byd
a’r cyfrifoldebau sydd ynghlwm â hynny.

Mae’r system addysg yn holl-bwysig yn y dasg
o adeiladu Cymru wirioneddol ddwyieithog.
Mae Plaid Cymru’n ymroddedig i dwf
deinamig addysg Gymraeg sy’n ymateb i’r
galw.Ystyrir hyn ymhellach yn yr adran ar yr
iaith Gymraeg a dwyieithrwydd.

Mae ein rhaglen ni ar gyfer dysgu gydol oes
yn dechrau gyda blynyddoedd cynharaf bywyd.

(a) Y Blynyddoedd Cynnar
Mae’r blynyddoedd cynnar yn rhai ffurfiannol
ac felly’n holl bwysig yn natblygiad yr
unigolyn. Mae pob cyfiawnhad dros
fuddsoddiad yn y cyfnod hwn gan y bydd yn
esgor ar fuddion lluosog maes o law - yn
gymdeithasol, diwylliannol ac economaidd. Fe
all hefyd gyfrannu’n helaeth at adfywio
cymunedau trwy greu cysylltiadau rhwng y
plentyn, y rhiant a’r gymuned.

Y cysyniad o addysgofal, lle mae pob gofal yn
addysgol, a phob addysg yn cynnwys gofal,
fydd sylfaen ein polisi.

Er mwyn sicrhau y rhoddir yr egwyddor ar
waith, fe fydd Plaid Cymru’n sefydlu Adran
Addysg a Gwasanaethau Plant a Phobl Ifanc
o fewn Llywodraeth Cymru i ddod â’r holl
elfennau ynghyd. Fe fydd yr adran hon yn
cymryd cyfrifoldeb am yr holl wasanaethau i
blant ac felly’n galluogi integreiddiad diwnïad
y gwahanol flaengareddau sydd ar waith ar
hyn o bryd. Fe fydd yn gweithio gyda, ac yn
annog datblygiad pellach y Partneriaethau
Blynyddoedd Cynnar sy’n seiliedig ar
siroedd, ac fe fydd yn sicrhau y bydd rôl
darparwyr gwirfoddol a phreifat, yn ogystal â
rhai statudol, yn cael ei gwerthfawrogi a’i
hannog. Fe fydd yn pwysleisio pwysigrwydd
darpariaeth o ansawdd ac fe fydd yn
datblygu cyfleoedd ar gyfer hyfforddi a
chymhwyso staff ym mhob sefyllfa. Fe fydd
yn sicrhau bod darparu addysg feithrin

hanner-amser am ddim, a oedd i fod i gael ei
gyflwyno yn 2002, yn cael ei weld yng nghyd-
destun addysgofal 0-6.

Fe fydd datblygu addysgofal integredig o fudd
arbennig wrth gwrdd ag anghenion addysgol
arbennig, lle mae canfod anawsterau’n gynnar
yn allweddol, ac sy’n aml yn dod yn faes
brwydr rhwng adrannau addysg, iechyd a
gwasanaethau cymdeithasol.

Fe fydd yn chwarae rhan allweddol yn ein
rhaglen ar gyfer twf yr iaith Gymraeg a chreu
Cymru ddwyieithog.

Mae ehangu darpariaeth gofal plant yn bwysig
er mwyn galluogi’r rhieni hynny sy’n awyddus i
dynnu allan gredydau treth, a thrwy hynny eu
galluogi nhw i ymuno â’r gweithlu a dod ag
adnoddau ariannol ychwanegol i’n cymunedau.

O ystyried yr holl fudd a ddaw o’r sector
hwn, fe fyddwn ni’n rhoi blaenoriaeth iddo
wrth ddyrannu adnoddau ariannol.

(b) Ysgolion
Rydym yn awyddus i weld ein hysgolion yn
cael eu hintegreiddio fwyfwy i fywydau eu
cymunedau a datblygu’n adnoddau i’r
cymunedau hynny yn eu cyfanrwydd. Credwn
y gallant chwarae rhan bwysig mewn adfywiad.

Mae’r dull marchnad gystadleuol a
gyflwynwyd gan y Torïaid ac sy’n cael ei
barhau gan Lafur Newydd yn milwrio yn
erbyn hyn. Mae’n lladd unrhyw anogaeth i
gydweithredu a rhannu arfer da; mae’n
gwaethygu anghydraddoldeb ac allgáu
cymdeithasol; mae’n tueddu i gryfhau’r cryf ar
draul y gwan; ac yn gwastraffu adnoddau. Fe
all hefyd arwain at sbeiral o ddirywiad ac
mewn rhai achosion, gau ysgolion; yn aml er
colled i’r gymuned. Fe all fod yn neilltuol o
niweidiol mewn ardaloedd gwledig er nad
yw’n unigryw iddyn nhw o bell ffordd.

Fe fydd llywodraeth Plaid Cymru’n cychwyn
ar ymgynghoriad eang ynghylch cyflwyno
fformiwla gyllidol newydd i ysgolion a fydd yn

• Seiliedig ar angen, gydag ystyriaeth
ddigonol yn cael ei rhoi i amddifadedd a
gwasgaredd poblogaeth;

• Cynnwys lleiafswm o wariant ar gyfer
pob disgybl;

• Sicrhau cyllido mwy rhagweladwy dros
gyfnodau o dair blynedd a llai o wneud
ceisiadau am symiau neilltuol.

Ein nod ni yw sefydlu fframwaith newydd o
gydweithio a phartneriaeth rhwng ysgolion, a
hefyd gyda darparwyr addysg eraill gan
gynnwys yn arbennig Golegau Addysg Bellach.
Fe fyddwn yn talu sylw arbennig i ddatblygu
perthynas agos rhwng ysgolion cyfun a’r
ysgolion cynradd sy’n bwydo iddynt.

Er mwyn archwilio’r posibiliadau, a chanfod y
rhwystrau, i ddatblygu ysgolion fel adnoddau
ar gyfer eu cymunedau, fe fydd llywodraeth
Plaid Cymru, gan weithio gydag awdurdodau
lleol, yn sefydlu cynllun peilot i roi’r cysyniad
ar waith mewn nifer o ddalgylchoedd trwy
Gymru. Fe fydd pwyslais ar yr ysgol fel
cyfrannwr i adfywiad, ac archwilir y syniad o
ddarparu gwasanaethau atodol, megis iechyd
a gwasanaethau cymdeithasol yn adeiladau’r
ysgol. Fe fyddwn yn ceisio cydweithrediad
partneriaid cymdeithasol - busnes, yr
undebau llafur a chyrff gwirfoddol.

Fe allai fod cyfleoedd am arloesi mewn
patrymau o lywodraethu ysgolion ac yn hyn
fe fyddem yn awyddus i weithio’n agos gyda
Llywodraethwyr Cymru.Ym mhob agwedd o
lywodraethu a gweithgareddau ysgolion, fe
fyddwn ni’n sicrhau y bydd y plant, sef y rhai
y mae ysgolion yn bod yn bennaf er eu
mwyn, yn gallu cymryd rhan a dylanwadu.

Tra bod addysg yn wasaneth cenedlaethol,
caiff ei ddarparu’n lleol. Fe fydd angen i
lywodraeth Plaid Cymru ystyried y ffordd
orau o ddarparu gwasanaethau allweddol.

Mae Awdurdodau Lleol yn chwarae rôl
allweddol, er enghraifft trwy gynllunio
darpariaeth leol; darparu gwasanaethau cefnogol
ar gyfer ysgolion; a monitro eu perfformiad.
Fodd bynnag, mae bodolaeth 22 o awdurdodau
addysg lleol, llawer ohonynt yn fychan iawn, yn
codi cwestiynau pwysig, er enghraifft o ran
gwasanaethau ymgynghorol ysgolion.

Cydnabyddwn hawliau llywodraeth leol mewn

polisi addysg fel mewn meysydd eraill.Yn wir,
fel y byddwn ni’n dadlau’n nes ymlaen, rydym
yn awyddus i weld cryfhau swyddogaeth a
phŵerau awdurdodau lleol. Fodd bynnag,
credwn fod yn rhaid i lywodraeth
genedlaethol dderbyn cyfrifoldeb dros sicrhau
darpariaeth effeithiol gwasanaethau allweddol
i ysgolion. Credwn fod llawer i’w ennill trwy
gydweithrediad rhwng awdurdodau lleol.

Fe fydd llywodraeth Plaid Cymru felly’n ceisio
trwy ddeddfwriaeth gynradd bŵer cyffredinol i
osod rheidrwydd ar awdurdodau addysg lleol i
gydweithio i bwrpasau neilltuol. Hyd nes y bydd
pŵer o’r fath wedi ei gael, fe fyddwn ni’n
ceisio’n gorau, gan weithio gyda Chymdeithas
Llywodraeth Leol Cymru (CLlLC/WLGA) i
annog cydweithrediad o’r fath ar sail wirfoddol.

Un flaenoriaeth yn y cyswllt hwn fydd
Gwasanaeth Ymgynghorol Ysgolion o safon
uchel, sy’n holl-bwysig yn yr oes hon o newid
cyson ac arloesedd.

Sefydliadau Cenedlaethol

Fe fydd llywodraeth Plaid Cymru’n
ymgynghori ynghylch y trefniadau gorau posibl
ar gyfer ein cyrff addysgol cenedlaethol sydd
wedi datblygu mewn dull cymharol fympwyol
a digyswllt dros y blynyddoedd.Y nod fyddai
creu system symlach, effeithlon ac atebol yn
ddemocrataidd. Gwelwn y canlynol fel
cydrannau tebygol mewn system ddiwygiedig:

• Cyfuno CBAC ag ACCAC i ffurfio un
corff cenedlaethol ar gyfer arholi ac asesu

• Ychwanegu’r cyfrifoldeb am reoleiddio
arholiadau ac asesiadau at
swyddogaethau Estyn

• Canolfan Ymchwil a Datblygu newydd.

Cynigiwn ddatblygiad pellach y Cyngor Dysgu
Cyffredinol (CDC) fel corff annibynnol ar gyfer
y proffesiwn, gyda chyfrifoldeb am recriwtio,
hyfforddiant dechreuol athrawon ac addysg i
athrawon, datblygiad proffesiynol parhaus, a
rheoli gwerthusiad a pherfformiad.

Cwricwlwm

Fe fydd llywodraeth Plaid Cymru’n rhoi
blaenoriaeth gynnar i gychwyn ymgynghoriad

ar ddatblygu Cwricwlwm Cenedlaethol
newydd i Gymru. Cydnabyddwn yr angen i
beidio â gorfodi newid dianghenraid  ar
weithlu dysgu sydd eisoes wedi ei orlwytho.
Fodd bynnag, ystyriwn hyn fel rhan allweddol
o’n datblygiad fel cenedl a hefyd fel rhywbeth
angenrheidiol ar gyfer gwella ansawdd
profiad ysgol i athrawon a disgyblion fel ei
gilydd. Fe fyddai cwricwlwm newydd yn
cymryd nifer o flynyddoedd i ddatblygu, a
byddai athrawon, ynghyd â dysgwyr a rhieni
ac amrywiaeth o gyrff perthnasol, yn
chwarae rhan lawn yn y gwaith.

Fe fyddai ein cynigion ni ar gyfer Cwricwlwm
Cenedlaethol yn cynnwys y canlynol:

• Lleihad sylweddol mewn cynnwys gorfodol

• Pwyslais ar sgiliau trosglwyddadwy

• Treftadaeth a dinasyddiaeth Gymreig

• Pynciau byd-eang allweddol, dinasyddiaeth
byd a hawliau dynol

• Datblygiad cynaliadwy

• Gwrthsefyll rhagfarn a chamwahaniaethu

Rydym yn argymell ailwampio sylfaenol yn y
broses brofi ac asesu er mwyn er mwyn ei
gwneud yn fwy perthnasol i ddisgyblion,
athrawon, rhieni a chymdeithas ac er mwyn
lleihau straen.

Fe fyddwn ni’n adeiladu’r cynlluniau cyfredol i
ddiwygio Cyfnod Allweddol 4 fel rhan o
gwricwlwm 14-19 newydd i roi parch cyfartal
i’r academaidd a’r galwedigaethol fel ei gilydd.
Ystyriwn fod peilot y llywodraeth bresennol o
Fagloriaeth Gymreig honedig yn ddiffygiol ac
yn gyfle a gollwyd. Fodd bynnag fe fyddwn ni’n
dysgu gwersi oddi wrth y peilot ac yn adeiladu
arno er mwyn datblygu cymhwyster Baglor o’r
iawn ryw, cynhwysfawr, ar gyfer Cymru.

(c) Anghenion Addysgol Arbennig
Byddwn yn rhoi blaenoriaeth i sicrhau y diwellir
yn llawn anghenion plant ac oedolion sydd ag
anghenion arbennig yn cael eu hanghenion
wedi’u diwallu’n llawn, yn eu dewis iaith.
Byddwn yn hyrwyddo trafodaeth o ddifrif
ynghylch y cydbwysedd cywir rhwng lleoli

dysgwyr ag anghenion arbennig yn y brif ffrwd
ac mewn darpariaeth arbenigol.

(ch) Y Proffesiwn Dysgu
Er bod ysgolion yn bod er mwyn gwasanaethu
plant, teuluoedd a’r gymuned, mae eu
llwyddiant yn dibynnu ar ymroddiad athrawon.
Mae proffesiwn diddig sydd â pherthynas dda
rhyngddi a rhieni felly’n allweddol bwysig.

Rhaid cymryd o ddifrif y morâl isel ymysg
athrawon, sy’n digwydd oherwydd pwysau
gwaith, biwrocratiaeth a dirymuso. Mae’n
arwain at broblemau sylweddol o ran
recriwtio a chadw staff, yn enwedig mewn
ysgolion uwchradd ac mewn pynciau lle mae
prinder. Mae angen gwneud llawer mwy na’r
manion arwynebol a wnaed gan y
weinyddiaeth Lafur hyd yma.

Fe fydd llywodraeth Plaid Cymru’n benderfynol
o leihau beichiau gwaith biwrocrataidd trwy

• Ddiwygio’r cwricwlwm ac asesiadau, gan
gynnwys diddymu’r profion Cyfnod
Allweddol 2 a 3 presennol

• Symleiddio’r llif cyllido a lleihau’r angen i
wneud cais arbennig am symiau neilltuol

Fe fyddwn ni’n gweithio gyda CDC ar
strategaeth recriwtio, ac fe fyddwn ni’n
pwyso am ddatganoli cyfrifoldeb am amodau
gwaith i’r Cynulliad, ynghyd â phŵerau
deddfwriaethol llawn ar bob agwedd ar
bolisi addysg.

Fe fyddwn ni’n gwneud datblygiad personol
yn ofyniad ac yn hawl. Fe fydd CDC yn
cymryd cyfrifoldeb am hyn, ynghyd ag
ailgynllunio cyrsiau arweinyddiaeth. Fe fyddwn
ni’n archwilio’r potensial am rith goleg
arweinyddiaeth ysgol i Gymru.

Rydym yn ymroddedig i gefnogi athrawon yn
eu gwaith bugeiliol, ac fe fyddwn ni’n gofyn i
CDC gynnal arolwg o ddisgyblaeth ysgol er
mwyn diffinio graddfa a natur unrhyw
broblemau, ac i wneud argymhellion sy’n
seiliedig ar dystiolaeth ac arfer da.

Fe fyddwn ni’n datblygu ymhellach
swyddogaeth staff nad ydynt yn dysgu, gan
gadw mewn cof yr angen am hyfforddiant a

datblygu gyrfa. Fe fyddwn ni’n gweithio’n agos
gyda’r undebau athrawon yn hyn o beth.

(d) Addysg Bellach ac Oedolion 
Rydym yn ymroddedig i barhad cydlyniad
addysg ôl-16 er mwyn darparu’r cyfleoedd
gorau posibl ar gyfer addysg gydol oes i bawb.

Fodd bynnag mae pryderon am y ffordd y
caiff Cyngor Cenedlaethol ELWa ei redeg yn
dangos yr angen am reolaeth ofalus a sensitif
o’r broses o newid. Fe fydd llywodraeth Plaid
Cymru’n sicrhau bod hyn yn digwydd.

Fe fydd dosbarthiadau 6 ysgolion yn parhau i
fod yn ddarparwyr pwysig o addysg ôl-
statudol, ac fe allan nhw fod yn holl bwysig o
ran hygyrchedd. Fe fydd angen i’r gyfundrefn
gyllido newydd a ddatblygir gan ELWa
gydnabod hyn, yn ogystal â’r cysylltiad rhwng
darpariaeth cyn- ac ôl-16.

Fe fydd Colegau Addysg Bellach (CAB) yn
chwarae rhan allweddol yn strategaeth
adfywio llywodraeth Plaid Cymru. Mae’r hyn a
gyflawnwyd gan y sector dros gyfnod yr
ehangu mawr yn ystod y ddegawd diwethaf
wedi bod yn nodedig, er gwaethaf y pwysau
cyllido sydd wedi bod yn ei daro. Mae’r rhan
a chwaraeant mewn ehangu cyfranogiad,
meithrin sgiliau sylfaenol, cyflwyno dulliau
dysgu arloesol a chydweithio â chyflogwyr yn
haeddu cydnabyddiaeth a chefnogaeth. Mewn
llawer achos maent wedi datblygu cwricwla
trydyddol cynhwysfawr ac wedi ennill
canlyniadau nodedig.

Maent yn cynnig ffordd i Addysg Uwch i
amrywiaeth helaeth o fyfyrwyr. Fe fyddwn
ni’n annog trefniadau cydweithredol rhwng
AB ac AU.

Mae materion a gafodd eu crybwyll mewn
adran flaenorol (Y Proffesiwn Dysgu) mor
berthnasol mewn CAB ag ydynt mewn
ysgolion, gan gynnwys beichiau biwrocrataidd,
recriwtio a chadw staff a’r angen am
ddatblygiad proffesiynol parhaus. Fe fyddwn
ni’n gweithio gyda Chyngor Cenedlaethol
ELWa a Fforwm, fel llais y sector ei hun, i
fynd i’r afael â’r materion hyn.

Mae Plaid Cymru wedi galw ers amser maith

ar i gyflogau Addysg Bellach gyfateb i’r hyn a
delir mewn ysgolion. Mae hyn yn hanfodol o
ran cyfiawnder naturiol ac er mwyn hwyluso
cydweithrediad rhwng coleg ac ysgol wrth
ddarparu cyrsiau. Rydym felly’n croesawu’r
symudiadau sydd ar droed i’r cyfeiriad hwn ac
fe fyddwn ni’n sicrhau y byddant yn cael eu
gweithredu’n foddhaol.

Law yn llaw â datblygu cyfleoedd i gronni
cymwysterau mewn dull hyblyg yn ôl anghenion
y myfyriwr, fe fyddwn ni’n sicrhau hefyd fod
dysgu anffurfiol er ei fwyn ei hun yn cael ei
werthfawrogi a bod darpariaeth ar ei gyfer.

(dd) Cyfarfod ag Anghenion Pobl Ifanc
Mae Plaid Cymru’n cefnogi’n gryf yr
amcanion polisi a amlinellir yn Ymestyn
Hawliau. Mae gan awdurdodau cyhoeddus
gyfrifoldeb i sicrhau bod cyfleoedd ar gael i
bobl ifanc, mewn dysgu, gwaith a hamdden, a
hefyd mewn gwasanaethau a chynghori. Wrth
wthio’r polisi hwn yn ei flaen, ein
blaenoriaethau ni fydd

• Sicrhau y gall pobl ifanc eu hunain
ddylanwadu o ddifrif ar benderfyniadau,
yn benodol drwy fod yn aelodau o’r
Partneriaethau Pobl Ifanc

• Talu sylw priodol i argymhellion a barn y
Comisiynydd Plant

• Sicrhau bod lleisiau pobl ifanc o grwpiau
yr arferwyd eu hallgáu, gan gynnwys pobl
ifanc fethedig, lesbaidd, hoyw a deurywiol
a phobl ifainc o grwpiau ethnig lleiafrifol,
yn cael eu clywed yn glir

• Gwella dulliau o olrhain cynnydd pobl
ifanc fel nad ydynt ‘ar goll yn y system’

(e) Addysg Uwch
Mae’r ddau ddegawd diwethaf wedi gweld
ehangu anferthol mewn Addysg Uwch fel nad
braint lleiafrif bychan mohoni mwyach.Yn
anffodus mae’r naill lywodraeth Brydeinig ar ôl
y llall wedi methu â chyllido’r broses hon yn
ddigonol. Mae hyn wedi achosi straen fawr ar
Sefydliadau Addysg Uwch (SAU) a dirywiad
annerbyniol mewn amodau a thelerau staff, gan
gynnwys cynnig llawer o gytundebau tymor-byr.

Mae Llywodraeth Lafur y DG yn awr yn ceisio
mynd i’r afael â’r broblem hon trwy godi
cyfraniadau ffioedd oddi wrth fyfyrwyr a
hyrwyddo system AU ddwy-haen trwy gyflwyno
ffioedd atodol (top-up fees). Er gwaethaf y ffaith
fod grantiau myfyrwyr, a ddiddymwyd gan Lafur
Newydd, bellach wedi eu hailgyflwyno ar ôl
oedi maith, fe fydd codi ffioedd atodol yn
gweithio yn erbyn ehangu mynediad i fyfyrwyr o
gefndiroedd llai breintiedig.

Fe fydd yn rhaid i lywodraeth Plaid Cymru
weithio o fewn y cyd-destun anffafriol hwn i
gryfhau AU yng Nghymru tra’n dal i wthio’r
agenda o ehangu mynediad yr ydym yn
ymroddedig iddi.

Mae AU yn ased anferthol i Gymru ac yn
holl-bwysig ar gyfer llwyddiant mewn adfywio
economaidd, cymdeithasol a diwylliannol.
Mae’n darparu cyflogaeth i 16,000 o bobl ac
mae’n cynhyrchu £1.5bn i’n cymunedau.
Mae’n mwynhau enw da yn rhyngwladol, mae
ei safonau dysgu’n uchel ac mae perfformiad
mewn ymchwil wedi gwella’n sylweddol dros
y ddegawd diwethaf.

Yn ogystal â gorfod gweithio o fewn cyd-
destun anffafriol polisi’r DG a grybwyllwyd
uchod, cydnabyddwn fod y sector yng
Nghymru wedi dioddef yr anfantais
ychwanegol o wariant is i bob myfyriwr (yr
‘uned o adnodd’) nag yn Lloegr ac yn enwedig
yn yr Alban. Mae hyn yn rhannol o ganlyniad
i’r pwysau cyllido sy’n codi o anghyfiawnder
fformiwla Barnett a pholisi llywodraeth y DG
ar arian cronfeydd strwythurol Ewrop sy’n
peri i wariant addysg godi ar lefel is nag yn
Lloegr dros y blynyddoedd nesaf.

Fe fyddwn ni’n sicrhau bod yr uned o adnodd
yng Nghymru o leiaf yn cyfateb i’r hyn yw yn
Lloegr, ond ein dyhead dros gyfnod o amser, o
gael bargen gyllido deg i Gymru, fyddai mynd
y tu hwnt i hynny. Fe fyddwn hefyd yn
ymdrechu i sicrhau bod ymchwil yng
Nghymru’n cael ei gryfhau trwy gyllid oddi
wrth y Cyngor Cyllido Addysg Uwch (CCAU)
a’r Cynghorau Ymchwil gan fod eu dyraniad i
sefydliadau Cymru yn llawer rhy isel.

O gydnabod pwysigrwydd defnyddio

canlyniadau ymchwil er budd yr economi, fe
fyddwn ni’n chwilio am ffyrdd o gynyddu
adnoddau i’r pwrpas hwn.Ystyriwn gynyddu
cydweithrediad a rhwydweithio ymysg SAU
Cymru yn flaenoriaeth uchel a byddwn yn
darparu adnoddau ar gyfer hyn. Fe fyddwn yn
annog datblygiad un brifysgol genedlaethol a
fydd yn hwyluso’r agenda hon.

Fe fyddwn ni’n ceisio addasiadau i’r broses
asesu ymchwil er mwyn tynnu ymaith
rwystrau i weithgareddau sy’n berthnasol i
anghenion penodol Cymru.

Lle bo amodau gweithio staff yn y cwestiwn,
fe fyddwn ni’n gweithio gyda’r undebau, yn
neilltuol yr AUT, a’r sector yn gyffredinol, yn
enwedig er mwyn mynd i’r afael â phwnc
cytundebau tymor-byr a chyfleoedd cyfartal.

Mae’r diffygion amlwg mewn darpariaeth
cyfrwng Cymraeg yn enghraifft o annhegwch
difrifol yn ogystal ag o fethiant i osod sylfeini
adfywiad yr iaith. Fe fyddwn ni’n cefnogi
gweithredu argymhellion Bwrdd Dysgu
Cyfrwng Cymraeg Prifysgol Cymru, a byddwn
yn archwilio gyda CCAUC, Prifysgol Cymru
a’r sector yn gyffredinol yr opsiynau
cyffredinol am fframwaith sefydliadol priodol
ar gyfer Addysg Uwch cyfrwng Cymraeg.

Fe fydd angen i Gymru barhau i ddenu
myfyrwyr o’r tu hwnt i’n ffiniau, gan gynnwys
mwy o dramor, ond fe fyddwn ni hefyd yn
gweithio gyda CCAUC a’r sector i osod yn ei
lle strategaeth i ddenu mwy o fyfyrwyr o
Gymru i Addysg Uwch yng Nghymru.

Ni welwn unrhyw gyfiawnhad dros darged
llywodraeth y DG o weld 50 y cant o’r holl bobl
ifanc yn mynd i Addysg Uwch. Fe fyddai angen i
unrhyw dargedau ar gyfer Cymru gymryd
ystyriaeth o’n strategaethau economaidd a
marchnad lafur. Fodd bynnag ystyriwn hi’n
flaenoriaeth uchel i ehangu mynediad i AU i
grwpiau a gafodd eu hallgáu yn y gorffennol.

Cefnogwn gyflwyno grant dysgu’r Cynulliad ar
gyfer myfyrwyr mewn AB ac AU. Fe fyddwn
ni’n monitro ei effaith ar dlodi myfyrwyr a
phatrymau recriwtio, a byddwn yn ei ystyried
yng ngoleuni argymhellion newydd ar gefnogi
myfyrwyr gan lywodraeth y DG. Fe fyddwn

ni’n ystyried y dewisiadau ar gyfer lliniaru
effeithiau niweidiol ffioedd uwch ac atodol ar
fyfyrwyr a SAU.

BYDD LLYWODRAETH 
PLAID CYMRU’N:

• Cryfhau darpariaeth Addysgofal i’r
blynyddoedd cynnar

• Sefydlu Adran Addysg a Gwasanaethau
Plant a Phobl Ifanc

• Integreiddio ysgolion â’u cymunedau, gan
eu datblygu nhw’n adnoddau i’r
cymunedau hynny a cyflwyno dull newydd
o gyllido er mwyn gwneud hyn.

• Cychwyn ymgynghoriad ar ddatblygu
Cwricwlwm Cenedlaethol i Gymru

• Annog cydweithredu rhwng awdurdodau
lleol er mwyn gwella darpariaeth
gwasanaethau i ysgolion

• Diddymu’r profion presennol i rai 11 a
14 oed

• Lleihau cyfyngiadau biwrocrataidd ar
athrawon, a datblygu strategaeth
recriwtio a dal gafael

• Gweithio i gryfhau safle AU Cymru a’i
chyfraniad i fywyd Cymru

BYDDWN YN CEISIO
DEDDFWRIAETH GYNRADD:

• I ddatganoli’r pŵerau i osod amodau a
thelerau gwaith athrawon

• I gael pŵer cyffredinol i osod rheidrwydd
ar awdurdodau addysg lleol i gydweithio
ar ddarparu gwasanaethau i ysgolion

• Diddymu’r farchnad gystadleuol rhwng
ysgolion.

• Symleiddio strwythurau cyrff addysg
cenedlaethol

(C) DATBLYGU CYNALIADWY
A’R ECONOMI

(1) DATBLYGU’R ECONOMI

Mae trawsnewid economi Cymru yn
rheidrwydd o’r mwyaf ar gyfer cynaliadwyedd
a hunan-hyder cenedlaethol a chyfiawnder

cymdeithasol. Rhaid i’r dasg gael ei gweld fel
dim llai na gosod sylfeini dyfodol Cymru.

Fe fydd adfywio’n heconomi’n her aruthrol. Fel
yr ydym eisoes wedi nodi yn rhagymadrodd y
maniffesto hwn, mae amrediad eang o
arwyddion yn dangos y graddau y mae ein
perfformiad economaidd wedi dirywio mewn
cymhariaeth â gweddill y Deyrnas Gyfunol
dros yr 20 mlynedd diwethaf.

Gan fod y tueddiad hwn wedi parhau o
dan Lafur Newydd yn Llundain ers 1997 ac
yn y Cynulliad Cenedlaethol ers 1999,
rhaid ei ystyried fel methiant polisi pur
ddrwg ar eu rhan.

Mae’r ffordd y mae llywodraeth Lafur Cymru
wedi ymdrin â datblygu economaidd dros y
pedair blyned ddiwethaf wedi bod yn
affwysol. Gyda thri gweinidog datblygu
economaidd gwahanol, gan gynnwys Rhodri
Morgan a fynnodd wneud dwy swydd am ran
helaeth o’r amser, nid oes yr un strategaeth
gydlynol wedi ymddangos.

Y canlyniad yw Strategaeth Economaidd
Genedlaethol sydd wedi cael ei dirmygu gan
lawer. Mae ei thargedau wedi cael eu diystyru
fel pethau hollol afrealistig, heb unrhyw
arwydd clir sut y gellid eu cyrraedd. Mae’r
glymblaid Llafur-Democratiaid Rhyddfrydol
wedi gwrthod gosod targedau rhanbarthol ar
gyfer creu swyddi fel ffordd o ledaenu
gweithgaredd ar hyd a lled Gymru.

Yn neilltuol, mae rhaglen Amcan 1 yn dryblith
o strwythurau cymhleth a biwrocratiaeth
sydd wedi creu anawsterau difrifol i’r sector
preifat, ac wedi llesteirio gweithredu
strategol, tra ar yr un pryd wedi ymylu’r math
o adeiladu cynhwysedd sy’n hanfodol ar gyfer
adfywiad mewn cymunedau.

Fe fydd llywodraeth Plaid Cymru’n manteisio
ar y cyfle a ddaw yn sgîl adolygiad canol-
tymor y rhaglenni Cronfeydd Strwythurol yn
2003 i symleiddio strwythurau Amcan 1 ac
ailflaenoriaethu adnoddau yn unol ag
amcanion allweddol.

Cynigia Plaid Cymru strategaeth ddatblygu
economaidd amgenach a chydlynol sydd wedi

ei theilwra i gwrdd â phroblemau ac
anghenion neilltuol Cymru.

Mae’r ffordd amgenach y byddwn ni’n ymdrin
â’r economi’n seiliedig ar egwyddorion
Datblygu Cynaliadwy ac mae iddo chwe elfen.

• Rhanbartholi a Chanolfannau Datblygu
Arbennig 

• Strategaeth Marchnad Lafur 

• Sectorau Twf

• Cwmnïau cynhenid sy’n tyfu

• Polisi Pryniant Cyhoeddus

• Hyfforddi

(a) Rhanbartholi a Chanolfannau
Datblygu Arbennig

Mae ymrwymiad i ledaenu gweithgaredd
economaidd i holl ranbarthau Cymru yn gwbl
sylfaenol i’n polisi economaidd.

Er gwaethaf datganoli, mae Cymru’n profi ffurf
o ddatblygu economaidd sy’n rhwygiadol iawn
yn ddaearyddol yn ogystal ag yn gymdeithasol.

Mae twf cyflym ar hyd rhan ddwyreiniol
coridor yr M4 yn enwedig wedi dod â
buddiannau gwirioneddol, ond mae bellach yn
arwain at or-ddatblygu, gor-dwymo a gor-
ddwysedd tra’n methu gwrthsefyll  yr allgáu a
brofir gan grwpiau a chymunedau difreintiedig
o fewn y rhanbarth hwn.

Yn y cyfamser mae rhan helaeth o weddill
Cymru’n dioddef dirywiad economaidd, ynghyd
â’r holl broblemau cysylltiedig, sef cyflogau isel,
tlodi ac allfudiad pobl ifanc ac economaidd-
weithgar. Mae cymunedau ym mhob rhan o’n
gwlad wedi profi colledion anferthol mewn
swyddi yn y sector gweithgynhyrchu, gyda
llawer o’r swyddi sydd ar gael yn eu lle mewn
sectorau lle mae cyflogau’n llawer is ac sy’n
wael o ran sicrwydd swydd.

Mae’r datblygiad anghytbwys hwn yn wael i
bawb. Mae hefyd yn aneffeithlon gan ei fod yn
methu â harneisio potensial y genedl gyfan.

Fe fydd llywodraeth Plaid Cymru’n cychwyn
mynd i’r afael â’r broblem hon trwy ddynodi
saith rhanbarth economaidd, gyda phob un

ohonynt yn llunio strategaethau datblygu
cynaliadwy wedi eu teilwra ar gyfer eu
hamgylchiadau neilltuol eu hunain.

Fe fydd ymgynghori wrth benderfynu ar yr
union ffiniau, ond rhagwelwn y bydd y
rhanbarthau’n fras fel a ganlyn:

• Y gogledd orllewin

• Y gogledd ddwyrain

• Powys

• Y de orllewin

• Abertawe a’i chyffiniau

• Cymoedd dwyreiniol y de

• Arfordir y de ddwyrain: Casnewydd,
Caerdydd a’r cyffiniau

Fe fydd y strategaethau ar gyfer y
rhanbarthau hyn yn dynodi blaenoriaethau
allweddol, er enghraifft mewn isadeiledd,
cyfathrebu, cyflenwad ynni, lleoliadau
diwydiannol a busnes, gwella’r amgylchedd ac
adfywio cymunedau. Fe fydd y strategaethau
hyn yn cymryd eu lle o fewn fframwaith
Strategaeth Genedlaethol Datblygu
Economaidd. Fe fydd gan bob rhanbarth o
leiaf un coleg Addysg Bellach ynddo, a phob
un ac eithrio Powys ag o leiaf un Sefydliad
Addysg Uwch, a fydd yn chwarae rhan
allweddol mewn gyrru arloesedd a darparu’r
hyfforddiant a’r sgiliau angenrheidiol.

O fewn pob rhanbarth, fe fydd Canolfannau
Datblygu Arbennig (CDA) yn ganolbwynt ar
gyfer datblygu’r rhanbarth.Yn yr ardaloedd
sydd â llai o boblogaeth, fe fydd CDA yn
datblygu fel ‘cytrefi gwasgaredig’, yn seiliedig
ar glystyrau o drefi a phentrefi.Y nod yw
datblygu’r rhain fel lleoliadau deniadol,
cynaliadwy a bywiog ar gyfer busnes,
diwydiant, hamdden a rhai gwasanaethau
allweddol. Gwelwn ddatblygiad y CDA hyn fel
rhywbeth hanfodol er mwyn darparu
canolfannau ar hyd a lled Cymru a all gystadlu
â Chaerdydd a chytrefi Lloegr.

Bydd strategaethau cludiant cenedlaethol a
rhanbarthol yn anelu at greu cysylltiadau o
safon dda rhwng y rhanbarthau hyn ac oddi
mewn iddynt.

Bydd polisïau ar gyfer cefn gwlad, gan gynnwys
yr holl amrywiaeth o weithgareddau seiliedig
ar y tir a thwristiaeth, yn cael lle amlwg mewn
strategaethau rhanbarthol.Amlinellir y rhain
yn fwy manwl yn y bennod nesaf. Fe fydd y
CDA eu hunain, fodd bynnag, hefyd yn
chwarae rhan allweddol mewn cynnal cefn
gwlad trwy ddarparu cyflogaeth drefol ei naws
o fewn cyrraedd.Yn hytrach nag ystyried
gwlad a thref fel petaen nhw’n wahanol ac ar
wahân, rydym ni’n eu gweld nhw wedi eu
hintegreiddio â’i gilydd i ffurfio cyfuniad hyfyw
a deniadol. Dyna yw’r realiti sy’n amlygu ei
hun yn y Gymru wledig heddiw p’run bynnag.

Trafodir goblygiadau hyn i gyd ar bolisi
cynllunio yn Adran 7.

Rhaid fydd rhoi sylw arbennig i’r ardaloedd
hynny o Gymru sydd wedi mynd trwy newid
anferthol yn sgîl dirywiad diwydiannau
trymion traddodiadol.

Argymhellwn wneud cymoedd dwyreiniol y de
yn un o’r saith rhanbarth economaidd.Anelwn
at ddim llai na thrawsnewidiad y rhanbarth
ynghyd ag ardal debyg yn ymestyn i’r gorllewin
cyn belled â Sir Gaerfyrddin. Fe roddir
cyfrifoldeb i weinidog penodol i arolygu’r dasg
hanesyddol hon. Fe fyddai hen ardaloedd
glofaol a chwarelyddol rhannau eraill o Gymru
hefyd o dan ei g/oruchwyliaeth.

Fe fydd llywodraeth Plaid Cymru’n cyfrannu’n
uniongyrchol at y broses o ledaenu ffyniant
trwy symud rhai swyddi ac adrannau
llywodraeth allan o Gaerdydd i ranbarthau
eraill. Gwantan fu ymdrechion llywodraeth
bresennol Cymru yn y maes hwn. Fe fyddwn
ni’n bwrw iddi o’r newydd â’r broses hon.

(b) Cynllun Swyddi
Fe fydd llywodraeth Plaid Cymru’n dod â
phwnc swyddi i graidd polisi datblygu
economaidd. Fe fydd hyn yn golygu newid
sylfaenol mewn pwyslais.

Blaenoriaethau allweddol ein Strategaeth
Marchnad Lafur ni fydd:

• Sicrhau cwrdd ag anghenion busnes

• Creu swyddi sy’n gynaliadwy yn y tymor hwy

• Pwyslais ar ansawdd yn ogystal â’r nifer o
swyddi

• Sicrhau bod budd polisïau datblygu’n
cyrraedd ardaloedd a grwpiau sydd dan
anfantais, gan gynnwys lleiafrifoedd ethnig,
pobl fethedig a merched

• Creu cyfleoedd ar gyfer datblygiad gyrfaoedd
o fewn Cymru, yn enwedig i’r ifanc

Fe fydd y newid mewn pwyslais yn golygu
hefyd symud i ffwrdd oddi wrth ddefnyddio
GDP fel unig fesurydd ffyniant. Fe fyddwn ni’n
mabwysiadu’r Mynegai Lles Economaidd
Cynaliadwy fel dull amgenach.Yn ogystal â
GDP ei hun, mae MLlEC yn cymryd i
ystyriaeth adnoddau cymdeithasol a chyfalaf
amgylcheddol er enghraifft. Fe fydden ni’n
cynnwys y gallu i gadw pobl ifanc yng
Nghymru fel un elfen yn ein MLlEC ni.

Fe fyddwn ni’n gweithio gyda Chyngor
Ffoaduriaid Cymru ar integreiddio i Gymru y
rhai sydd wedi ennill statws ffoadur. Fe
fyddwn ni’n darparu cyllid craidd ar gyfer eu
gweithgareddau yn y maes hwn lle mae
cyfleoedd i harneisio sgiliau ffoaduriaid er
budd Cymru a’i chymunedau.

Er mwyn gweithredu’r strategaeth hon fe
fydd llywodraeth Plaid Cymru’n sefydlu Uned
Strategaeth Swyddi ac Economi yng nghraidd
Llywodraeth Cymru.

Tra mai ei brîff dechreuol fydd canolbwyntio
ar faterion marchnad lafur, fe fydd yn symud
ymlaen maes o law i gynnwys cyfrifoldeb am
strategaeth ddatblygu economaidd yn ei
chyfanrwydd.Yn hyn fe fydd yn gweithio’n
agos gyda’r Panel Ymchwil Polisi Economaidd
a sefydlwyd yn ddiweddar.

Fe fydd ganddo ddwy adran. Fe fydd y gyntaf yn
comisiynu ymchwil ac yn darparu data, yn
cynnig arweiniad strategol ac yn gosod
targedau, gan gynnwys rhai ar gyfer y
rhanbarthau. Fe fydd yr ail adran yn monitro ac
yn asesu perfformiad. Fe fydd y ddau gorff
cenedlaethol allweddol, Awdurdod Datblygu
Cymru ac ELWa wedyn yn canolbwyntio’n
gyfangwbl ar ddarparu a chyflwyno gwasanaeth.

Fe roddir symbyliad newydd i’r Cyngor

Partneriaeth Busnes, drwy weithio gyda’r
Uned Strategaeth Swyddi ac Economi, a
chwarae rhan llawer mwy strategol. Fe fydd
yn rhoi llais cryfach o lawer i fusnes ac fe
fydd llai o wleidyddion arno.

(c) Sectorau Twf
Er mwyn creu twf economaidd cynaliadwy, fe
fydd angen canolbwyntio ar sectorau
penodol sydd â photensial ar gyfer twf, a lle
mae gan Gymru fantais naturiol neu’r gallu i
achub y blaen.

Fe fydd llywodraeth Plaid Cymru’n dynodi’r
sectorau allweddol hyn ar gyfer sylw a
chefnogaeth neilltuol o ran adnoddau
ymchwil a datblygu, gan gynnwys trwy ein
Sefydliadau Addysg Uwch, ac ar gyfer denu
buddsoddi mewnol.

Fe fydd y diwydiannau twf hynny sy’n cyfrannu at
Ddatblygu Cynaliadwy’n mwynhau sylw arbennig.

Ystyriwn y sectorau canlynol fel rhai neilltuol
o addawol:

Ynni Adnewyddol

Mae gan Gymru fantais naturiol anferthol a
chryn arbenigedd yn y maes allweddol hwn
ar gyfer y dyfodol. Fodd bynnag, mae’r
llywodraeth bresennol wedi llesteirio twf y
sector dros y pedair blynedd diwethaf, ac
mae Cymru wedi syrthio’n ôl yn hytrach na
chamu ymlaen. Fe fydd llywodraeth Plaid
Cymru’n rhyddhau’r potensial. Ar hyn o
bryd ac yn y dyfodol agos, gwynt (ar dir ac
ar fôr), y llanw, a chnydau ynni sy’n cynnig
fwyaf yn nhermau niferoedd a chost, ac mae
ganddynt y potensial i greu llawer iawn o
swyddi. Fodd bynnag, ni ddylid anghofio
potensial technolegau eraill gan gynnwys
tonnau ac ynni ffotofoltaidd. Eisoes mae
Addysg Uwch yn Nghymru yn arwain y maes
ar gynhyrchu a defnyddio hydrogen, ac fe
fyddwn ni’n sicrhau y bydd y gwaith hwn yn
cael ei gefnogi’n gryf.

Cefnogwn y targed o 4TwH oddi wrth ynni
adnewyddol erbyn 2010 a osodwyd gan
bwyllgor Datblygu Economaidd y Cynulliad,
yn unol â pholisi Plaid Cymru ers amser
maith. Fodd bynnag fe fyddwn ni’n anelu’n

uwch. Fe all 6TwH erbyn 2010 fod yn bosibl.
Yn y tymor hirach credwn y gall gwahanol
fathau o ynni adnewyddol gyflenwi’n holl
anghenion ynni.

Yn y tymor canol fe fydd tanwyddau ffosil yn
gwneud cyfraniad hanfodol a gellir cyflawni
llawer trwy gyfrwng technoleg newydd o ran
lleihau eu heffaith amgylcheddol. Cefnogwn
yn arbennig barhad y gwaith ym mhyllau glo’r
Tŵr a’r Betws.

Technoleg Gwybodaeth 
a Chyfathrebu (TGCh)

Yn ogystal â bod yn holl-bwysig ar gyfer
datblygiad, yn enwedig mewn gwlad o
aneddiadau gwasgaredig fel Cymru, mae
TGCh yn bwysig fel diwydiant ynddo’i hyn.
Mae natur ein cymunedau, wedi eu lleoli
mewn amgylchedd prydferth, yn eu gwneud
nhw’n ganolfannau delfrydol ar gyfer
diwydiannau newydd sy’n seiliedig ar
wybodaeth, cyn belled â bod rhwydwaith
band llydan hygyrch yn ei le. Nodir ein
bwriadau ar gyfer rhwydwaith cyfathrebu
band-llydan yn yr adran ar Gyfathrebu

Opto-electroneg

Mae Cymru eisoes yn arweinydd byd yn y
dechnoleg hon. Croesawn y bwriad i sefydlu’r
Techniwm OpTIC yn Llanelwy fel canolbwynt
i arbenigwyr a chwmnïau optroneg ac fe
fyddwn ni’n cefnogi ei ddatblygiad. Croesawn
hefyd y blaengaredd ar y cyd rhwng Cymru
ac Iwerddon i ddefnyddio technolegau laser a
goleuni ar gyfer gwella cynhyrchiant mewn
diwydiant gweithgynhyrchu.

Twristiaeth

Gallai Cymru elwa oddi wrth y diddordeb
cynyddol mewn twristiaeth amgylcheddol,
gweithgareddau, treftadaeth a diwylliannol, ac
fe fyddwn ni’n adeiladu ar strategaeth Bwrdd
Croeso Cymru yn y maes hwn. Fe fydd
llywodraeth Plaid Cymru’n ceisio rhagor o
bŵerau i’r Bwrdd i hyrwyddo Cymru dramor;
yn datblygu canolfannau rhagoriaeth i astudio
Twristiaeth mewn Addysg Uwch, ac yn
hwyluso datblygiad mentrau cyhoeddus-
preifat ar gyfer prosiectau allweddol penodol.

20



Gwastraff

Yn hytrach na chael ei weld fel problem
amgylcheddol sy’n gofyn am ateb, caiff gwastraff
ei ystyried fwyfwy fel defnydd crai gwerthfawr.
Fe fydd deddfwriaeth Ewropeaidd beri i hyn
ddigwydd mwy a mwy. Mae angen i Gymru
ragweld tueddiadau yn y dyfodol a bachu’r
cyfleoedd ar gyfer datblygiad economaidd.

Er mwyn cynyddu ailgylchu fel gweithgaredd
hyfyw yn fasnachol, fe fyddwn ni’n archwilio
opsiynau fel sefydlu Cyfnewidfa Nwyddau
Eilradd a rhwydwaith cyflenwi cenedlaethol o
ddefnyddiau a adferir. Fe all llosgi ar raddfa fawr
nadu ailgylchu ac felly fe fyddwn ni’n ffafrio
defnyddio technolegau graddfa-fechan fel
nwyeiddio a phyrolsis ar gyfer troi gwastraff yn
ynni ynghyd ag ailddefnyddio ac ailgylchu.

Dylid defnyddio credydau treth claddu
sbwriel yn benodol ar gyfer cefnogi
gweithgareddau ailgylchu. Fe fyddwn hefyd yn
archwilio’r posibilrwydd o godi lefel treth
claddu sbwriel yng Nghymru fel ffordd o
symbylu twf y sector hwn.

O weithio trwy’r sectorau gwirfoddol,
cyhoeddus a phreifat fe fydd hi’n bosibl
cynhyrchu gweithgaredd sylweddol iawn a
chreu swyddi ar bob lefel.

(ch) Cwmnïau Twf
Mae Plaid Cymru’n cefnogi symudiad sylweddol
mewn pwyslais oddi wrth ddenu
mewnfuddsoddiad tuag at ddatblygu’n
galluoedd ein hunain i gynhyrchu twf
economaidd. Nid yw hyn yn gwadu
pwysigrwydd buddsoddi mewnol o hyd, ond
rydym yn argyhoeddedig o’r angen i fod yn fwy
detholus. Mae llanast methiannau sydd wedi
denu llawer o sylw fel LG yn pwysleisio’r angen
am newid yn y ffordd yr eir ati. Cadarnheir hyn
gan y tueddiad cyffredinol ymysg cwmnïau
amlwladol tuag at farchnadoedd llafur rhatach,
sy’n golygu na all Cymru ddisgwyl denu
mewnfuddsoddiad ar raddfa debyg i’r hyn a
gyflawnwyd yn y gorffennol.

Y mecanwaith allweddol ar gyfer meithrin twf
ymysg cwmnïau a leolir yng Nghymru fydd
ein strategaeth cwmnïau twf. Fe fydd hon yn

cynnwys adnabod y cwmnïau hynny sydd â’r
awydd a’r potensial i dyfu, a’u targedu nhw â
chymorth dwys yn ôl y galw.

Penderfynir ar y cwmnïau hyn trwy
ddefnyddio meini prawf llym, a rhoddir
ystyriaeth hefyd i’w lleoliad er mwyn
hyrwyddo’n nod o ledaenu gweithgaredd
economaidd i bob rhan o Gymru.

Bydd tair gwahanol lefel o gymorth. Cynigir
pecyn arbenigol llawn i’r 100-200 o gwmnïau
Lefel 1; fe fydd pecyn llai ar gael i 1000 pellach
o gwmnïau Lefel 2; tra cynigir pecyn sylfaenol
Lefel 3 i bob busnes arall sy’n gwneud cais. Fe
all cwmnïau fod yn symud rhwng y gwahanol
lefelau yn ôl eu perfformiad a’u potensial.

Amcanion deuol ein strategaeth gymorth i
fusnesau fydd:

• Cynyddu nifer y busnesau sy’n
gweithredu yng Nghymru, a nifer ac
amrywiaeth y swyddi;

• Gwella cynhyrchiant ac effeithlonrwydd
mewn busnesau sy’n bod eisoes er mwyn
gwarchod eu dyfodol a’u galluogi i
ychwanegu gwerth at economi Cymru.

Fe fydd y Cynllun Gweithredu
Entrepreneuriaeth yn cael ei ailwampio er
mwyn sicrhau gwell canolbwynt ac eglurder.
Fe fydd llywodraeth Plaid Cymru’n sicrhau y
bydd yn canolbwyntio adnoddau ar
entrepreneuriaid addawol ac yn helpu
cymunedau yn ogystal ag unigolion. Fe fyddwn
ni’n sefydlu cronfa ddata o entrepreneuriaid
alltud er mwyn eu denu’n ôl.

Byddwn yn rhoi mwy o bwyslais ar fusnesau
bach, sy’n cyfrif am 98% o gwmnïau yng
Nghymru, a sydd â’u potensial sylweddol ar
gyfer creu swyddi a chyfoeth yn cael ei
anwybyddu i raddau helaeth. Fe fyddwn yn
cynnal cysylltiadau agos â’r sector busnesau
bach er mwyn deall ac ymateb i’w pryderon.

Mae angen i gymorth busnes ar gyfer
cwmnïau sy’n bod eisoes fod o fewn
cyrraedd haws ac yn cael ei dywys gan alw.
Mae pryder sylweddol am gymhlethdod a
biwrocratiaeth systemau cefnogi busnes, a’r
lluosogrwydd a dyblygu sy’n bod. Fe fydd

llywodraeth Plaid Cymru’n cynnal adolygiad
llawn o’r holl gyrff a fframweithiau ym maes
datblygu economaidd, ac fe fydd hi’n
ymroddedig i’r dasg o greu strwythur
symlach, tryloywach sy’n fwy ymatebol i
anghenion busnesau a gweithwyr.

(d) Polisi Pryniant Cyhoeddus
Mae cyfanswm gwerth pryniant cyhoeddus yng
Nghymru tua £3 biliwn ar hyn o bryd, a chaiff
llawer ohono ei wario y tu allan i’r ardal a’r
rhanbarth - a’r tu allan i Gymru ei hun. Credwn
fod yna botensial mawr i harneisio’r gwario
hwn i roi hwb sylweddol i’n heconomi ac i
hybu Datblygiad Cynaliadwy.

Tra’n cydnabod bod costau ychwanegol
ynghlwm wrtho yn nhermau prisiau a
gweinyddu, dylid ei ystyried fel buddsoddiad
gwerthfawr mewn datblygu cynaliadwy a allai
ddod â buddiannau mawr.

Fe fydd llywodraeth Plaid Cymru’n archwilio
ar fyrder ffyrdd o ddefnyddio Gwerth Gorau
a phŵerau newydd awdurdodau lleol fel y
rhoddir ystyriaeth i warchod yr amgylchedd
a budd economaidd lleol.Yn hyn fe fydden
ni’n adeiladu ar waith Tîm Blaengaredd
Pryniant Cymru.

Byddwn yn gosod cynllun peilot ar gyfer
ymdrin mewn ffordd newydd â phryniant
cyhoeddus gyda nifer o awdurdodau lleol a
chyrff cyhoeddus eraill.Archwilir rhwystrau
posibl, gan gynnwys cyfyngiadau a osodir gan
reoliadau Ewropeaidd. Datblygir strategaethau
i wneud y defnydd mwyaf posibl o
ddarparwyr lleol, rhanbarthol a chenedlaethol
ac i ddatblygu eu capasiti a’u heffeithlonrwydd.
Fe fydd cyfle hefyd i hyrwyddo cyfleoedd
cyfartal ac arferion cyflogaeth da ymysg y rhai
sy’n darparu gwasanaethau a swyddi.

(dd) Hyfforddi
Mae darparu hyfforddiant priodol o ansawdd
uchel yn gwbl hanfodol i lwyddiant busnesau
ac er mwyn gwireddu dyheadau gweithwyr.

Mae pryderon difrifol ar hyn o bryd fod pobl
ifanc mewn llawer o achosion yn dilyn cyrsiau
nad ydynt yn darparu’r sgiliau y bydd arnynt
eu gwir angen.

Fe fydd llywodraeth Plaid Cymru’n gorchymyn
i ELWa weithio gyda’r Cynghorau Sgiliau
Sector newydd i sicrhau gwell cyfatebiaeth
rhwng sgiliau a chymwysterau ar y naill law ac
anghenion busnesau a’r economi ar y llaw arall.

Anogir cyflogwyr i chwarae rhan allweddol
mewn penderfynu ar flaenoriaethau hyfforddi,
ynghyd â gweithwyr ac undebau llafur.

Byddwn yn sicrhau hefyd fod sgiliau sylfaenol
fel cwrteisi, prydlondeb a meddwl drosto/i
hun yn cael eu meithrin yn y blynyddoedd
cynnar ac yn yr ysgol.

Dylai rhaglenni hyfforddiant anelu at ddiddymu
gwahanu ar sail rhyw mewn swyddi a chyfrannu
at ddileu camwahaniaethu yn y gweithle.

Mae’n bwysig i’r holl Gynghorau Sgiliau
Sector gael swyddi yng Nghymru a bod gan
yr Awdurdod Datblygu Sgiliau Sector o leiaf
un ymgynghorydd busnes yma.

BYDD LLYWODRAETH 
PLAID CYMRU’N:

• Sicrhau gwell cydbwysedd daearyddol
mewn datblygu economaidd er mwyn
lledaenu ffyniant i’r holl ranbarthau

• Lleoli swyddi llywodraeth mewn
gwahanol ranbarthau

• Dynodi saith rhanbarth economaidd i
lunio Strategaeth Datblygu Cynnaliadwy
i’w gweithredu o fewn fframwaith
cenedlaethol

• Dynodi Canolfannau Datblygu Arbennig yn
ganolbwynt ar gyfer datblygu’r rhanbarthau

• Sicrhau adfywiad economaidd ardaloedd
sydd wedi dioddef dirywiad diwydiannol
mawr

• Sefydlu Uned Strategaeth Swyddi ac
Economi o fewn Llywodraeth Cymru a
galluogi ADC ac ELWa i ganolbwyntio ar
ddarparu

• Targedu diwydiannau twf, yn enwedig
technoleg newydd, a rhai sydd o fudd i’r
amgylchedd

• Gweithredu strategaeth cwmnïau twf i
fusnesau Cymreig

• Defnyddio pryniant cyhoeddus i hybu
economïau lleol a rhanbarthol

• Sicrhau bod ELWa a’r Cynghorau Sgiliau
Sector yn cydweithio i  ddiwallu
anghenion unigolion a busnesau am sgiliau.

(2) CEFN GWLAD
FFYNIANNUS

Mae ymrwymiad i gefn gwlad ffyniannus yn
rhan annatod o weledigaeth Plaid Cymru am
ddyfodol ein gwlad. Mae ein cymunedau
gwledig yn rhan o’n treftadaeth genedlaethol
ac rydym yn benderfynol o sicrhau eu bod yn
cael eu cynnal i’r dyfodol.

Mae’r colli swyddi mewn amaethyddiaeth, a
ffactorau fel chwyddiant prisiau tai yn golygu
bod cymunedau gwledig yn teimlo o dan
warchae ar hyn o bryd. I lywodraeth y DG
nid yw’r argyfwng yn ein cefn gwlad yn fater
sy’n peri llawer o bryder. Mae’r ffordd y bu
iddi ymdrin â’r epidemig Traed a’r Genau yn
dangos ei diffyg dealltwriaeth o realiti ffermio
a bywyd cefn gwlad.

Rydym eisoes wedi trafod ein hymrwymiad i
ledaenu ffyniant drwy Gymru benbaladr, ac fel
rhan o hynny, fe fydd llywodraeth Plaid
Cymru’n sicrhau bod cefn gwlad yn cael
chwarae teg. Bydd sicrhau cysylltiadau band-
llydan effeithiol yn allweddol i hyn

Mae ein strategaeth ranbarthol a’r
canolfannau twf yn cydnabod y bydd hyfywdra
cefn gwlad yn dibynnu’n rhannol ar swyddi
trefol o fewn cyrraedd yn ogystal ag ar
ddiwydiannau gwledig traddodiadol.Ar yr un
pryd, rydym yr un mor benderfynol o gynnal
y rhan allweddol sydd gan amaethyddiaeth a
gweithgareddau eraill seiliedig ar y tir i’w
chwarae o hyd, a chryfhau gweithgaredd a
chyflogaeth yng nghefn gwlad ei hun.

(a) Amaeth
Yn wahanol i Lafur, cred Plaid Cymru fod
amaethyddiaeth yn dal i fod yn ddiwydiant
hanfodol bwysig a’r fferm deulu yn sylfaen
hanfodol iddo. Mae arnom angen teuluoedd
sy’n ffermio i gynnal  ein tirwedd odidog a’r
cyfan sy’n rhan ohoni, yn ogystal â sicrhau

cyflenwad sicr o fwyd o ansawdd uchel.

Mae argyfwng cyfredol amaethyddiaeth, gyda
chyfartaledd o 35 o bobl bob wythnos yn
gadael y diwydiant, yn creu bygythiad difrifol i
hyfywdra cymunedau cefn gwlad.

Mae yna berygl gwirioneddol fod ffermio’n
symud tuag at batrwm o ransio ar raddfa
fawr, a fyddai’n cael effeithiau niweidiol ar y
dirwedd, ac yn arwain at golli sgiliau
amhrisiadwy cysylltiedig ag amaethyddiaeth.

Rhan o gyfrifoldeb llywodraeth Plaid Cymru
fydd rhoi pwysau ar lywodraeth y Deyrnas
Gyfunol i feithrin agwedd fwy cadarnhaol
tuag at ffermio a chefn gwlad.

Mae cyfuniad o bolisïau llywodraeth y DG yn
achosi difrod anferthol. Mae esgeulustod o ran
monitro mewnforion ac amharodrwydd cronig i
ryddhau cyllid Ewropeaidd. Mae arian
Ewropeaidd ar gyfer cynlluniau fel Tir Gofal a
ffermio organig yn diweddu yn y Trysorlys yn
hytrach nag ar ffermydd Cymru.Yn y cyfamser
mae lefel uchel y bunt yn erbyn yr ewro yn
tanseilio safle cystadleuol ffermwyr ac yn lleihau
gwerth eu cymorthdaliadau amaethyddol.

Yn wyneb yr holl amgylchiadau anodd hyn,
fe fydd gan lywodraeth Plaid Cymru ddau
brif amcan.

Y cyntaf fydd sicrhau’r incwm mwyaf
posibl o ffermio ei hun.

Rhaid cryfhau safle’r ffermwr yn y farchnad.
Mae’r bwlch anferth rhwng prisiau llidiart y
fferm a phrisiau manwerthu yn annerbyniol. Fe
fyddwn ni’n gweithredu i hyrwyddo cydweithio
ymysg ffermwyr ac yn pwyso ar yr
archfarchnadoedd i gydnabod bod ganddyn nhw
gyfrifoldeb a buddiant mewn cynnal cadwyn
gyflenwi Gymreig, Brydeinig ac Ewropeaidd gref.

Fe fyddwn ni’n defnyddio pryniant cyhoeddus
fel arf i gryfhau cynhyrchwyr bwyd rhanbarthol.

Fe fyddwn ni’n dwysáu’r ymdrechion i
ychwanegu gwerth at gynnyrch amaethyddol
yng Nghymru er mwyn gwella adenillion
ffermwyr a darparu cyflogaeth ychwanegol
yng nghefn gwlad, gan gynnwys gwaith i
aelodau o deuluoedd amaethyddol.

Cefnogwn ddatblygiad pellach Tir Gofal
ynghyd â chynllun amaeth-amgylcheddol bas
a llydan.Y realiti, fodd bynnag, yw fod
agweddau llywodraeth y DG at gronfeydd
Ewropeaidd wedi cyfyngu ar botensial
datblygiad ar y llinellau hyn. Mewn gwledydd
a rhanbarthau eraill fel Iwerddon a Länder
yr Almaen, mae cronfeydd Ewropeaidd wedi
galluogi cynlluniau amaeth-amgylcheddol a
chynlluniau datblygu gwledig eraill i
ehangu’n sylweddol, gan godi incwm
ffermydd, creu cyflogaeth yng nghefn gwlad
a gwella’r amgylchedd.Yng Nghymru, fe fu’n
rhaid cyllido Tir Gofal allan o adnoddau
cyfyngedig grant bloc y Cynulliad ei hun. Fe
fydd cywiro’r sefyllfa hon yn flaenoriaeth o
bwys i lywodraeth Plaid Cymru yng nghyd-
destun diwygio’r Polisi Amaethyddol
Cyffredin (PAC/CAP).

Fe fyddwn ni’n annog pwyslais cryfach ar
fwyd o ansawdd uchel, cynaliadwy yn
amgylcheddol, diogel, teg at anifeiliaid, a all
hawlio prisiau uwch. Fe fyddwn ni’n helpu
sicrhau pwyslais Cymreig cryf o ran
hyrwyddo, marchnata a labelu. Fe fyddwn
hefyd yn hyrwyddo twf ffermio organig i
ddiwallu galw’r farchnad amdano.

Rydym wedi ymrwymo i helpu pobl ifainc i
ddechrau ffermio.Yma eto mae ychwanegedd
cyllid Ewropeaidd yn fater allweddol.

Byddwn hefyd yn gweithredu i gyflymu
taliadau cymorthdaliadau amaethyddol, ac yn
gresynu at fethiant Llywodraeth bresennol
Cymru yn hyn.

Yr ail amcan fydd darparu ffynonellau
incwm ychwanegol i ffermwyr a’u
teuluoedd.

Byddwn yn sicrhau bod y sytem gynllunio yn
hwyluso pob ffurf gynaliadwy ar arallgyfeirio.

Byddwn yn ymroi i wella’r ffordd y mae
Cyswllt Ffermio’n cael ei redeg.

Mae datblygu ynni adnewyddol yn rhan
bwysig o’n strategaeth ddatblygu
economaidd. Gallai hyn ddarparu cyfleoedd
gwirioneddol i ffermwyr a’u teuluoedd. Mae
cnydau ynni ar gyfer gwres a thrydan mewn

gorsafoedd pŵer lleol ar raddfa fechan yn
debygol o ddod yn sector twf allweddol, ac fe
fyddwn yn rhoi pob anogaeth i hyn.

Credwn fod cyfleoedd pwysig i gymhwyso
sgiliau teuluoedd fferm i feysydd proffidiol lle
mae prinder, megis gwaith plymwyr, seiri
coed, adeiladwyr a thrydanwyr. Fe fyddwn
ni’n gofyn i ELWa roi blaenoriaeth i’r
meysydd hyn.

Dylid datblygu cyfleoedd cyflogaeth pellach
mewn rheoli safleoedd o arwyddocâd
amgylcheddol a gwyddonol ac fe fyddwn yn
archwilio ffyrdd o gyllido’r rhain.

Mae tystiolaeth ddiweddar yn cadarnhau bod
risgiau sylweddol mewn mynd ymlaen i
blannu cnydau wedi eu haddasu’n enynnol
(GM), sydd ar hyn o bryd yn cael ei wthio
ymlaen gan hunan-les masnachol noeth.
Gresynwn at y ffordd y mae’r Gweinidog
Amaethyddiaeth Mike German wedi methu â
thynnu sylw’r Cynulliad Cenedlaethol at
wybodaeth berthnasol pan gytunwyd ar
ddeddfwriaeth newydd i Gymru. Fe fyddwn
yn tynhau deddfwriaeth Gymreig ac yn
defnyddio’n holl bŵerau a’n dylanwad i
rwystro plannu cnydau GM yng Nghymru.

Diwygio’r Polisi Amaethyddol Cyffredin

Fe fydd newidiadau sylfaenol ym Mholisi
Amaethyddol Cyffredin yr Undeb Ewropeaidd
yn cael effeithiau pell-gyrhaeddol ar ffermio
yng Nghymru. Mewn llawer ffordd mae
buddiannau amaethyddiaeth yng Nghymru’n
wahanol i’r hyn ydynt yn Lloegr, a chyfrifoldeb
Llywodraeth Cymru fydd hyrwyddo’r
buddiannau hynny mewn trafodaethau
Ewropeaidd. Fe fydd Llafur yn anochel yn
dilyn polisi eu plaid ar lefel Brydeinig, tra
gellir dibynnu ar lywodraeth Plaid Cymru i
roi Cymru’n gyntaf.

Tra’n cefnogi’r egwyddor gyffredinol o
ddadgyplu taliadau oddi wrth gynhyrchu, a
symud cefnogaeth o Biler 1 i Biler 2, fe fydd
Plaid Cymru, yn wahanol i lywodraeth y DG,
yn pwyso’r angen am gynnal lefel sylweddol o
gefnogaeth ariannol i ffermio.

Gwelwn hyn fel rhywbeth y gellir ei

gyfiawnhau’n llwyr am resymau cymdeithasol,
diwylliannol ac amgylcheddol yn ogystal â
sicrhau cyflenwad bwyd dibynadwy. Fe
fyddwn ni’n pwyso ar y Deyrnas Gyfunol a’r
Undeb Ewropeaidd i ddal eu tir yn gryf ar
hyn yn nhrafodaethau Cyfundrefn Fasnach y
Byd (CFB/WTO).

Mae cyfleoedd a bygythiadau i ddiwydiant
llaeth Cymru yn y diwygiadau a argymhellir.
Rhaid fydd gosod mesurau yn eu lle i sicrhau
dyfodol hyfyw i’r sector hwn sy’n rhan mor
fawr o’n hamaethyddiaeth.

Rhaid amddiffyn anghenion Cymru mewn
perthynas â modiwleiddio, ac ni ellir bodloni
ar unrhyw beth llai na chyllid cyfatebol llawn
o Drysorlys y DG.

(b) Coedwigaeth
Mae potensial sylweddol gan goedwigaeth yng
Nghymru ar gyfer ychwanegu gwerth a
chynyddu cyflogaeth.

Yn gyffredinol cefnogwn y Strategaeth
Coetiroedd a gytunwyd yn y Cynulliad
Cenedlaethol, ac fe fyddwn yn gweithio gyda’r
Fforwm Coetiroedd i’w gweithredu.

Fodd bynnag mae Llywodraeth bresennol
Cymru wedi methu â dod â’r newid cyfeiriad
angenrheidiol i ryddhau potensial coedwigaeth
Cymru. Er gwaethaf yr honiadau am hyrwyddo
cynaliadwyedd, coed conwydd yw mwyafrif
llethol y coed a ailblennir ar ystâd y Cynulliad.
Nid oes unrhyw gyfiawnhad amgylcheddol nac
economaidd dros hyn.Ar hyn o bryd mae cyfle
gwych i Gymru’n cael ei golli.

Fe fyddwn ni’n anelu ar i rywogaethau
llydanddail gyfrif am 50% o blannu newydd, ac
ar i 50% o ystâd y Cynulliad fod yn
llydanddail erbyn 2020. Fe ddylai pob coetir
hynafol planedig fod yn ôl gyda’i rywogaeth
frodorol erbyn yr un dyddiad.

Fe fydd hyn yn gadael rhan bwysig o hyd i
gonwydd, ond rhaid datblygu
marchnadoedd newydd. Fe fyddwn ni’n
annog eu defnydd, ynghyd â gwastraff
fforest, cnydau ynni fferm a phren wedi ei
ailgylchu, ar gyfer cynhyrchu ynni.

(c) Pysgota Môr
Mae potensial sylweddol i ddatblygu pysgota
o’r glannau er mwyn cryfhau economi
cymunedau arfordirol. Mae hyn yn fater sydd
wedi cael ei esgeuluso trwy bod y ddadl wedi
canolbwyntio ar broblemau pysgota môr
dwfn a achosir gan ffermio ffatri pellter hir.

Fe fydd llywodraeth Plaid Cymru’n sicrhau
bod llais cymunedau pysgota Cymru i’w
glywed mewn trafodaethau ar ddyfodol y
Polisi Pysgota Cyffredin.

Fe fyddwn ni’n:

• Annog arfer amgylcheddol dda er mwyn
cynnal yr amgylchedd morol ac adfer
stoc pysgod

• Gweithredu strategaeth ar gyfer pysgota
cynaliadwy o’r glannau, wedi ei datblygu
gyda chyfranogiad pysgotwyr ac
arbenigwyr amgylchedd a physgodfeydd

• Sicrhau bod cefnogaeth ariannol, gan
gynnwys arian Amcan 1, ar gael ar gyfer
prynu ac adnewyddu cychod ac ar gyfer
prosesu ac ychwanegu gwerth, gan
gynnwys marchnadoedd lleol

• Symud i sefydlu un Pwyllgor Pysgodfeydd
Môr cenedlaethol, wedi ei gryfhau’n
ddigonol i weithio’n effeithiol gydag
Adran Bysgodfeydd y Cynulliad,
Awdurdod Datblygu Cymru a Chyngor
Cefn Gwlad Cymru.

BYDD LLYWODRAETH 
PLAID CYMRU’N:

• Rhoi buddiannau Cymru’n gyntaf mewn
trafodaethau PAC

• Annog ychwanegu gwerth at gynhyrchion
fferm yn lleol ac yn rhanbarthol

• Mynnu bod Cymru’n cael cyfran deg o
arian Ewropeaidd ar gyfer datblygu
gwledig a bod yr arian hwn yn
wirioneddol ychwanegol

• Mynnu cyllid cyfatebol llawn ar gyfer
modiwleiddio

• Hyrwyddo pryniant cyhoeddus o fwyd a
gynhyrchir yn lleol ac yn rhanbarthol

25



• Cefnogi pobl ifainc i ddechrau ffermio

• Cefnogi’r symudiad i systemau ffermio
cynaliadwy gan gynnwys Tir Gofal ac
organig

• Annog arallgyfeirio gan gynnwys datblygu
ynni adnewyddol 

• Plannu mwy o goed llydanddail

• Datblygu a gweithredu strategaeth ar
gyfer pysgota cynaliadwy o’r glannau

(3) CYFATHREBU

Mae gwelliant sylweddol yn ein hisadeiledd
gyfathrebu o fewn Cymru yn hanfodol i
ddatblygiad cynaliadwy yn ogystal ag i gryfhau
cydlyniad cenedlaethol.

Fe fydd hyn yn golygu gwella cyfathrebu
electronig a gwarchod ein gwasanaethau
post yn ogystal â datblygu system
drafnidiaeth integredig.

Tra bod cysylltiadau ffordd a rheilffordd yn
hanfodol, gall cyfathrebu electronig leihau’r
angen am symudiad corfforol yn ogystal â
galluogi lledaeniad gweithgaredd busnes a
datganoli llywodraeth. Dyna pam ein bod ni
angen strategaeth integredig ar gyfer
cyfathrebu.

Y Rhwydwaith Electronaidd

Ers 1994, mae Plaid Cymru wedi nodi
pwysigrwydd cyfathrebu band llydan i’n
dyfodol cenedlaethol. Fe fu inni ragweld y
byddai gwasanaethau band llydan llawn ym
mhob tref a phentref erbyn 2002 ac y gallai
Cymru arwain y byd. Fodd bynnag, afradwyd
y cyfle hwn, ac mae Cymru wedi disgyn i’r
safle waelod yn y DG.

Mae Llywodraeth Lafur-Democratiaid
Rhyddfrydol Cymru wedi

• Methu â chyflwyno strategaeth
gynhwysfawr band llydan i’r Cynulliad

• Methu â defnyddio’r £66mn yn y rhaglen
Amcan 1 a ddyranwyd i isadeiledd TG

• Gosod targed ar gyfer 2007 a fyddai’n
gadael Cymru hyd yn oed ymhellach ar ôl
gweddill y DG ac Ewrop.

Fe fydd llywodraeth Plaid Cymru felly’n gosod
targed blaenoriaeth o wasanaeth cynhwysfawr
band llydan ar gael i 90% o’n poblogaeth ni
erbyn 2008. Er mwyn sicrhau y bydd y system
yn un na fydd yn dyddio, rhaid i’r rhwydwaith
fod yn un opteg ffibr, gyda thechnolegau di-wifr
a lloeren yn atodiadau gwerthfawr i wasanaethu
tanysgrifwyr ymhell o’r rhwydwaith ffibr.

Mae’r cyllid sydd eisoes ar gael yn ddigonol i
gyrraedd y targed hwn cyn belled â’u bod yn
cael eu defnyddio’n effeithlon yn unol â
strategaeth hollgynhwysfawr.

Ffyrdd a Rheilffyrdd

Caiff ein polisi trafnidiaeth ei yrru gan yr angen

• i hyrwyddo datblygiad economaidd ym
mhob rhanbarth 

• i warchod yr amgylchedd 

• i wella cynhwysiad cymdeithasol 

• i uno’r genedl.

Mae strategaeth drafnidiaeth wirioneddol
integredig yn hanfodol ar gyfer hyn.

Ni ellir cyflawni integreiddiad effeithiol heb i’r
Cynulliad gael rheolaeth ar yr holl foddau
trafnidiaeth. Mae angen brys felly i drosglwyddo
cyfrifoldeb am ac adnoddau ar gyfer ein
rheilffyrdd o San Steffan i’r Cynulliad. Mae’n
hanfodol hefyd er mwyn osgoi’r bygythiad o
doriadau pellach a mwy eto o esgeulustod sy’n
codi o’r ffordd y mae’r Awdurdod Strategaeth
Rheilffyrdd yn canolbwyntio sylw ac adnoddau
ar dde ddwyrain Lloegr. Oni fyddwn ni’n
llwyddo yn hyn, y perygl yw na fyddwn ni’n
gallu manteisio’n llawn ar y rhyddfraint newydd
i Gymru gyfan, a enillwyd yn sgîl pwysau cyson
gan Blaid Cymru.

Fe fyddwn yn pwyso am drosglwyddiad
amrediad o bŵerau eraill hefyd, gan gynnwys
er enghraifft dros reoleiddio bysiau, y
comisiynydd trafnidiaeth, datblygu meysydd
awyr a gwasanaethau awyr, pŵerau ar
ryddfreintiau a rhwydwaith rheilffyrdd, a
datblygu porthladdoedd.

Un flaenoriaeth strategol fydd cwblhau’r
rhwydwaith ffordd ‘ffigwr 8’ a fydd, ynghyd â’r
gwasanaeth rheilffordd o’r de i’r gogledd, yn

cysylltu ynghyd bedair cornel Cymru ac felly
yn gwasanaethu’n strategaeth ddatblygu
rhanbarthol. Fe fydd yr A470 a’r A483 yn
derbyn sylw arbennig i wella diogelwch y
ffyrdd, a lleihau’r difrod amgylcheddol ar drefi
a phentrefi. Mae lleihau amserau teithio o’r
de i’r gogledd yn flaenoriaeth strategol. Mae
cysylltiadau o ansawdd dda i brif rwydwaith y
DG yn amlwg yn holl bwysig ar gyfer
mynediad i farchnadoedd o’r canolbarth a’r
ardaloedd gorllewinol.

Fe gaiff y rhwydwaith cludiant cyhoeddus ei
ddatblygu fel cyfanwaith integredig gyda
phwyslais ar wasanaethau bws ansawdd uchel
a phellter hir yn ogystal â rhai lleol. Fe
hyrwyddir gwelliannau i’r gwasanaeth
TrawsCambria o’r de i’r gogledd, ac fe
gefnogir hyn gan system wybodaeth cludiant
cyhoeddus effeithiol a hollgynhwysfawr.

Yn unol â’n hymrwymiad i hyrwyddo Datblygu
Cynaliadwy a symud tuag at bolisi ynni di-
garbon, fe fyddwn ni’n archwilio posibiliadau
ar gyfer defnyddio tanwyddau amgen. Fe fydd
gwelliannau ffyrdd yn cael eu hategu gan
fesurau i hwyluso defnydd cludiant cyhoeddus.
Yn unol â’n polisi pryniant cyhoeddus newydd
fe fyddwn ni’n gwneud y defnydd mwyaf
posibl o gontractwyr lleol a rhanbarthol.

Fe fyddwn ni’n hyrwyddo gwelliant
gwasanaethau rheilffyrdd yng nghymoedd y de
ac yn prysuro ymlaen gydag ailddechrau
gwasanaethau teithwyr o Gaerdydd a
Chasnewydd i Lyn Ebwy er mwyn helpu
adfywiad cymoedd dwyreiniol y de.

Er mwyn gweithredu polisi trafnidiaeth
integredig fe fydd angen strwythur
cyfundrefnol addas. Fe fydd hyn yn cynnwys

• Bwrdd Cludiant Teithwyr cenedlaethol i
gyfarwyddo a gweithio gyda’r Awdurdod
Strategaeth Rheilffyrdd (ac yn y tymor
hwy gymryd drosodd ei swyddogaethau
yng Nghymru)

• Byrddau trafnidiaeth rhanbarthol statudol
seiliedig ar y consortia sy’n bod eisoes

Mae gan ardaloedd gwledig eu hanghenion a’u
sialensau trafnidiaeth eu hunain. Mae trigolion

cefn gwlad yn haeddu cludiant cyhoeddus da,
ac nid rhedeg fflydau o fysiau hanner gwag
yw’r ffordd ymlaen. Fe fyddwn ni’n dechrau
cynllun peilot i ddatblygu system gludiant
cyhoeddus sy’n ymateb i alw, gan ddefnyddio
technoleg lloeren i gysylltu ceir a thacsis â’r
prif lwybrau bysiau.

Fe fyddwn ni’n archwilio’r posibilrwydd o
ymestyn teithio am ddim mewn bws i rai o
dan 18 oed a rhai mewn addysg amser-llawn.

Fe fyddwn hefyd yn ceisio ffyrdd o ailgyflwyno
grantiau bws fel ffordd o foderneiddio’r fflyd
bysiau ac o wella mynediad i bobl fethedig.

Wrth geisio gwella trafnidiaeth cerbydol, fe
fydd hwylustod a diogelwch cerddwyr yn cael
eu cadw mewn cof bob amser.

Felly hefyd y ffaith y gall seiclo fod yn bwysig
fel modd o deithio, hyrwyddo iechyd da a
helpu’r amgylchedd. Rhaid iddo gael ei
gymryd o ddifrif fel elfen arwyddocaol mewn
polisi trafnidiaeth. Fe ddylai darpariaeth
lonydd beiciau fod yn rhan annatod o
gynlluniau gwella ffyrdd bob amser.

Awyr a Môr

Fe fyddwn ni’n datblygu ein strategaeth
drafnidiaeth awyr ein hunain ar gyfer Cymru,
gan fod cynigion presennol llywodraeth y DG
yn gwbl annigonol.

Credwn fod gan Faes Awyr Rhyngwladol
Caerdydd botensial sylweddol ar gyfer twf. Fe
fyddwn ni’n annog ehangu capasiti’r derfynfa a
hefyd wasanaethau newydd i ddinasoedd
Ewropeaidd o bwys.

Fe fyddwn yn cychwyn arolwg llawn o
gyfleusterau maes awyr yn ne-ddwyrain Cymru.

Fe fydd ein strategaeth yn cwmpasu meysydd
awyr rhanbarthol ar hyd a lled Cymru. Fe
fyddwn ni’n annog amrediad ehangach o
wasanaethau gyda gwledydd a rhanbarthau yn
Arc yr Iwerydd.

Gwasanaethau Post

Gyda rhwydwaith o 1300 o swyddfeydd post a
9000 o weithwyr, mae dyfodol y Post Brenhinol
yn holl-bwysig i’n system gyfathrebu.

Mae’n wynebu sawl her ar hyn o bryd. Fe
fydd penderfyniad llywodraeth y DG i
gyflwyno trosglwyddiadau credyd awtomatig
(ACT) yn arwain at ostyngiad serth mewn
refeniw, gan achosi toriadau mewn
gwasanaethau ac allfeydd. Collir swyddi
hefyd drwy ganoli gwasanaethau dosbarthu
allan o Gymru.

Gyda’r llywodraeth yn gwthio dadreoli ar
raddfa gyflymach nag sydd raid o dan
ddeddfwriaeth yr Undeb Ewropaidd, fe allai
cefnogaeth uniongyrchol y llywodraeth i
swyddfeydd post ddod i ben yn 2007.

Her arall i’r post yw’r gostyniad tebygol
mewn busnes o ganlyniad i ddatblygiadau
cyfathrebol eraill, yn enwedig e-bost a
negeseuon testun ffonau symudol.

Credwn fod gan unrhyw lywodraeth Gymreig
gyfrifoldeb i ddefnyddio’i dylanwad a’i
phŵerau i amddiffyn ein gwasanaethau post.

Fe fydd llywodraeth Plaid Cymru yn dadlau’r
achos dros amddiffyn swyddi a gwasanaethau
yng Nghymru ac yn pwyso ar y Bathdy
Brenhinol i benodi Cyfarwyddydd
Cenedlaethol i Gymru gyda chyfrifoldeb
gweithredol am wasanaethau post.

Er mwyn cryfhau ein rhwydwaith o
swyddfeydd post, fe fyddwn ni’n adeiladu ar y
Grant Datblygu Swyddfeydd Post sy’n bod
eisoes, ac yn gweithio gydag Awdurdod
Datblygu Cymru i alluogi swyddfeydd post i
ddarparu amrediad eang o wasanaethau, gan
gynnwys bancio. Credwn hefyd fod gan
swyddfeydd post botensial sylweddol fel
canolfannau gwybodaeth a chyngor, a
gresynwn at wrthodiad Llafur i symud ymlaen
â’r blaengaredd ‘Eich Canllaw’ mewn
swyddfeydd post. Fe fyddwn ni’n archwilio’r
posibiliadau ar gyfer y datblygiad hwn ac yn
gweithio gydag awdurdodau lleol, sydd
wrthi’n datblygu eu systemau eu hunain ar
hyn o bryd.

BYDD LLYWODRAETH 
PLAID CYMRU’N:

• Sicrhau rhwydwaith band-llydan i bob
rhan o Gymru

• Mynnu trosglwyddo swyddogaethau
trafnidiaeth allweddol i Gymru, gan
gynnwys cyfrifoldeb am reilffyrdd

• Cysylltu rhanbarthau Cymru trwy’r
rhwydwaith ffyrdd ‘ffigwr 8’ a’r rhyddfraint
rheilffyrdd ar gyfer Cymru gyfan

• Datblygu cyfundrefnau cenedlaethol a
rhanbarthol i ddarparu trafnidiaeth
integredig

• Dechrau cynllun peilot o system gludiant
cyhoeddus a dywysir gan alw ar gyfer
ardaloedd gwledig, sy’n cysylltu ceir a
thacsis â’r prif lwybrau bysiau trwy
dechnoleg lloeren

• Annog datblygiad Maes Awyr Rhyngwladol
Caerdydd a meysydd awyr rhanbarthol

• Gweithio gyda’r Post Brenhinol ac
asiantaethau datblygu i alluogi swyddfeydd
post i ddarparu amrediad eang o
wasanaethau gan gynnwys systemau
gwybodaeth a chynghori

BYDDWN YN CEISIO
DEDDFWRIAETH GYNRADD:

• I drosglwyddo cyfrifoldeb am reilffyrdd
yng Nghymru i’r Cynulliad Cenedlaethol

(4) TAI

Fe fydd sawl her fawr yn wynebu llywodraeth
Plaid Cymru wrth sicrhau bod tai
fforddiadwy o ansawdd da ar gael i’r rhai
sydd eu hangen. Mae Shelter yn amcangyfrif
fod 250,000 o bobl yng Nghymru’n byw
mewn tai sydd mewn cyflwr annerbyniol.
Mae’r problemau’n cynnwys

• Ôl-groniad anferthol o waith atgyweirio
ac adnewyddu tai cymdeithasol o
ganlyniad i ddiffyg buddsoddiad a
chamreolaeth

• Incymau isel a phwysau allanol, yn
enwedig mewn ardaloedd gwledig
deniadol, yn peri i brisiau tai godi ymhell y
tu hwnt i’r hyn y gall pobl leol ei fforddio

• Rheolau Trysorlys y DG sy’n rhwystro
awdurdodau lleol rhag codi cyllid ar gyfer
adnewyddu

• Stoc annigonol o dai cymdeithasol yn
codi’n rhannol o eiddo y cafwyd gwared
ohono trwy’r cynlluniau hawl-i-brynu

• Tai cymdeithasol yn cael eu
hanghyfaneddu mewn rhai ardaloedd
oherwydd chwalfa gymunedol

Fe fydd cwrdd â’r sialensau hyn yn gofyn am
amrywiaeth o weithredoedd polisi a
buddsoddiad sylweddol. Mewn tai fel mewn
cymaint o feysydd eraill, mae annhegwch y
dyraniadau cyllid i Gymru a pholisïau eraill yn
gwneud y dasg o ddelio â’r problemau yn
anodd. Fe fydd llywodraeth Plaid Cymru fodd
bynnag yn defnyddio pa ffyrdd bynnag a fydd
ar gael er mwyn llwyddo.

Wrth wneud hynny, pwysleisiwn y gall
buddsoddi mewn tai ddod â buddiannau
lluosog:

• Gwella iechyd ac ansawdd bywyd

• Llai o bwysau ar wasanaethau gan
gynnwys darpariaeth breswyl, nyrsio ac
ysbyty.Yn ôl Shelter mae tai gwael yn
costio £50m y flwyddyn i’r GIG

• Cyfrannu at adfywio cymunedau
difreintiedig

• Lleihau allgáu cymdeithasol

• Creu swyddi a symbylu’r economi leol

Mae’r cysylltiad â datblygu economaidd yn
amlwg, fel y mae’r posibilrwydd o gysylltu â
rhaglen Amcan Un. Un agwedd ar hyn yw’r
cyfle i hyrwyddo effeithlonrwydd ynni cartref
trwy addasu, gan ddefnyddio’r Cynllun
Efeithlonrwydd Ynni Cartref (HEES) a’r
Ddeddf Arbed Ynni Cartref (HECA), a thrwy
ddefnyddio rheoliadau adeiladu.

Gresyna Plaid Cymru at y ffordd y mae dogma
Llafur Newydd a rheolau’r Trysorlys yn gorfodi
trosglwyddiad stoc tai o berchnogaeth
llywodraeth leol, yn aml yn groes i
ddymuniadau’r tenantiaid. Lle bo
trosglwyddiadau o’r fath yn angenrheidiol fodd
bynnag, fe fydd Plaid Cymru’n annog datblygiad
cymdeithasau a berchenogir gan y gymuned a
lle mae tenantiaid yn gyfranogwyr gweithgar.
Fe all cyrff o’r fath gyfrannu at dwf yr economi

gymdeithasol. Rhaid i fuddsoddi mewn tai gael
ei weld fel rhywbeth hanfodol i adfywio
economaidd, gan ddilyn esiampl awdurdodau
lleol goleuedig fel Rhondda Cynon Taf.

Fe fydd grantiau adnewyddu tai yn cael eu
hintegreiddio i’r broses adfywio er mwyn
ennill y budd mwyaf i gymdeithas yn ogystal
ag i’r derbynnydd.

Mae grantiau cyfleusterau anabledd er mwyn
rhoi cyfleoedd cyfartal i’r anabl yn hanfodol.
Fe fyddwn ni’n cefnogi’r Cynllun Gofal a
Thrwsio sy’n galluogi pobl hŷn i aros yn eu
cartrefi eu hunain trwy wella’u tai. Fe fyddwn
ni’n annog datblygiad ‘Cartrefi am Oes’ sy’n
darparu ar gyfer anghenion newidiol pobl, gan
gynnwys anabledd.

Mae anghenion penodol cymunedau
lleiafrifoedd ethnig yn haeddu sylw  trwy er
enghraifft:

• Gydnabod pwysigrwydd y teulu estynedig

• Gynyddu ymwybyddiaeth ymysg
swyddogion perthnasol

• Ddenu aelodau o grwpiau lleiafrifoedd
ethnig i reolaeth tai.

• Dylai fod pwyslais arbennig ar
integreiddiad â’r gymuned yn gyfan.

Mae problemau penodol ardaloedd gwledig
lle mae chwyddiant prisiau oherwydd pwysau
allanol yn allgáu pobl leol o’r farchnad dai yn
gofyn am gyfeiriad polisi sydd wedi ei deilwra
yn ôl eu hamgylchiadau. Fe ddylai’r effaith ar
sefyllfa’r Gymraeg fel prif iaith y gymuned fod
yn ystyriaeth bwysig.

Hyd yma mae’r ymateb polisi wedi bod yn
dameidiog ac yn annigonol.

Fe fydd llywodraeth Plaid Cymru’n datblygu
polisi penodol ar gyfer ardaloedd o’r fath. Fe
fydd rheidrwydd ar Awdurdodau Lleol i
wneud asesiadau manwl o’r angen a rhoddir
cyfle i’r cymunedau eu hunain weithio gydag
Awdurdodau Lleol  a Landlordiaid
Cymdeithasol Cofrestredig (LCC) wrth
ddatblygu atebion. Fe gysylltid y broses â
gwaith ar Strategaethau Cymunedol a’r
Cynlluniau Datblygu Unedol.

Ar sail y gwaith hwn, dylid caniatáu
amrywiad yn lefel y grant tai cymdeithasol er
mwyn ymateb i realiti’r farchnad leol. Fe
fyddai LCC wedyn yn gallu gwneud defnydd
o’r adnodd hwn i ddarparu’n hyblyg ar gyfer
angen lleol trwy gyfuniad o lety fforddadwy
ar rent a pherchen ddeiliaeth (drwy’r Cynllun
Cymorth i Brynu). Dylai fod cefnogaeth i
brynu ac adnewyddu, ond hefyd ar gyfer
adeiladu o’r newydd lle bo hynny’n
angenrheidiol, yn enwedig ar dir a
ddarparwyd ar gyfer angen lleol, ac felly am
ychydig mwy na’i werth amaethyddol.

Yn gwbl groes i ymestyn yr hawl i brynu, mae
Plaid Cymru’n cynnig ei wahardd dros dro
mewn ardaloedd lle mae prinder o dai
cymdeithasol.

Er mwyn gwarchod safonau a rhwystro
ecsbloetio tenantiaid, fe fyddwn ni’n galw am
ddeddfwriaeth i gyflwyno cofrestru gorfodol
yn y sector rhentu preifat.

Fe fyddwn ni’n cefnogi’r ymgyrch ar hyd a lled
y DG i fynnu bod Llafur Newydd yn San
Steffan yn rhoi’r gorau i gamwahaniaethu yn
erbyn tai awdurdod lleol a thenantiaid yn y
System Budd-dâl Tai.

Gwrthwynebwn symudiadau gan lywodraeth
y DG i newid sail Budd-dâl Tai a chyfyngu ar
ddewis lleoliad ac eiddio i hawlwyr, symudiad
sy’n sicr o gynyddu allgáu cymdeithasol.

Fe fyddwn ni’n galw am drosglwyddo
cyfrifoldeb am fudd-dâl tai i’r Cynulliad pan
fydd yn ennill pŵerau deddfu llawn a
phŵerau trethiannol.

Er mwyn hyrwyddo cydlyniad a chynhwysiad
cymdeithasol, rydym yn awyddus i annog
gwell cymysgedd o dai cymdeithasol a
chyffredinol ac fe fyddwn ni’n defnyddio’r
system gynllunio i’r perwyl hwn.

Fe fydd adran bellach yn amlinellu’n cynlluniau
ar gyfer dull newydd o godi cyllid ar gyfer
buddsoddiad cyhoeddus, gan gynnwys tai.

Mae llawer o’r ffactorau a amlinellir uchod,
ynghyd ag eraill, yn golygu bod digartrefedd
yn parhau i fod yn broblem sylweddol sy’n
effeithio ar tua 50,000 o bobl bob blwyddyn.

Mae datrys y broblem hon yn gofyn am
weithredu ar lefel Llywodraeth y DG ond
mae llawer y gall y Cynulliad a’i bartneriaid ei
gyflawni. Fe fyddwn yn gweithio gyda Shelter
ac eraill i’r perwyl hwn.

BYDD LLYWODRAETH 
PLAID CYMRU’N:

• Galw am newid yn rheolau’r Trysorlys i
alluogi adnewyddu tai cymdeithasol sy’n
eiddo i’r cyhoedd

• Integreiddio’r gwaith o adnewyddu a
datblygu tai gydag adfywiad cymunedol

• Datblygu cyfeiriad polisi penodol ar gyfer
ardaloedd gwledig a effeithir gan
chwyddiant prisiau tai o ganlyniad i
bwysau allanol

• Cydnabod anghenion cymunedau
lleiafrifoedd ethnig

• Galw am bŵerau i fynnu bod tai preifat
ar rent yn cael eu cofrestru

• Gweithio gyda Shelter ac eraill i fynd i’r
afael â digartrefedd

BYDDWN YN CEISIO
DEDDFWRIAETH GYNRADD

• I fynnu cofrestru gorfodol tai preifat sy’n
cael eu rhentu 

(5) ADFYWIO CYMUNEDAU

Fe fydd mynd i’r afael a’r tlodi a’r cylch o
ddirywiad sy’n creu’r fath falltod mewn llawer
o gymunedau yn flaenoriaeth allweddol i
lywodraeth Plaid Cymru.

Mewn ardaloedd difreintiedig, rhaid i bolisïau
datblygu gael eu hanelu at adfywiad cymunedol.

Fe fydd llywodraeth Plaid Cymru’n cefnogi’r
blaengaredd Cymunedau’n Gyntaf ac yn ei
ddatblygu ymhellach. Fe fyddwn ni’n:

• Pwysleisio ymrymuso ac adeiladu
capasiti yn hytrach na chanlyniadau
cyflym fel hanfodion y broses o
adfywiad, gan gydnabod gwahaniaethau
grym o fewn cymunedau

• Sicrhau mai’r bobl leol eu hunain sy’n
diffinio’r blaenoriaethau

• Croesawu rôl cyrff allanol, yn enwedig y
sector gwirfoddol mewn darparu
cefnogaeth ac arweiniad

• Darparu cyllido tymor-hwy er mwyn rhoi
sefydlogrwydd a hyder i fudiadau
gwirfoddol a phobl leol

• Cysylltu adfywio cymunedol yn fwy effeithol
â phrif ffrwd datblygiad economaidd, e.e.
trwy bartneriaethau Amcan Un

• Dod ag adnoddau ychwanegol o feysydd
polisi eraill i mewn i’r gwaith, gan
gynnwys Iechyd,Addysg ac addysgofal
blynyddoedd cynnar, gwelliant
amgylcheddol ac arbed ynni.

Mae pobl o gymunedau ethnig lleiafrifol a
phobl hoyw a deurywiol yn fynych yn
arbennig o glwyfadwy, fel y mae menywod a
phobl hŷn. Mae eu hanghenion nhw yn
teilyngu sylw arbennig.

Tra bod gan ardaloedd Cymunedau’n Gyntaf
anghenion arbennig iawn a’u bod yn haeddu
blaenoriaeth o ran sylw, mae’n bwysig fod
cydweithrediad â wardiau cyfagos er mwyn
osgoi dyblygu, osgoi symud problemau i
rywle arall ac i sicrhau’r budd mwyaf posibl
o ddatblygiadau.

Fe fyddwn ni’n gweithio gyda’r heddlu i gryfhau
eu cyfranogiad mewn adfywio cymunedau.

Mae gan ysgolion gyfraniad allweddol i’w
wneud. Po fwyaf y gwêl pobl eu bod nhw
wedi eu hintegreiddio i’w cymunedau ac yn
ymroddedig i wasanaethu eu hanghenion, yn
hytrach nag fel endidau hunan-gynhaliol
mewn marchnad gystadleuol, y mwyaf y gallan
nhw gyfrannu at adfywiad.

Fe fydd llywodraeth Plaid Cymru’n sicrhau bod
o leiaf un o’r cynlluniau peilot ysgol gymunedol
yr ydym wedi ymrwymo’n hunain iddynt (gweler
Addysg) yn gwasanaethu un neu fwy o’r wardiau
Cymunedau’n Gyntaf. Fe fydd y prosiectau peilot
hyn yn defnyddio gwasanaethau eraill gan
gynnwys Iechyd a Gwasanaethau Cymdeithasol
yn adeiladau’r ysgol.

Fe ddylai plant a phobl ifanc allu chwarae
rhan weithredol mewn rhaglenni adfywio.

Amddiffyn y Cyhoedd

Mae rhyddid oddi wrth drais ac ofn yn hawl
ddynol sylfaenol sy’n rhaid ei gwarchod.

Ni ddylai unrhyw lywodraeth gyfrifol droi ei
chefn ar y ffordd y mae troseddau a
fandaliaeth yn difetha ansawdd bywyd cymaint
o bobl, yn enwedig yn rhai o’n cymunedau
mwyaf difreintiedig.

Yn ogystal â’r niwed uniongyrchol a achosir i
ddioddefwyr, mae pob trosedd a gyflawnir yn
cyfrannu at greu hinsawdd o ofn mewn llawer
o ardaloedd. Fe all y canfyddiad o droseddu
ynddo’i hun achosi straen ac anhapusrwydd.

Er gwaethaf ei hen drawiad cyfarwydd o fod
yn ‘llym tuag at trais ac yn llym tuag at
achosion trais’ mae Llafur wedi methu â
mynd i’r afael â’r naill na’r llall yn effeithiol.
Mae hefyd wedi methu â dangos unrhyw
strategaeth gydlynol a rhesymegol. Mae ei
negeseuon fwyfwy cymysg a’i gimics yn
dangos yn glir fod ei pholisi’n cael ei yrru’n
fwy gan ymgais am benawdau papur newydd
na chan benderfyniad gonest i adeiladu
cymunedau diogel a dedwydd.

Mae ymdriniaeth aeddfed a chytbwys yn
hanfodol wrth fynd i’r afael â throseddau a
fandaliaeth. Rhaid iddi gydbwyso’r achosion
economaidd a chymdeithasol gwaelodol â’r
angen i dderbyn cyfrifoldeb personol.

Nid yw dulliau simplistig a phoblogaidd gan
wleidyddion ac eraill yn helpu neb. Ni fydd
carchardai gorlawn yn datrys problemau
cymdeithas nac yn helpu i adeiladu
cymunedau diogelach.

Fodd bynnag mae ymateb i realiti troseddu a’i
effaith ar ansawdd bywyd cymunedau yn
rhywbeth na all ddisgwyl am y polisïau
holistig a allai fynd at wraidd y broblem. Fe
fyddai hyn yn sarhaus tuag at ddioddefwyr,
sydd fwy na thebyg o leiaf cyn dloted â’r rhai
sydd wedi cyflawni’r drosedd.

Mae’n amlwg felly fod yn rhaid wrth
weithredu effeithiol i amddiffyn y cyhoedd.

Nid oes dim a all gymryd lle heddluoedd
effeithiol sy’n atebol i’r cyhoedd. Mae angen

presenoldeb llawer cryfach a mwy o
weithgaredd yn y gymuned i helpu atal a
rhwystro troseddu, yn ogystal â gwella
cyfraddau datrys a dedfrydu.

Mae arnom hefyd angen system cyfiawnder
troseddol sy’n amddiffyn y cyhoedd ac sy’n fwy
dychmygus wrth geisio diwygio troseddwyr.

Mae pŵerau presennol y Cynulliad
Cenedlaethol yn ei gwneud hi’n anodd
datblygu strategaeth integredig ar gyfer lleihau
troseddu.Tra bod y Cynulliad yn gyfrifol am y
rhan fwyaf o agweddau o adfywio cymunedol
a gwaith cymdeithasol, mae pŵerau dros yr
heddlu a’r system gyfiawnder troseddol yn
aros gyda San Steffan.

Fe fydd llywodraeth Plaid Cymru’n defnyddio’r
holl bŵerau sydd ar gael iddi i helpu gwneud
ein cymunedau’n ddiogelach. Fodd bynnag, fe
fyddwn hefyd yn ceisio trosglwyddiad pŵerau
pellach er mwyn galluogi strategaeth fwy
cydlynol ac integredig.

Ein cam cyntaf yn dilyn yr etholiad ym mis Mai
fydd cryfhau cydweithrediad ymysg pawb sy’n
ymwneud â gorfodi’r gyfraith ar y naill law a
gwaith adfywio cymunedol ar y llaw arall.

Troseddau’n ymwneud â chyffuriau

Mae’r angen am weithredu cymunedol yn
arbennig o berthnasol lle mae troseddau
cyffuriau yn y cwestiwn. Ni ddylid byth
fychanu anobaith economaidd a chwalfa
gymdeithasol fel achosion sy’n gyrru pobl
ifanc at gyffuriau mwy a mwy peryglus o hyd.

Mae cyffuriau Dosbarth A fel heroin a crack
cocaine yn creu helynt mawr mewn llawer o
gymunedau, nid yn unig ymysg y defnyddwyr
eu hunain ond hefyd ymysg dioddefwyr eu
troseddau.Ar yr un pryd rhaid peidio â
thanbrisio’r difrod a wneir gan gamddefnyddio
alcohol, nac esgeuluso’r angen am weithredu
effeithiol i’w rwystro.

Mae angen gweithredu buan ar ddau wahanol
ffrynt.Yn gyntaf, rhaid i adferiad fod ar gael yn
rhwydd ac yn ddi-oed i ddefnyddwyr cyffuriau.
Yn ogystal â phwysigrwydd amlwg hyn mewn
termau dyngarol, mae’n llawer mwy cost-
effeithiol na chaniatáu dibyniaeth a throseddu

parhaus ar y naill law a charcharu ar y llall.

Yn ail, dylid delio’n llym â gwerthwyr grymus
sy’n gwneud ffortiwn ar gorn trybini eraill, gan
atafaelu eu helw. Credwn y dylid defnyddio
derbyniadau o atafaeliadau o’r fath i dalu am
driniaeth ac adferiad y rhai sy’n gaeth i gyffuriau.

Ar fater dosbarthu, croesawn y dull mwy
pragmataidd a ddefnyddir yn awr wrth
ymdrin â defnydd cannabis.Tra’i fod yn
ddiamheuol niweidiol, mae’n amlwg yn
perthyn i gategori gwahanol i gyffuriau
Dosbarth A. Fodd bynnag, cyfaddawd
anfoddhaol yw ailddosbarthu heb ddad-
droseddu, gan adael y dosbarthu yn nwylo
gwerthwyr anghyfreithlon. Dyma fwnglera
nodweddiadol o Lafur Newydd. Mae Plaid
Cymru’n cefnogi dad-droseddu ar gyfer mân-
droseddau fel perchnogaeth i ddefnydd
personol ond yn pwysleisio’r angen am
ymgyrchoedd addysgu egnïol i ddangos
peryglon defnyddio. Byddai hyn yn galluogi’r
heddlu i ganolbwyntio mwy ar ddal y rhai
sy’n masnachu mewn cyffuriau caled neu
Ddosbarth A

Plismona a Chyfiawnder

Fe fydd llywodraeth Plaid Cymru’n ceisio
trosglwyddiad cyfrifoldeb am blismona i’r
Cynulliad Cenedlaethol. Mae hyn yn hanfodol
er mwyn galluogi cydlynu gweithgareddau a
datblygu polisi heddlu priodol i Gymru.

Eisoes mynegwyd cefnogaeth gref i symudiad
o’r fath ymysg uwch swyddogion yn
heddluoedd Cymru, a chredwn y dylai
ddigwydd cyn gynted ag sy’n bosibl.

Byddwn ni’n rhoi pwyslais cryf ar blismona
cymunedol. Mewn ymgynghoriad â’r
heddluoedd, byddwn yn anelu at gynyddu nifer
y plismyn yn y gymuned ac ystyried ffyrdd o
ddatblygu rhan eraill all gefnogi eu gwaith.

Er mwyn sicrhau cyfiawnder o fewn cyrraedd,
fe fyddwn ni’n gwrthwynebu unrhyw gau
pellach ar lysoedd ynadon.

O edrych ymlaen at yr adeg y bydd y
Cynulliad yn ennill pŵerau deddfwriaethol, fe
fyddwn ni’n dadlau dros sefydlu
Gweinyddiaeth Gyfiawnder i Gymru i gymryd

cyfrifoldeb am blismona, y rhan fwyaf o waith
y llysoedd troseddol a sifil, carchardai a
gwasanaethau prawf. Fe fydd hyn yn ein
galluogi ni i ffurfio ein system gyfiawnder
troseddol ein hunain a datblygu’r math o
atebion sy’n gweithio i ni.

Rydym o blaid y defnydd mwyaf posibl o
ddedfrydau di-garchar ar gyfer troseddau llai
difrifol. Nid trugaredd yn unig yw hyn, ond yn
hytrach cydnabyddiaeth mai’r cyfan yw
carchar mewn llawer o achosion yw ffordd
ddrud iawn o wneud pobl yn llawer gwaeth.

Ni ddylai gwasanaeth cymunedol gael ei weld
fel dewis hawdd, ond yn rhywbeth sy’n cael ei
orfodi’n drwyadl fel bod troseddwyr yn
gwneud ad-daliad priodol i gymdeithas. Fe
ddylai fod defnydd helaeth o dechnolegau fel
tagio electronig.

Fe fyddwn ni’n cryfhau gwasanaethau gwarchod
tystion fel na fydd ofn dial yn llesteirio
cyflwyno tystiolaeth a allai arwain at ddedfrydu.

Fe fyddwn hefyd yn cryfhau cefnogaeth
dioddefwyr trwy gyfrwng y Timau Cefnogi
Dioddefwyr sy’n bod eisoes, ac yn sicrhau
bod cynghori arbenigol argyfwng trais rhywiol
ar gael.

Troseddau Casineb

Fe fyddwn yn rhoi pwyslais arbennig ar
amddiffyn aelodau o gymunedau lleiafrifoedd
ethnig clwyfadwy. Mae ymosodiadau a
ysgogir gan ragfarn hil yn gwbl ffiaidd, ac ni
ellir eu goddef.

Fe fyddwn ni’n gweithio’n agos gyda
Chyngor Ffoaduriaid Cymru ar ffyrdd
cadarnhaol o ymdrin â phwnc ffoaduriaid a
cheiswyr lloches er mwyn gwrthsefyll
unrhyw berygl o erledigaeth.

Byddwn yn datblygu cysondeb wrth at fynd i’r
afael â throseddau casineb homoffobig, gan
weithio gyda Fforwm y Lesbiaid, Hoywon a
Deurywiaid i ddod o hyd i, lledaenu ac
ariannu arferion da.

Trais yn y Cartref

Fe fyddwn hefyd yn sicrhau bod trais yn y
cartref yn cael ei drin o ddifrif, fel y mae’n ei

haeddu. Fe fyddwn ni’n darparu adnoddau i’w
gwneud hi’n bosibl i ferched a phlant sy’n
agored i niwed adael eu partneriaid treisgar, cael
hyd i gartrefi newydd ac ailadeiladu eu bywydau.

BYDD LLYWODRAETH 
PLAID CYMRU’N:

• Annog mwy o gydweithredu rhwng yr
heddlu a rhai sy’n ymwneud ag adfywiad
cymunedol

• Mynd i’r afael â’r problemau economaidd
a chymdeithasol sy’n achosi troseddau

• Darparu cyllid ar gyfer rhaglenni adferiad
cyffuriau

• Gwrthwynebu unrhyw gau pellach ar
lysoedd ynadon

• Darparu mwy o gyllid ar gyfer amddiffyn
a chefnogi dioddefwyr a thystion

BYDDWN YN CEISIO
DEDDFWRIAETH GYNRADD:

• I drosglwyddo cyfrifoldeb am yr heddlu i’r
Cynulliad Cenedlaethol 

(6) YR AMGYLCHEDD

Fel un o dri philer Datblygiad Cynaliadwy,
mae’r angen i warchod a chryfhau’r
amgylchedd yn treiddio trwy’r rhaglen bolisi.
Mae’n anochel y bydd tensiynau’n codi rhwng
yr angen am ddatblygu ar y naill law a
gwarchod yr amgylchedd ar y llall, ond
credwn fod Cymru mewn sefyllfa dda i
sicrhau cymod rhwng y ddau.

Fe fydd ein Cynllun Datblygiad Cynaliadwy
diwygiedig yn dangos y ffordd y byddwn ni’n
cyflawni hyn. Mae a wnela hyn lawn cymaint
ag achub ar gyfleoedd i weithredu mewn
meysydd allweddol penodol ag â gosod
rhwystrau i ddatblygiadau anaddas. O’r
herwydd fe fydd yn cael ei integreiddio’n glòs
ag agweddau eraill o’n rhaglen bolisi, yn
enwedig datblygu economaidd. Fe fydd yr
angen i leihau ôl troed ecolegol Cymru ar y
byd yn ystyriaeth bwysig.

Yr ystyriaethau allweddol fydd

• Cyfrannu at leihau newid hinsawdd

• Gwarchod bio-amrywiaeth

• Defnydd cynaliadwy o adnoddau naturiol

• Rhwystro allyriadau niweidiol a llygredd

Rydym eisoes wedi dangos y bydd

• Ynni cynaliadwy a gwastraff yn sectorau
twf yn ein strategaeth economaidd

• Datblygiad TGCh yn galluogi lleihad yn yr
angen am deithio

ac y byddwn ni’n

• Hyrwyddo datblygiad a defnydd tanwyddau
amgen, yn enwedig hydrogen, ac yn rhoi
blaenoriaeth i gludiant cyhoeddus

• Rhoi blaenoriaeth i ffermio amaeth-
amgylcheddol

• Seilio ein polisi coedwigaeth ar
egwyddorion amgylcheddol

• Creu cyflogaeth ychwanegol trwy
reolaeth gadarnhaol ar safleoedd o
bwysigrwydd gwyddonol ac ecolegol

• Hyrwyddo arferion pysgota cynaliadwy

• Ymgorffori’r egwyddor o agosrwydd i’n
polisïau pryniant cyhoeddus

Fe fyddwn ni hefyd yn edrych tuag at gryfhau
statws Safleoedd o Ddiddordeb Gwyddonol
Arbennig trwy roi iddynt Statws Gadwraeth
Ffafriol (SGFf).

Crybwyllwyd hefyd bwysigrwydd Addysg
Datblygu Cynaliadwy (ADC). Mae’n hanfodol fod
ein pobl ifanc yn tyfu i fyny gydag ymwybyddiaeth
gref o’u dyletswydd i edrych ar ôl yr amgylchedd
naturiol fel un o ryfeddodau’r greadigaeth, ased
amhrisiadwy a sylfaen ein goroesiad a’n holl
gyfoeth. Fe welir hyn yng nghyd-destun yr angen i
sicrhau tegwch byd-eang a chyfiawnder
cymdeithasol. Byddwn yn gweithio gydag eraill i
sicrhau y caiff Datblygu Cynaliadwy a
dinasyddiaeth byd eu cysylltu fel elfennau
allweddol yn ein Cwricwlwm Cenedlaethol
newydd ac yn addysg a hyfforddiant athrawon.

Yn ein strategaeth swyddi fe fydd pwyslais ar
gyfleoedd gyrfa mewn gwahanol agweddau ar
Ddatblygu Cynaliadwy fel y rhai a
grybwyllwyd uchod.

Yn hyn i gyd fe fyddwn yn gweithio’n agos
gyda’r Fforwm Datblygu Cynaliadwy a
sefydlwyd yn ddiweddar.

Fe fydd cylch gorchwyl Cyngor Cefn Gwlad
Cymru a’r Parciau Cenedlaethol yn rhoi
hyrwyddo Datblygiad Cynaliadwy ar frig eu
hagenda. Fe fyddwn yn annog y Parciau
Cenedlaethol i weld eu hunain fel rhai sy’n
gosod esiampl ym maes Datblygu Cynaliadwy.

Fe fyddwn ni’n ceisio datganoli Asiantaeth yr
Amgylchedd i Gymru. Fodd bynnag, yn hytrach
na chreu Corff Cyhoeddus a Noddir gan y
Cynulliad (CCNC/ASPB) ychwanegol, fe
fyddwn yn archwilio’r posibilrwydd o sefydlu
un corff amgylcheddol cenedlaethol i gymryd
drosodd swyddogaethau rheoliadol,
ymgynghorol a datblygu polisi Asiantaeth yr
Amgylchedd, Cyngor Cefn Gwlad Cymru a’r
Comisiwn Coedwigaeth.

Dŵr

Mae dŵr yn ased amhrisiadwy yn yr oes hon
o brinder a rhaid iddo gael ei gydnabod felly.

Tra’n cydnabod pwysigrwydd cadwraeth er
mwyn gwarchod ecoleg nentydd, afonydd a
llynnoedd, fe fydd llywodraeth Plaid Cymru’n
ceisio cyfleoedd i ddefnyddio’n hasedau dŵr
cyfoethog yn gyfrifol er mantais economaidd.

Fe fyddwn ni’n llunio strategaeth ddŵr
genedlaethol newydd, gan weithio gydag
Asiantaeth yr Amgylchedd,Awdurdod
Datblygu Cymru, Cyngor Cefn Gwlad Cymru
a Glas Cymru.

Er mwyn hyrwyddo defnydd mwy effeithlon o
ddŵr, yn enwedig mewn rhai ardaloedd, fe
fyddwn yn gweithredu strategaeth fesur a
lleihau sy’n ymateb i anghenion Cymru.

Gan fynnu hawl Cymru i reoli unrhyw
drosglwyddiadau y tu hwnt i’n ffiniau, fe
fyddwn yn ceisio deddfwriaeth gynradd i
hawlio tâl am ddŵr a drosglwyddir dros y
ffin. Fe fydd y derbyniadau’n cael eu dyrannu i
leihau biliau dŵr ac i gyllido adfywio mewn
ardaloedd dalgylchoedd cronfeydd dŵr.

Fe fyddwn yn cychwyn trafodaethau cynnar
gydag OFWAT ar y materion hyn.

Y Môr

Mae’r moroedd ar dair ochr Cymru ymysg
ein hasedau pwysicaf, gyda thua 70 y cant o’n
1600 km o arfordir wedi cael ei ddynodi am
amryw resymau, a 60 y cant o’n harfordir a’n
dyfroedd alltraeth o werth Ewropeaidd, ac yn
ymgeiswyr am statws Ardal Arbennig o
Gadwraeth (SAC). Rhaid gwarchod bio-
amrywiaeth gyfoethog y dyfroedd hyn.

Fe fydd llywodraeth Plaid Cymru’n datblygu
polisi seiliedig ar ecosystem ar gyfer
moroedd ac arfordiroedd mewn
ymgynghoriad â gwyddonwyr, budd-ddalwyr a
chyrff amgylcheddol. Ei fwriad fydd

• Darparu bywoliaethau cynaliadwy ar
gyfer cymunedau arfordirol;

• Gwella iechyd ein moroedd;

• Gwarchod bywyd gwyllt morol;

• Hyrwyddo gweithgareddau morol diogel.

Byddwn yn llunio Cynllun Gweithredu i
ddangos cyfraniad posibl Cymru at ddogfen
llywodraeth y DG ‘Gwarchod ein
Moroedd/Safeguarding our Seas’.

Dylai’r cyfleoedd i ddatblygu ynni cynaliadwy
o wynt, y llanw a thonnau fod yn gydnaws â’r
angen i warchod ein dyfroedd yn hytrach na
gwrthdaro yn ei erbyn. Fodd bynnag mae
sensitifrwydd yn hanfodol, ac felly hefyd
gyrraedd y safonau uchaf posibl.

Mae datblygiadau eraill fel echdyniad agreg yn
fwy o broblem. Rhaid gallu dangos nad oes
unrhyw fygythiad i ecosystemau morol nac i
arfordiroedd cyn y gellir caniatáu datblygiadau
o’r fath.

BYDD LLYWODRAETH PLAID
CYMRU’N

• Gosod Datblygiad Cynaliadwy yng
nghraidd polisi

• Targedu diwydiannau amgylcheddol fel
meysydd twf arbennig

• Datblygu addysg mewn Datblygu Cynaliadwy

• Cryfhau dynodiad a rheolaeth safleoedd
o bwysigrwydd amgylcheddol

BYDDWN YN CEISIO
DEDDFWRIAETH GYNRADD:

• I sefydlu un corff cyhoeddus
amgylcheddol unigol i Gymru

• I alluogi tâl am ddŵr o Gymru a
drosglwyddir dros y ffin

(7) Y FFRAMWAITH
CYNLLUNIO

Yn 1999 dadleuodd Plaid Cymru dros
newidiadau radical i’r system gynllunio er
mwyn datblygu dynesiad neilltuol Gymreig.
Mae rhai o’r syniadau hynny wedi cael eu
mabwysiadu ers hynny, ond bu hyn yn broses
araf a thameidiog. Fe fyddwn ni’n ymroi iddi â
brys newydd i gael y fframwaith cynllunio’n
iawn ar gyfer sicrhau datblygiad cynaliadwy
ein cymunedau a’r genedl yn ei chyfanrwydd.

Mae cynllunio strategol ar lefel genedlaethol
yn hanfodol er mwyn hyrwyddo
cynaliadwyedd ar y naill law a galluogi
rhanbartholi datblygiad ar y llall.Yn anffodus,
ar yr adeg ysgrifennu, mae Cynllun Gofodol
Cymru’n dal heb ymddangos ac mae’r brif
ddogfen gynllunio Polisi Cynllunio Cymru yn
feichus ac yn dal yn brin o bersbectif neilltuol
Gymreig. Fe fyddwn ni’n mynd i’r afael â’r
diffygion hyn. Gwelwn Gynllun Gofodol
Cymru yn gyfle pwysig i integreiddio
ffactorau daearyddol, amgylcheddol,
cymdeithasol, diwylliannol ac ieithyddol er
mwyn gosod sylfeini system gynllunio
newydd.

Fe fyddwn ni’n sicrhau cynllunio strategol
cryf ar y lefel ranbarthol, o fewn fframwaith
Polisi Cynllunio Cymru fel y gellir gweithredu
ein strategaethau rhanbarthol datblygu
cynaliadwy.

Yn ogystal â hwyluso twf mewn llawer o
ardaloedd, fe fyddwn ni’n cyfyngu ar
ddatblygiad mewn ardaloedd sy’n profi
gorddwysedd a gordwymo, gan gynnwys rhan
helaeth o goridor yr M4.

Fe fydd y dull amlganolog a amlinellir yn
nogfen yr UE, European Spatial Development
Perspective  yn sail i’n strategaethau. Mae’n

drawiadol mai yn y DG y mae’r gwahaniaeth
mwyaf mewn ffyniant rhwng gwahanol
ranbarthau a’i gilydd yn yr UE i gyd.

Cefn Gwlad

Mae bron i 40% o bobl Cymru’n byw yng
nghefn gwlad neu mewn trefi bychain neu
bentrefi. Mae angen i’r cymunedau hyn allu tyfu,
arallgyfeirio ac arloesi os ydyn nhw am ffynnu.

Fe fyddwn felly’n adolygu Polisi Cynllunio
Cymru fel y caniateir datblygiad priodol yng
nghefn gwlad sy’n helpu i adfywio cymunedau
twf-isel, ond sydd wedi ei gynllunio’n dda ac
yn parchu arddull adeiladu cynhenid a’r
tirwedd. Byddwn yn annog awdurdodau
cynllunio lleol i gomisiynu canllawiau dylunio
i’r perwyl hwn. Fe fyddwn yn annog mentrau
trefol eu hanian i ffynnu ar ffermydd ac mewn
pentrefi os ydynt ar raddfa briodol ac o
ddyluniad addas.

Dylai’r system gynllunio alluogi defnyddio
lleiniau o dir yn benodol i gwrdd ag angen y
gymuned leol.

Adfywio Ardaloedd Trefol

Mae Llywodraeth bresennol Cymru wedi
methu’n llwyr ag ymateb i anghenion neilltuol
ardaloedd trefol. Er enghraifft nid oes yr un
flaenoriaeth ‘Drefol’ yn y dogfennau Amcan
Un ac ni fu unrhyw deipolegau gofodol o
wahanol fathau o aneddiadau trefol. Fe
fyddwn ni’n mynd ati i gywiro’r diffygion hyn.

Ynni

Fe fyddwn ni’n adolygu Polisi Cynllunio
Cymru i alluogi datblygiad ynni adnewyddol
fel y gwelir yn ein cynlluniau datblygu
economaidd. Fe fyddwn yn archwilio’r
posibilrwydd o osod rheidrwydd ar bob
adeilad diwydiannol a masnachol newydd i
gael canran o’i ynni o adnoddau adnewyddol
a hefyd i fabwysiadu safonau uchel o
effeithlonrwydd ynni.

Fe fyddwn yn galw ar i gyfrifoldeb am
brosiectau ynni ar raddfa fawr gael ei
ddatganoli i’r Cynulliad. Fe fydd hyn yn ein
galluogi i rwystro unrhyw orsafoedd ynni
niwcliar newydd. Fe fyddwn yn dyrannu

cwotâu i’r holl ranbarthau ar gyfer cynhyrchu
ynni adnewyddol, gan gynnwys ffermydd
gwynt. Condemniwn lywodraeth bresennol
Cymru am ei methiant dros bedair blynedd i
gwblhau’r gwaith ar Nodyn Canllaw Technegol
(TAN) 8 a ddylai fod wedi darparu’r
fframwaith cynllunio ar gyfer ynni adnewyddol.
Mae hyn wedi llyffetheirio datblygiad un o
ddiwydiannau pwysig y dyfodol yng Nghymru.

BYDD LLYWODRAETH 
PLAID CYMRU’N:

• Darparu fframwaith cynllunio
cenedlaethol a rhanbarthol i hyrwyddo
datblygiad cynaliadwy amlganolog a
cheisio atal gorddwysedd

• Annog datblygiad priodol ac wedi ei
ddylunio’n dda i gael busnesau yng nghefn
gwlad

• Defnyddio’r system gynllunio i sicrhau
bodloni anghenion cymunedau lleol

• Mynd i’r afael ag anghenion cynllunio
ardaloedd trefol

BYDDWN YN CEISIO
DEDDFWRIAETH GYNRADD

• I drosglwyddo cyfrifoldeb am brosiectau
ynni ar raddfa fawr i’r Cynulliad
Cenedlaethol

(Ch) DIWYLLIANT

Nid moeth dymunol y gellid dewis ei hepgor
mo ddiwylliant.Yn hytrach, mae’n hanfodol i
ansawdd ein bywyd a’n hunaniaeth ac yn
nodwedd ddiffiniol allweddol yn amrywiaeth a
hynodrwydd ein cenedl. Bu erioed, ac mae nawr
yn gynyddol, yn gyfrannydd o bwys i’r economi.

Mae gosod ffiniau diwylliant yn anodd, ond fe
fydd y drafodaeth yma yn cwmpasu’r
celfyddydau, chwaraeon, hamdden a’r cyfryngau.

Fe fydd ein strategaeth yn gosod pwyslais
pwysig ar yr hyn sy’n unigryw i’n gwlad, tra’n
cydnabod a dathlu’r amrywiaeth sy’n
nodweddu Cymru heddiw. Byddwn yn sicrhau
bod cyfraniad cymunedau lleiafrifoedd ethnig,
gan gynnwys eu hieithoedd, yn cael ei fawrygu
a’i gefnogi.

Fe fydd yr Adran Ddiwylliant o dan
lywodraeth Plaid Cymru’n chwarae rhan
strategol bwerus, gan gymryd cyfrifoldeb am
Dwristiaeth, sector economaidd allweddol, ac
am adfywhau’r iaith Gymraeg er mwyn
adeiladu cenedl ddwyieithog.

(1) Y Celfyddydau

Fe fyddwn ni’n ymdrechu i ddod â’r
celfyddydau’n nes at y bobl, ac yn annog
sefydliadau cenedlaethol fel Cerddorfa
Genedlaethol Cymru, y Cwmni Opera
Cenedlaethol a’r Cwmnïau Dawns
Cenedlaethol i gryfhau cysylltiadau â
chymunedau drwy Gymru’n benbaladr. Fe
fyddwn hefyd yn sicrhau y bydd Canolfan
Mileniwm Cymru’n ysgwyddo ei chyfrifoldeb i
wasanaethu Cymru gyfan.

Fe fyddwn yn hyrwyddo Cymru fel gwlad o
greadigrwydd, gyda pharch cydradd at
artistiaid brodorol a’r rhai sydd wedi dod
yma i ymarfer eu talentau. Fe fyddwn ni’n
archwilio’r posibiliadau o ddarparu nawdd i
artistiaid sy’n ffoaduriaid gwleidyddol.

Fe fyddwn ni’n

• Bwrw ymlaen gyda chynlluniau i
ddatblygu Theatr Genedlaethol Gymraeg
ac yn datblygu Theatr Clwyd Cymru fel
un Saesneg gyfatebol, tra’n sicrhau hefyd
ddatblygiad theatr gymunedol

• Gweithio gyda’r Cyngor Celfyddydau i
sefydlu Oriel Genedlaethol i’r
Celfyddydau Gweledol, ac yn archwilio’r
potensial iddi gyfrannu at adfywiad
economaidd a chymdeithasol mewn ardal
ddifreintiedig

• Gweithio gyda Sgrîn Cymru a Chomisiwn
Ffilm Cymru ar ddatblygiad ffilm a theledu
yng Nghymru ac ar hyrwyddo Cymru fel
lleoliad ar gyfer cynhyrchu ffilmiau

• Hyrwyddo rhaglen o gelf gyhoeddus
mewn cydweithrediad â Cywaith Cymru

Fe fyddwn ni’n adfywio Cymru’n Creu, gan
ddarparu ysgrifenyddiaeth parhaol iddo, a
gosod iddo’r dasg o dynnu ynghyd bob
agwedd ar fywyd diwylliannol ein cenedl.

(2) Y Saesneg ym Mywyd
Diwylliannol Cymru

Mae agweddau pwysig ar y  profiad Cymreig,
yn enwedig dros y ddwy ganrif ddiwethaf,
wedi canfod mynegiant trwy’r iaith Saesneg
sy’n aml wedi datblygu ffurfiau unigryw ac
egnïol yn ein cymunedau.

Mae Plaid Cymru’n gwerthfawrogi ac yn dathlu’r
agwedd holl-bwysig hon o’n bywyd cenedlaethol.

Dylid parchu a meithrin ffurfiau Cymreig o
Saesneg llafar yn hytrach na’u gwawdio a’u trin
yn nawddoglyd. Fe fyddwn ni’n ceisio hyrwyddo
eu defnydd mewn cyd-destunau o statws uchel
fel darlledu a pherfformiadau cyhoeddus.

Rhaid i ysgrifennu Cymreig yn y Saesneg gael
y statws a’r gefnogaeth y mae arno ei angen
ac y mae’n ei haeddu. Fe fyddwn ni’n annog ei
astudio mewn ysgolion ac yn gofalu ei
gynnwys yn y Cwricwlwm Cenedlaethol
newydd. Fe fyddwn yn cefnogi sefydlu
Canolfan Ysgrifennu Cymreig yn y Saesneg
wedi ei chyllido’n ddigonol o fewn ein system
Addysg Uwch. Dylai ei gwaith gynnwys
cyfieithiadau Saesneg o lenyddiaeth Gymraeg.

(3) Darlledu

Mae datblygiadau cyfredol ym myd darlledu
yn dod â chyfleoedd a bygythiadau yn eu sgîl
i Gymru.

Mae’r Mesur Cyfathrebu sy’n mynd trwy
senedd y DG ar hyn o bryd yn bygwth ymylu
anghenion a dylanwad cenhedloedd a
rhanbarthau Prydain. Mae ei bwyslais ar
werthoedd masnachol yn peryglu egwyddor
darlledu gwasanaeth cyhoeddus sydd wedi
bod mor allweddol wrth feithrin diwylliant a
hunaniaeth Cymru.

Fe fydd technoleg newydd, gan gynnwys
digidoleiddio, yn trawsnewid darlledu fel yr
ydym ni’n ei adnabod mewn ffyrdd sy’n
anodd eu rhagweld.

Fe fydd llywodraeth Plaid Cymru yn
comisiynu astudiaeth o’r potensial ar gyfer
creu gwasanaeth darlledu cenedlaethol i
Gymru yng nghyd-destun y newidiadau hyn.
Fe fydd yr astudiaeth hon yn edrych ar:

• Yr angen i warchod a datblygu ymhellach
ddarlledu yn y Gymraeg

• Yr angen i ddatblygu gwasanaeth darlledu
Saesneg cynhwysfawr i Gymru

• Swyddogaeth radio lleol, a’r angen iddo
fod yn wirioneddol leol

• Opsiynau o ran cyllido, trwyddedu a
rheoleiddio darlledu Cymreig yn y
dyfodol

• Y cyswllt gyda thelegyfathrebiadau

Fe fyddwn yn y cyfamser yn lobïo am
gynrychiolaeth ddigonol i Gymru o dan y
ddeddfwriaeth Cyfathrebu newydd. Fe
fyddem yn cefnogi sefydlu OFCOM i Gymru i
gymryd cyfrifoldeb am reoleiddio darlledu a
thelegyfathrebu yng Nghymru; ac yn ystyried
pwyslais parhaus ar ddarlledu gwasanaeth
cyhoeddus i fod yn holl bwysig.

(4) Chwaraeon a Hamdden

Fe fyddwn yn rhoi lle amlycach i chwaraeon
ac yn gweithio gyda’r Cyngor Chwaraeon ac
eraill i ddatblygu strategaeth genedlaethol
gydlynol. Sylfeini’r polisi hwn fydd

• Hyrwyddo gwell iechyd trwy gynyddu
cyfranogiad

• Defnyddio chwaraeon fel arf yn erbyn
allgáu cymdeithasol

• Cyflawni llwyddiannau mewn chwaraeon
er mwyn hybu Cymru’n rhyngwladol

• Manteisio ar fuddion economaidd
chwaraeon

Mewn addysg fe fyddwn ni’n anelu at
ddarparu amser ar gyfer dwy awr yr wythnos
o Addysg Gorfforol yn ein cwricwlwm
cenedlaethol newydd. Fe fyddwn yn annog
dewis o weithgareddau chwaraeon sy’n addas
ar gyfer anghenion plant o bob math, ac nid y
rhai talentog yn unig. Fe fydd ein strategaeth
ysgolion cymuned yn meithrin cydweithrediad
rhwng ysgolion cynradd ac uwchradd yn eu
clystyrau lleol a’u cysylltiadau agos â chlybiau
lleol a gweithgareddau gwirfoddol.

Fe fyddwn ni’n sicrhau cydweithio agosach
rhwng y Cyngor Chwaraeon a’r cyrff

llywodraethu chwaraeon i ddarparu
hyfforddiant ac annog cyfranogiad.

Fe fyddwn yn integreiddio datblygiad
canolfannau hamdden a chyfleusterau
chwaraeon ym mhob un o’r rhanbarthau fel
rhan o’u strategaethau datblygiad cynaliadwy.
Yn y ffordd hon, fe fyddwn ni’n ceisio
lledaenu budd twristiaeth chwaraeon trwy
Gymru. Fe fydd y Cyngor Chwaraeon a’r
Bwrdd Croeso’n helpu i ddatblygu
strategaeth i’r perwyl hwn. Fe fyddwn ni’n
archwilio’r potensial am ymestyn mynediad
am ddim i ganolfannau hamdden.

Fe fyddwn ni’n targedu grwpiau gyda chyfraddau
cyfranogiad isel, gan gynnwys merched, yr anabl
a phobl dlotach, gan geisio ffyrdd o gynorthwyo
ac o annog eu cyfranogiad.

Fe fyddwn ni’n cynnwys canllawiau clir mewn
dogfennau polisi cynllunio i warchod lleoedd
agored a meysydd chwarae o bob math,
gyda’r bwriad o sicrhau chwe erw o faes
chwarae i bob mil o boblogaeth o fewn
ardaloedd wedi eu diffinio. Fe anogir
darpariaeth o ran lle a chyfleusterau i
hwyluso beicio a cherdded hefyd.

Ystyriwn hyrwyddo chwaraeon ac ymarfer
corfforol fel elfen arwyddocaol wrth
adfywio’n cymunedau a’n bywyd cenedlaethol.

(5) Twristiaeth

Fe fydd trosglwyddo cyfrifoldeb am
dwristiaeth i Adran Ddiwylliant wedi ei
hatgyfnerthu yn codi ei statws a’i
harwyddocâd economaidd.

Fe fyddwn ni’n annog datblygiad twristiaeth
amgylcheddol, diwylliannol, gweithgareddau a
threftadaeth o ansawdd ac yn gweithio gyda
Bwrdd Croeso Cymru,Awdurdod Datblygu
Cymru a Chyngor Celfyddydau Cymru i
ddatblygu’r gweithlu i wasanaethu’r sectorau
hyn. Rhoir pwyslais ar y dreftadaeth weledol
ac adeiledig.

Fe fyddwn ni’n ceisio pŵerau ychwanegol i’r
Bwrdd Croeso i farchnata Cymru dramor,
gan weithio’n agos gydag Awdurdod Datblygu
Cymru, y Cyngor Chwaraeon, y Cyngor
Celfyddydau a Cymru’n Creu.

Fe fyddwn ni’n gweithio gyda’r cyrff hyn a
chyda Chyngor Prydain i hyrwyddo diwylliant
Cymru dramor.

BYDD LLYWODRAETH PLAID
CYMRU’N:

• Cryfhau’r Adran Ddiwylliant yn y Cynulliad
Cenedlaethol i gynnwys twristiaeth

• Sylfaenu’n ffordd o weithio ar
hynodrwydd ac amrywiaeth Cymru

• Hyrwyddo Cymru fel gwlad o
greadigrwydd gyda pharch cydradd at
artistiaid brodorol ac at y rhai sy’n dewis
gweithio yma

• Dathlu diwylliant Saesneg Cymru a
hyrwyddo ysgrifennu Cymreig yn y
Saesneg

• Mynnu fod Canolfan newydd y Mileniwm
yn gwasanaethu Cymru gyfan

• Hwyluso sefydlu Oriel Genedlaethol y
Celfyddydau Gweledol, gan geisio gwneud
hynny fel rhan o adfywiad economaidd a
chymdeithasol

• Hyrwyddo ffilm a theatr Cymreig

• Comisiynu astudiaeth o opsiynau ar gyfer
dyfodol darlledu a thelegyfathrebu Cymreig

• Gweithio gyda’r Cyngor Chwaraeon ac
eraill i ddatblygu polisi cynhwysfawr ar
gyfer cynyddu cyfranogiad mewn
chwaraeon ac ymarfer corfforol

(D)  CYMRU DDWYIEITHOG

Ystyriwn adfywiad yr iaith Gymraeg a chreu
Cymru ddwyieithog fel amcan strategol
allweddol am sawl rheswm:

• Mae’r iaith a’r hyn y mae hi wedi ei fynegi
trwy’r oesoedd yn drysor unigryw

• Mae’n rhan allweddol o’n hunaniaeth
genedlaethol ac amrywiaeth ddiwylliannol
ein cymdeithas

• Mae ganddi botensial aruthrol i
gyfoethogi bywydau unigolion a
chymdeithas yn gyffredinol

• Mae cefnogaeth eang i hyn ymysg y bobl

Credwn y gall Cymru, dros amser, ddod yn
fodel o ddwyieithrwydd cynaliadwy ar waith.
Gwelwn greu amgylchiadau a fydd yn galluogi
pobl i ddefnyddio’r Gymraeg yn ddirwystr yn
fater o iawnderau dynol.

Ein gweledigaeth ni yw cymdeithas
wirioneddol ddwyieithog lle mae’r mwyafrif
llethol o bobl Cymru’n gallu cyfathrebu’n
effeithiol yn y Gymraeg a’r Saesneg, a lle bydd
defnydd o’r iaith Gymraeg yn gyffredin ym
mhob agwedd ar fywyd. Er mwyn gwireddu’r
weledigaeth hon, fe fydd angen cynllunio’n
strategol am dwf parhaus mewn
dwyieithrwydd dros sawl cenhedlaeth hyd
nes mai dyna fydd y norm, fel y mae mewn
llawer o wledydd eraill Ewrop.

Fe fydd angen gweithredu ar sawl ffrynt:

• Cynyddu nifer y siaradwyr Cymraeg;

• Sicrhau datblygiad economaidd addas sy’n
gydnaws â thwf yr iaith; a

• Hyrwyddo defnydd y Gymraeg o fewn
cymunedau ar draws Cymru.

Croesawn y cynnydd a wnaed ar sail
trawsbleidiol yn y Cynulliad Cenedlaethol
dros y flwyddyn ddiwethaf.

Fe fydd llywodraeth Plaid Cymru’n adeiladu
ar, cryfhau a gweithredu’r argymhellion a
gytunwyd gan bwyllgorau Diwylliant ac
Addysg y Cynulliad.

Tra bydd gan y Gweinidog  Diwylliant y
cyfrifoldeb cyffredinol am y strategaeth i
adfywio’r iaith Gymraeg, fe fydd disgwyl i’r
holl adrannau eraill chwarae eu rhan. Fe fydd
hyrwyddo dwyieithrwydd yn cael ei brif-
ffrydio i feysydd fel Addysg, Datblygu
Economaidd, Cynllunio a Thai.

Addysg a’r Gymuned

Fe fydd llywodraeth Plaid Cymru yn rhoi
arweiniad strategol clir er mwyn ehangu
addysg cyfrwng Cymraeg ar bob lefel, gan
ymateb i alw ond hefyd yn ei annog, a chan
sicrhau y bydd addysg Gymraeg ar gael i
bawb o fewn cyrraedd rhesymol. Bydd
pwyslais neilltuol ar addysgofal y
blynyddoedd cynnar.

Fe fydd tri model bras o ddarpariaeth, ond fe
fydd amrywiadau’n digwydd yn ôl
amgylchiadau lleol

• Cyfrwng Cymraeg yn y cyfan, neu bron y
cyfan, o bynciau

• Rhai pynciau’n cael eu dysgu trwy
gyfrwng y Gymraeg

• Ysgolion cyfrwng Saesneg lle dysgir y
Gymraeg fel pwnc

Gyda chefnogaeth rhieni fe ddylai hi fod yn
bosibl i ysgolion symud o un categori i un
arall; ac fe fydd anogaeth ar i ysgolion
cyfrwng Saesneg ddechrau dysgu rhai pynciau
trwy gyfrwng y Gymraeg. Mae’r ysgolion
cyfrwng Cymraeg dynodedig wedi profi eu
hunain i fod yn unigryw o ran llwyddo i
ddatblygu dwyieithrwydd effeithiol ymysg
myfyrwyr o gefndiroedd Saesneg eu hiaith a
Chymraeg eu hiaith fel ei gilydd ac fe fyddwn
ni’n annog ehangu’r sector hwn.

Mae’n holl-bwysig fod siaradwyr Cymraeg
sydd ag anghenion addysgol arbennig yn gallu
cael yr anghenion hynny wedi eu diwallu trwy
gyfrwng dewis iaith eu teuluoedd.

Byddwn yn cyflwyno rhaglen o ddatblygiad
staff, gan gynnwys cyfnodau sabothol, i alluogi
addysg Gymraeg i ddal i fyny â’r galw.

Byddwn hefyd yn cryfhau Uned Gymraeg
ELWa i ddatblygu strategaeth effeithiol ar
gyfer dysgu Cymraeg i Oedolion yn ogystal
ag ehangu darpariaeth cyfrwng Cymraeg ôl-
16. Fe fydd ei gwaith yn cynnwys darparu
hyfforddiant yn y gweithle a fydd yn
gysylltiedig â’n Strategaeth Swyddi i gwrdd â’r
galw cynyddol am sgiliau dwyieithog. Bydd
sicrhau cyflenwad digonol o athrawon,
darlithwyr, hyfforddwyr a deunyddiau dysgu
yn ganolog i hyn.

Fe fyddwn yn hyrwyddo datblygu ymchwil a
dysgu am gynllunio ieithyddol mewn Addysg
Uwch.

Mae ehangu rôl y Gymraeg mewn Addysg
Uwch yn hanfodol os yw’r iaith i ennill bri a
chael ei defnyddio ar lefel uchel. Rydym
eisoes wedi amlinellu’n cynlluniau ar gyfer

hyn yn ein hadran ar Addysg.

Byddwn yn darparu cefnogaeth arbennig i
flaengaredd TWF Bwrdd yr Iaith Gymraeg,
ynghyd â strategaeth i gryfhau cysylltiadau
rhwng yr ysgol a’r cartref. Fe fydd Mentrau
Iaith yn cael eu cryfhau fel cyrff cynllunio
ieithyddol ac animateuriaid lleol.

Amrywiadau Rhanbarthol a Datblygiad

Ystyriwn adfywiad y Gymraeg fel prosiect
cenedlaethol, sy’n berthnasol i Gymru gyfan.

Fodd bynnag fe fydd polisi ymarferol yn
amrywio yn ôl amgylchiadau lleol. Fe fydd
ardaloedd lle siaredir y Gymraeg yn helaeth
fel iaith gymunedol yn haeddu sylw arbennig.
Fe allai’r un peth fod yn wir am ardaloedd
sydd wedi gweld twf sylweddol yn yr iaith
dros y blynyddoedd diwethaf.

Fe fydd llywodraeth Plaid Cymru felly’n
dynodi Ardaloedd o Arwyddocâd Ieithyddol
Arbennig ar sail dadansoddiad demograffaidd
cynhwysfawr.

Ar hyn o bryd, gwendid economaidd
ardaloedd lle mae’r iaith Gymraeg gryfaf yw
un o’r prif fygythiadau i’w dyfodol. Mae bron
pob un o’r rhain o fewn ardal Amcan 1.
Gydag amaethyddiaeth yn darparu cyflogaeth
uniongyrchol i 10 y cant o siaradwyr
Cymraeg, mae’r argyfwng yn myd ffermio’n
cael effaith anghymesur ar yr iaith.

Fe fydd llywodraeth Plaid Cymru’n datblygu
uned arbennig a fydd â’r gorchwyl o gysylltu
cynllunio ieithyddol â datblygiad economaidd,
naill ai o fewn Awdurdod Datblygu Cymru
neu trwy ddatblygu ymhellach swyddogaeth
Menter a Busnes. Fe fydd yr uned hon yn
chwarae rhan flaenllaw yn natblygiad
economaidd Ardaloedd o Arwyddocâd
Ieithyddol Arbennig.

Fe fydd yr iaith Gymraeg hefyd yn ffactor a
gaiff ei ystyried yn ein cynlluniau i symud
swyddi llywodraeth allan o Gaerdydd.

Cynllunio a Thai

Mae llawer o ardaloedd lle mae’r iaith
Gymraeg o dan fygythiad yn dioddef oddi
wrth brinder tai fforddadwy i bobl leol.Ar yr

un pryd, rhaid iddynt hefyd gael eu gwarchod
rhag gor-ddatblygiad. Rydym eisoes wedi
amlinellu’n hargymhellion ar gyfer hyn yn ein
hadrannau ar Dai a Chynllunio.

Deddfwriaeth Iaith

Byddwn yn darparu adnoddau digonol i
alluogi Bwrdd yr Iaith Gymraeg i gyflawni ei
ddyletswyddau’n effeithiol. Fe fydd
llywodraeth Plaid Cymru’n cefnogi’r Bwrdd,
trwy weithredu cyfreithiol os bydd angen, er
mwyn sicrhau bod cynlluniau a gyflwynir o
dan Ddeddf yr Iaith Gymraeg 1993 yn rhai
cadarn ac yn cael eu gweithredu.

Rydym o blaid deddfwriaeth bellach i gryfhau
safle’r Gymraeg. Byddwn yn ymgymryd ag
astudiaeth o ba fath o ddeddfwriaeth sydd ei
angen ac yn drafftio argymhellion ar gyfer
deddfu yn San Steffan.

BYDD LLYWODRAETH 
PLAID CYMRU’N:

• Adeiladu ar, cryfhau a gweithredu
argymhellion Pwyllgorau Diwylliant ac
Addysg y Cynulliad

• Hyrwyddo addysg cyfrwng Cymraeg ym
mhob grŵp oedran, gyda phwyslais
neilltuol ar Addysgofal y blynyddoedd
cynnar

• Dynodi Ardaloedd o Arwyddocâd
Ieithyddol Arbennig

• Sefydlu Uned Economaidd a Chynllunio
Ieithyddol i weithio tuag at ddatblygiadau
cynaliadwy mewn Ardaloedd o
Arwyddocâd Ieithyddol Arbennig

• Cryfhau Uned Gymraeg ELWa i hyrwyddo
dysgu Cymraeg i Oedolion ac addysg a
hyfforddiant cyfrwng Cymraeg ôl-16

• Adeiladu ar flaengaredd TWF Bwrdd yr
Iaith Gymraeg i hyrwyddo trosglwyddiad
iaith o fewn teuluoedd

• Sicrhau tai fforddadwy mewn ardaloedd
Cymraeg sy’n agored i niwed

BYDDWN YN GALW AM
DDEDDFWRIAETH GYNRADD

• I gryfau statws cyfreithiol yr iaith Gymraeg

(DD) EWROP A’R TU HWNT

Mae cynrychiolaeth effeithiol o fewn yr Undeb
Ewropeaidd yn hanfodol er mwyn gwarchod a
hyrwyddo ein buddiannau.A Chymru eisoes
wedi’i than-gynrychioli o’i chymharu ag aelod-
wladwriaethau bychain, rydyn ni’n wynebu
lleihad pellach yn nifer ein Haelodau Seneddol
Ewropeaidd o bump i bedwar.

Bydd cynrychiolaeth fwy effeithiol i’r
graddau y gallwn ni godi statws Cymru fel
cenedl a rhanbarth Ewropeaidd. Mae sicrhau
pŵerau deddfwriaethol llawn yn holl-bwysig
yn hyn o beth.

Yn y cyfamser bydd Llywodraeth Plaid
Cymru’n sicrhau bod Cymru’n chwarae rhan
lawn yng nghynghrair y Rhanbarthau
Cyfansoddiadol gyda Phŵerau Deddfwriaethol.
Mae presenoldeb cryf i Gymru o fewn
Cynrychiolaeth Barhaol y Deyrnas Gyfunol
(UKRep) yn angenrheidiol wrth gwrs.

Byddwn yn sicrhau bod Cymru’n chwarae
rhan mewn trafodaethau perthnasol, gyda
Gweinidog o Gymru’n cynrychioli safbwynt
Cymreig penodedig.Tra’n cydweithio’n agos
ar faterion o ddiddordeb cyffredin ymysg
cenhedloedd Prydain, fe fyddwn ni hefyd yn
datblygu safbwynt annibynnol ar agweddau ar
bolisi lle mae buddiannau Cymru’n wahanol,
fel mewn amaethyddiaeth a datblygu
rhanbarthol, ac yn lobïo’n effeithiol drostynt.

Byddwn yn gwneud y gorau o’r posibilrwydd o
ddatblygu Cytundebau Teir-ran rhwng Cymru a’r
UE, er enghraifft ym maes polisi amgylcheddol.

Gresynwn at absenoleb Cymru o drafodaethau
yn y Confensiwn ar Lywodraethu Ewrop ar
gyfer Uwch Gynhadledd 2004. Fe fydd
llywodraeth Plaid Cymru fodd bynnag, ynghyd
â’n Haelodau Seneddol Ewropeaidd, yn dal ar
bob cyfle i gyflwyno ein safbwynt ar ddatblygiad
Ewrop yn y dyfodol.

Mae Plaid Cymru yn gryf o blaid creu Undeb
Ewropeaidd mwy democrataidd gyda
chyfansoddiad ysgrifenedig a Siarter Hawliau
Sylfaenol wedi ei hymgorffori yn y Cytundeb.
Galwn am i broses benderfynu Cyngor y
Gweinidogion ddod yn fwy atebol a

thryloyw, ac argymhellwn gryfhau pŵerau’r
Senedd Ewropeaidd.

Byddwn yn pwyso am yr hawl i apelio’n
uniongyrchol i’r Llys Ewropeaidd, er
enghraifft, a gallai hyn fod yn berthnasol iawn
wrth herio gwrthodiad y Deyrnas Gyfunol i
weithredu egwyddor ychwanegedd mewn
cyllido Ewropeaidd.

Trafodir dyhead Plaid Cymru ar i Gymru
gyrraedd aelodaeth lawn fel aelod-
wladwriaeth o’r UE yn yr adran nesaf

Yma yng Nghymru, fe fyddwn yn adolygu
gwaith Pwyllgor Ewropeaidd y Cynulliad, gyda
bwriad o wella ei allu i ragweld effeithiau
deddfwriaeth UE ac i archwilio deddfwriaeth
Cynulliad sy’n deillio ohoni. Fe fyddwn hefyd
yn edrych ar ffyrdd y gallai’r Cynulliad
gymryd cyfrifoldeb uniongyrchol am bolisïau
Ewropeaidd fel y Polisi Amaethyddol
Cyffredin a Chronfeydd Strwythurol.

Cafodd y gwaith o gynrychioli Cymru yn
Ewrop ei niweidio gan y ffordd y tynnodd
Rhodri Morgan allan o Ganolfan Ewropeaidd
Cymru ar fyr rybudd; o ganlyniad mae taer
angen adennill tir. Bydd llywodraeth Plaid
Cymru yn datblygu canolfan aml-swyddogaeth
i weithredu dros Gymru ym Mrwsel. Caiff
Cynrychiolaeth Llywodraeth Cymru ei
chartrefu yn y ‘llysgenhadaeth’ hon, ynghyd â
chynrychiolwyr o sefydliadau perthnasol eraill.

Materion Rhyngwladol

Ystyriwn ei bod yn gwbl briodol i’r Cynulliad
Cenedlaethol ddadlau a mynegi safbwynt ar
faterion o bwysigrwydd rhyngwladol o bryd
i’w gilydd, yn enwedig lle bônt yn berthnasol.
Rhai enghreifftiau yw trafodaethau ar fasnach
a’r amgylchedd, y DG yn mynd i ryfel, hawliau
lleiafrifoedd neu hawliau dynol.

Irac

Mae Plaid Cymru yn gweithio i greu byd
heddychlon a chyfiawn lle gall y gwir resymau
dros ryfel gael eu hateb a phroblemau gael eu
datrys drwy ddulliau di-drais ar lefel ryngwladol.
Gwrthwynebwn y rhyfel yn erbyn Irac am ei fod
yn un anfoesol ac anghyfreithlon. Fe fyddai rhag-
ymosodiad yn gwrth-ddweud egwyddorion

sylfaenol y Cenhedloedd Unedig ac yn effeithio’n
drychinebus ar y rhanbarth yn gyfan.

Mae gennym bryderon neilltuol am y
trafodaethau GATS sy’n bygwth gyrru
darpariaeth gwasanaethau tuag at
breifateiddio, gydag effeithiau a allai fod yn
drychinebus i weithwyr ac economïau lleol.
Yn sicr, fe ddylai Llywodraeth Cymru ymyrryd
mewn materion fel hyn.

Fe fyddai llywodraeth Plaid Cymru yn ei
hystyried hi’n ddyletswydd i siarad ar ran
pobl Cymru mewn achosion o’r fath.

BYDD LLYWODRAETH 
PLAID CYMRU’N:

• Sicrhau cynrychiolaeth mwy effeithiol i
Gymru yn Ewrop

• Cefnogi galwadau am Ewrop fwy
democrataidd

• Sicrhau bod Cymru’n chwarae rhan lawn
a gweithgar yng nghynghrair y
Rhanbarthau Cyfansoddiadol gyda
Phŵerau Deddfwriaethol

• Adolygu gwaith Pwyllgor Ewropeaidd y
Cynulliad

• Gwrthwynebwn y rhyfel yn erbyn Irac
am ei fod yn un anfoesol ac anghyfreithiol

III PŴERAU AC ADNODDAU

(1) LLYWODRAETHU CYMRU

(a) Senedd erbyn 2007
Fe fydd llywodraeth Plaid Cymru yn
ymroddedig i drawsnewid y Cynulliad
Cenedlaethol yn  senedd ddeddfwriaethol
erbyn dechrau ei dymor nesaf yn 2007.

Tra’n derbyn y byddwn ni’n anochel yn
gweithio o fewn fframwaith bras pŵerau
presennol y Cynulliad am y tymor sy’n dod,
rydym yn gwbl glir ar yr angen am drefniant
cyfansoddiadol mwy boddhaol.

Mae’n profiad dros y pedair blynedd diwethaf
yn y Cynulliad wedi atgyfnerthu ein barn fod ei
bŵerau’n gwbl annigonol, ac wedi amlygu
cymaint o ddryswch sydd ynghylch pa bŵerau
sydd wedi eu datganoli mewn gwirionedd.

Rydym felly’n ystyried sefydlu senedd
ddeddfwriaethol cyn gynted ag sy’n bosibl fel
rhywbeth sy’n anhepgor i lywodraeth dda yng
Nghymru.

Gwrthodwn yn llwyr y gwrthwynebiad
mynych nad yw’r Cynulliad eto wedi
datblygu’r sgiliau a’r profiad angenrheidiol i
ddelio â chyfrifoldebau corff deddfwriaethol
llawn. Mae’r ddadl hon yn un hollol ffug, felly
hefyd y trosiad cwbl anaddas ynghylch gorfod
‘cropian cyn cerdded’.Y gwirionedd yw fod y
dryswch a’r cymhlethdod presennol yn llawer
mwy o sialens i’w weithio’n effeithiol nag a
fyddai senedd ddeddfwriaethol lawn.

Mae rhesymeg, yn ogystal â’n huchelgeisiau ar
gyfer y genedl, yn ein gyrru i’r casgliad fod yn
rhaid i Gymru ennill statws tebyg i’r hyn sydd
gan yr Alban fel mater o frys.

Mae’r eglurder yn Neddf yr Alban mewn
cyferbyniad llwyr i’r amwysedd sydd wedi
drysu llywodraeth yng Nghymru.Yn lle
rhestru’r swyddogaethau sydd wedi eu
datganoli, mae Deddf yr Alban yn rhestru’r
swyddogaethau hynny y delir gafael ynddynt
yn San Steffan. Mae felly ragdybiaeth mai gan
Senedd yr Alban y mae’r cyfrifoldeb onid yw’r
Ddeddf yn nodi’n wahanol.

Ymysg y pŵerau y dylai Senedd Cymru eu cael
erbyn 2007 mae:

• Pŵerau deddfu llawn dros yr holl
swyddogaethau sydd eisoes wedi eu
datganoli.

• Trosglwyddiad pŵerau pellach, gan
gynnwys pŵerau dros yr heddlu, y
gwasanaeth prawf a’r rheilffyrdd am y
rhesymau yr ydym eisoes wedi eu
hamlinellu yn yr adrannau perthnasol.

• Pŵerau trethu.Yr hawl i amrywio lefelau
treth incwm fel yn yr Alban yw’r dewis
amlwg, ond gallai eraill gynnwys yr hawl i
amrywio Treth Gorfforaethol a rhai trethi
amgylcheddol

• Pŵerau benthyca

• Pŵerau ar gyfer hyrwyddo cydraddoldeb
a gorfodi cyfraith cydraddoldeb, gan
gynnwys pŵerau’r comisiynau statudol
cydraddoldeb gyda bwriad o sefydlu
Comisiwn Cydraddoldeb unigol i Gymru.

Fe fydden ni hefyd yn ffafrio darpariaethau
tebyg i’r rhai yn Neddf yr Alban ar gyfer
trosglwyddiadau pellach o bŵerau drwy
Offeryn Statudol heb yr angen am
ddeddfwriaeth gynradd yn San Steffan.

Credwn y byddai sefydlu senedd o’r fath yn
darparu trefniadau cyfansoddiadol
rhesymegol a sefydlog a fyddai hefyd yn ei
gwneud hi’n bosibl i ddechrau rhyddhau
potensial ein gwlad.

Ni fyddai sefydlu senedd o’r fath yn
rhagdybio, nac yn cau allan y posibilrwydd o
gynnydd cyfansoddiadol pellach. Ni ddylid
ystyried datganoli deddfwriaethol yn unig fel
cam at statws cenedlaethol llawn. Mae’n
drefniant cyfansoddiadol cwbl ddilys yn ei
rinwedd ei hun, sy’n llawer mwy nag y gellir
ei ddweud am y trefniadau presennol.

Dyhead Plaid Cymru yw i’n gwlad gyrraedd
statws aelod-wladwriaeth o’r Undeb
Ewropeaidd. Fodd bynnag, cydnabyddwn y
byddai rhaid i newid mor dyngedfennol fod
yn amodol ar gymeradwyaeth pobl Cymru
mewn refferendwm.

Confensiwn Cenedlaethol

Fel yr ydym wedi nodi uchod, rydym yn gwbl
glir ynghylch y pŵerau yr ydym ni eisiau i
Gymru eu cael erbyn etholiad nesaf y
Cynulliad yn 2007.

Fe fyddwn ni hefyd yn ystyried
buddugoliaeth i Blaid Cymru yn yr etholiad
hwn fel mandad i wthio am ddatganoli
pŵerau pellach i Gymru.

Ar yr un pryd, credwn yn gryf yn hawl y bobl
i benderfynu ar yr union ffurf o lywodraeth
sydd fwyaf addas ar gyfer eu hanghenion. Fe
fyddwn ni felly’n ceisio cyrraedd y consensws
ehangaf posibl ar y ffordd ymlaen.

Yn syth ar ôl dod i rym, fe fydd llywodraeth
Plaid Cymru’n sefydlu Confensiwn
Cenedlaethol i gynnwys cynrychiolwyr o bob
adran o gymdeithas sifig.Ymysg y rhai a
wahoddir i ymuno â’r Confensiwn a chymryd
rhan ynddo fe fydd cynrychiolwyr o undebau
llafur, byd busnes, y sector gwirfoddol, cyrff
cyhoeddus a phleidiau gwleidyddol.

Tasg y Confensiwn Cenedlaethol fydd diffinio
setliad cyfansoddiadol a all hawlio’r
gefnogaeth ehangaf bosibl ymysg pobl. Fe fydd
angen iddo gytuno ar gynllun i drawsnewid y
Cynulliad Cenedlaethol presennol a’i
ddetholiad ad-hoc o bŵerau yn gorff
deddfwriaethol gyda phŵerau a
swyddogaethau wedi eu diffinio’n glir.

Fe fydd y Confensiwn yn ymgynghori’n eang
ar draws holl sbectrwm barn wleidyddol yng
Nghymru dros gyfnod o hyd at ddwy flynedd.
Fe fydd yn rhoi ystyriaeth i gasgliadau
Comisiwn Richard, comisiwn yr ydym ni fel
plaid, yn wahanol i Lafur, eisoes wedi
cyflwyno’n hargymhellion iddo. Fe fyddwn ni’n
dadlau yr un safbwyntiau o fewn y
Confensiwn: sef o blaid senedd
ddeddfwriaethol debyg i Senedd yr Alban, a
chanddi bŵerau trethu.

Fe fydd y Confensiwn yn edrych yn fanwl ar
holl agweddau’r gwaith o greu trefniant
cyfansoddiadol newydd.Yn ogystal â’r
amrediad o bŵerau y dylid eu datganoli i
Gymru, fe fydd hefyd yn ystyried:

• Y berthynas rhwng senedd Gymreig, San
Steffan,Whitehall ac Ewrop;

• Ei maint a’i chyfansoddiad, ynghyd â’r
drefn ar gyfer ethol aelodau;

• Y goblygiadau i’r gwasanaeth sifil yng
Nghymru.

Fe fydd disgwyl i’r Confensiwn Cenedlaethol
lunio mesur yn seiliedig ar ei gasgliadau ar
gyfer Deddf Cymru newydd yn lle Deddf
Llywodraeth Cymru 1998.

Rydym yn llawn sylweddoli y gallai’r
casgliadau hyn fod yn wahanol i’n
hargymhellion ni, er bod y rhesymeg o blaid
datganoli deddfwriaethol yn un grymus. Fodd
bynnag, fe fyddwn ni wedi ein clymu i
gasgliadau’r Confensiwn Cenedlaethol, gan y
byddan nhw’n adlewyrchu’r farn gyhoeddus
yng Nghymru.

Fe fyddai’r mesur a lunnir gan y Confensiwn
wedyn yn cael ei drafod yn y Cynulliad. O
gael cefnogaeth y Cynulliad, fe fyddai
llywodraeth Plaid Cymru wedyn yn dechrau
ar broses o ddeialog ac yn cychwyn
trafodaethau gyda llywodraeth y DG ar
weithredu deddfwriaeth mewn pryd at
etholiad y Cynulliad yn 2007.

BYDD LLYWODRAETH 
PLAID CYMRU’N:

• Sefydlu Confensiwn Cenedlaethol i
gytuno ar fesur drafft i drawsnewid y
Cynulliad Cenedlaethol yn senedd
ddeddfwriaethol erbyn 2007

(b) Llywodraeth leol
Yn unol â’n cred mewn sybsidiaredd, rydym
yn ymroddedig i lywodraeth leol gref a
grymus.

Rydym hefyd o blaid trosglwyddo cymaint ag
sy’n bosibl o swyddogaethau Cyrff
Cyhoeddus a Noddir gan y Cynulliad i
reolaeth ddemocrataidd uniongyrchol gan
awdurdodau lleol.

Rydym yn amheus fodd bynnag a allai’r patrwm
presennol o lywodraeth leol ddygymod â
chyfrifoldebau ychwanegol o’r fath.

44



Yn wir, mae llawer o awdurdodau lleol yn ei
chael hi’n anodd cyflawni’r cyfan o’u
swyddogaethau presennol yn effeithiol. Prin
fod hyn yn syndod gan mai rhan o agenda
gudd ad-drefnu 1992-93 oedd lleihau pŵerau
llywodraeth leol.

Fe fyddai hi’n anghyfrifol ar hyn o bryd i hyd
yn oed ystyried ad-drefnu pellach gyda’r holl
stŵr a achosai hynny. Fodd bynnag, credwn
fod llawer i’w ennill trwy gydweithredu
rhyng-sirol.Yn wir, mae llawer o enghreifftiau
o arfer da i’r perwyl hwn eisoes mewn bod.
Credwn fod yna bosibiliadau am ragor.

Fe fydd llywodraeth Plaid Cymru felly’n ceisio
pŵerau trwy ddeddfwriaeth gynradd i fynnu
bod Awdurdodau Lleol yn cydweithredu ar
faterion penodol. Mae Llywodraeth bresennol
Cymru eisoes wedi cymryd pŵerau o’r fath
ar gyfer Anghenion Addysgol Arbennig. Fodd
bynnag, cydsyniad ac ysbryd partneriaeth a
fydd wrth y llyw wrth i ni symud ymlaen.

Mae llawer o swyddogaethau lle mae
cydweithredu o’r fath eisoes yn digwydd neu
lle gellid ei ddatblygu, gan gynnwys cludiant,
rheoli gwastraff, datblygu economaidd,
cynllunio, gwasanaethau ymgynghorol i
ysgolion, a gwasanaethau cymdeithasol.

Fe fyddai cydweithrediad yn holl-bwysig wrth
lunio a gweithredu’r strategaethau
rhanbarthol datblygu cynaliadwy a ddisgrifir
yn yr adran ar Ddatblygu Economaidd.

Credwn yn y tymor hir y bydd hi’n
angenrheidiol gwneud adolygiad cynhwysfawr
o’r holl broses o lywodraethu Cymru er
mwyn sicrhau’r effeithlonrwydd mwyaf posibl
a chryfhau cyfranogiad ac atebolrwydd
democrataidd. Fe ddigwyddai hyn yng nghyd-
destun cael hawliau deddfwriaethol llawn i’r
Cynulliad Cenedlaethol.

Gallai adolygiad o’r fath ystyried nifer yr
awdurdodau lleol a’u haelodaeth a’r
posibilrwydd o gael pŵerau ychwanegol gan
gynnwys trosglwyddo iddynt rai
swyddogaethau penodol oddi wrth y CCNC.
Mae swyddogaeth cynghorau cymuned
wrthi’n cael ei hystyried ar hyn o bryd, ac
mae’n ddigon posibl y bydd y casgliadau’n

berthnasol i ddadl ar y darlun ehangach.

Un posibilrwydd fyddai sefydlu Comisiwn ar
Lywodraeth Leol. Fe fydd Llywodraeth Plaid
Cymru’n rhoi ystyriaeth deg i hyn, mewn
ymgynghoriad â’i phartneriaid, yn enwedig
Cymdeithas Llywodraeth Leol Cymru.

(C) Gweithio mewn Partneriaeth
Yn y cyfamser mae’n hanfodol parhau’r
berthynas o bartneriaeth gyda llywodraeth
leol er mwyn sicrhau bod  polisi a
gwasanaethau yn cael eu darparu’n effeithiol.
Byddwn yn cydweithio â’r Cyngor
Partneriaeth i hyrwyddo a datblygu’r ymarfer
da a ddisgrifir yn Safon Cydraddoldeb
Awdurdodau Lleol.

Bydd Llywodraeth Plaid Cymru yn cryfhau
Cynllun Sector Gwirfoddol y Cynulliad
Cenedlaethol, yn hyrwyddo Cyngor
Partneriaeth y Sector Gwirfoddol fel fforwm
i drafodaeth, ac yn gweithio’n agos gyda
mudiadau gwirfoddol a Chyngor Gweithredu
Gwirfoddol Cymru i hyrwyddo’r cyfraniad a
wneir gan y sector at fywyd y genedl. Mae’r
sefydliadau hynny sy’n cynrychioli grwpiau yr
arferwyd eu hallgau yn haeddu sylw arbennig.

(2) CYLLIDO ADFYWIAD

Fe fydd llywodraeth Plaid Cymru’n gorfod
ymgymryd â’r dasg o adfywio Cymru o fewn
cyfyngiadau setliad ariannol annheg a rheolau
Trysorlys y DG sy’n llyffetheirio’r union
fuddsoddiad sector cyhoeddus sy’n allweddol
i lwyddiant.Tra gellir cyflawni llawer trwy
eglurder polisi a gweithredu canolbwyntiedig,
mae’n anferth o her.

Byddai setliad ariannol sy’n seiliedig ar angen
yn trawsnewid y rhagolygon, ac fe fydd
llywodraeth Plaid Cymru’n arwain y genedl
mewn ymgyrch fawr dros gyfiawnder. Fe
fyddai buddugoliaeth yn yr etholiad
cyffredinol Cymreig sydd o’n blaenau yn rhoi
inni fandad clir ar gyfer aildrafod Fformiwla
Barnett, sydd a’r fath enw drwg iddi bellach.

Credwn y gallem gael hyd i gynghreiriaid
pwysig i’n hymdrechion ymysg rhai o
ranbarthau difanteisiol Lloegr.

Fydden ni ddim yn gofyn am unrhyw ffafrau
arbennig - dim ond am gyfiawnder a
chydnabyddiaeth o ddrwg-effeithiau polisïau
llywodraethau’r DG ar Gymru, yn enwedig ar
ôl ethol y Torïaid yn 1979.

Dros y chwarter canrif diwethaf yn enwedig,
mae polisïau ariannol, trethiannol a gwariant y
DG wedi arwain at symud adnoddau allan o
Gymru ac oddi wrth ranbarthau tlotach
Lloegr i dde ddwyrain Lloegr. Mae’r broses
hon yn parhau.

Mae hyn, ynghyd â chwymp sylfaen
diwydiannau trymion Cymru, wedi achosi i
GDP Cymru syrthio ymhellach y tu ôl i
gyfartaledd y DG - o 88 y cant i 80 y cant -
dros yr un cyfnod. Mae’r gyfran o bobl hŷn -
y gyfran uchaf mewn unrhyw ran o’r DG -
hefyd wedi cynyddu yn ystod y cyfnod hwn,
gyda chanlyniadau amlwg o ran y galw am
wasanaethau iechyd a chymdeithasol.

Nid yw fformiwla Barnett yn rhoi ystyriaeth i’r
un o’r ffactorau hyn.Ar ben hyn, mae’r ffordd y
mae ei chodiadau o flwyddyn i flwyddyn yn
cael eu cyfrifo hefyd wedi erydu’n raddol y
grant bloc mewn cymhariaeth â gweddill y
DG.Y canlyniad yw ei bod hi’n amhosibl i
Gymru ddal i fyny gyda lefel y codiadau mewn
gwariant yn Lloegr, ac mae felly’n ei chael ei
hun yn syrthio ymhellach ac ymhellach yn ôl.

Mae ein cyfrifo manwl yn dangos bod
Fformiwla Barnett yn darparu tua £800
miliwn yn llai inni nag y dylai.

Dwyseir y diffyg hwn gan y ffaith nad yw
arian Ewropeaidd ar gyfer y rhaglenni
cronfeydd strwythurol ond yn rhannol
ychwanegol, ac nad oes ceiniog o arian
cyfatebol y sector cyhoeddus yn cael ei
darparu gan Drysorlys y DG.Y canlyniad yw
fod yn rhaid i raglenni Ewropeaidd gael eu
cyllido i raddau helaeth o adnoddau a fyddai
fel arall ar gael ar gyfer gweithgareddau
craidd fel iechyd, gwasanaethau cymdeithasol,
addysg a thrafnidiaeth.

Cyfrifwn fod cyfanswm y diffyg yng nghyllideb
flynyddol y Cynulliad Cenedlaethol o
ganlyniad i hyn i gyd yn cronni i tua £1 biliwn
y flwyddyn. Fe fyddai cael gafael ar y £1 biliwn

coll hwn yn gwneud gwahaniaeth anferthol i’n
gwasanaethau cyhoeddus ac i’r dasg o
adfywiad economaidd.

Rhwystr pellach i adfywiad yw obsesiwn
Llywodraeth y DG â defnyddio cyllid preifat i
fuddsoddi yn yr isadeiledd. Mae’r Fenter
Cyllid Preifat (MCP), y mae Plaid Cymru yn
ei gwrthwynebu, yn cynnig enillion tymor-byr
- arian parod ar gyfer isadeiledd sydd y tu
allan i reolau’r Trysorlys a heb godi trethi -
a’r gost yw rhoi cenedlaethau’r dyfodol
mewn dyled. Mae mewn gwirionedd yn ffurf
o hur-bwrcas, sy’n pluo’r benthyciwr.
Dangoswyd fod MCP yn ddrud ac yn
gostwng safonau dylunio. Mae’n dirymuso
cyrff sector cyhoeddus a’u gweithwyr.Yn y
tymor hir mae’n bygwth tanseilio darpariaeth
gyhoeddus gwasanaethau ac yn cryfhau’r
gyriant at breifateiddio.

Fe fydd llywodraeth Plaid Cymru yn dirwyn
yr MCP i ben trwy

• Ddatgelu’r hyn yw mewn gwirionedd
trwy adolygiad trylwyr o’i
heffeithlonrwydd ariannol, ei heffaith
ar ddemocratiaeth, amodau gweithwyr
a’i heffaith tymor hir ar refeniw
cyhoeddus

• Warchod amodau gweithwyr

• Wahanu’r elfennau cyfalaf a gwasanaeth
mewn cytundebau

• Ddefnyddio cymharydd sector cyhoeddus
realistig

• Ddefnyddio ffynonellau eraill o gyllid, gan
gynnwys yr Ymddiriedolaeth Fuddsoddi
Cyhoeddus a grybwyllir isod

Fe fydd Gweinidog Cyllid a Buddsoddi’n
gweithio gydag Awdurdodau Lleol a chyrff
cyhoeddus eraill, trwy Gytgord
Trawsnewidiad Cenedlaethol i

• Wneud y defnydd strategol gorau o
asedau a grantiau

• Godi cyllid yn gost-effeithiol

• Gefnogi cynghorau i wneud y defnydd
mwyaf posibl o’u rhyddid mwy i fenthyca
ar gyfer buddsoddiad cyfalaf

46



• Archwilio sut i arbed arian trwy osgoi
defnyddio’r asiantaethau ‘dynion-canol’

• Ddefnyddio Cronfeydd Strwythurol yr
UE mewn dull mwy holistig

Ar ben hyn fe fyddwn ni’n hyrwyddo’r gwaith
o sefydlu Ymddiriedolaeth Buddsoddi
Cyhoeddus i Gymru a allai godi cyllid ar
raddfeydd llog cystadleuol ac o dan rai
amgylchiadau yn galluogi benthyca y tu hwnt i
gyfyngiadau Angen Ariannol Net y Sector
Cyhoeddus (PSNCR).

BYDD LLYWODRAETH 
PLAID CYMRU’N:

• Ceisio setliad ariannol cyfiawn i Gymru
trwy adolygiad o Fformiwla Barnett,
ynghyd ag ychwanegedd llawn ac arian
cyfatebol ar gyfer rhaglenni Ewropeaidd

• Cytuno ar Gytgord Trawsnewidiad
Cenedlaethol gyda llywodraeth leol a
chyrff eraill ar gyfer buddsoddi mewn
prosiectau cyfalaf

• Dirwyn yr MCP i ben

• Hyrwyddo sefydlu Ymddiriedolaeth
Buddsoddi Cyhoeddus i Gymru i godi
cyllid ar gyfer buddsoddi cyhoeddus ar
raddfeydd cystadleuol

IV DIWEDDGLO

Rydym wedi amlinellu’n gweledigaeth ni ar
gyfer adfywio Cymru. Mae’n weledigaeth
gynhwysfawr ac uchelgeisiol. Nid oes gennym
unrhyw amheuaeth y bydd gweithredu’r
rhaglen hon yn her aruthrol. Deallwn hefyd
na ellid ei chyflawni’n llawn o fewn rhychwant
pedair-blynedd un tymor Cynulliad.

Bydd angen deddfwriaeth gynradd a
weithredir yn San Steffan ar gyfer llawer o’i
helfennau - sy’n dangos yn glir yr angen ar i’r
pŵerau hynny gael eu trosglwyddo i Gymru.
Fe fydd llawer o’r hyn y credwn y gellid ei
gyflawni yn cael ei wneud yn llawer mwy
anodd oherwydd anghyfiawnder y setliad
ariannol y mae’n rhaid i’r Cynulliad
Cenedlaethol weithredu y tu mewn iddo.

Fodd bynnag, credwn y bydd ein gweledigaeth
yn un y bydd pobl yn uniaethu â hi. Maent yn
cydnabod yr angen am newid radical i
weddnewid rhagolygon eu gwlad.Yr hyn sydd
ar goll gan lawer yw’r hyder ei bod hi o fewn
cyrraedd Cymru i lwyddo fel y credwn ni y gall.

Bydd llwyddiant yn dibynnu ar ymdrechion
gorau pawb: rhai sy’n ymwneud â llywodraeth
ar bob lefel, aelodau etholedig a gweision
cyhoeddus fel ei gilydd; y rhai sy’n ymlafnio o
ddydd i ddydd i gynnal ein gwasanaethau
cyhoeddus sy’n sylfaen i’n cymdeithas; pobl
sy’n weithgar yn y sector gwirfoddol;
gweithwyr ac undebwyr llafur; y rhai hynny
ym myd busnes a masnach y mae eu hegni a’u
hymdrechion mor allweddol i ffyniant; pobl
gyffredin nad yw eu cyfraniad i les y gymuned
yn cael dim sylw cyhoeddus.

Tasg Plaid Cymru mewn Llywodraeth fydd
tynnu ynghyd ac ysgogi’r potensial mawr hwn.
Rydym yn bodoli i wasanaethu anghenion
Cymru a hyrwyddo ei buddiannau.

Mae’n hi’n bryd rhyddhau Cymru oddi wrth
grafangau Plaid Lafur sydd wedi colli ei
hegwyddorion a’i hargyhoeddiad - ac sy’n
amddifad o unrhyw weledigaeth o werth
am Gymru.

Mae hi’n bryd i Blaid Cymru arwain
llywodraeth Cymru.

